
ቅርስ ማስመለስ  ... ወደ ገጽ 8 ዞሯል

በሰዓት ስድስት... ወደ ገጽ 8 ዞሯል ገጽ 8 

ሄለን ወንድምነው

 አዲስ አበባ፡- በ2017 በጀት የመጀመሪያ ሶስት ወራት 
በሰዓት ስድስት ሺህ 456 ነጥብ 65 ጊጋ ዋት ሰዓት ኢነርጂ 
መመረቱን የፕላንና ልማት ሚኒስቴር አስታወቀ።በሩብ 
ዓመቱ ከዓባይ ግድብ አንድ ሺህ 443 ነጥብ አምስት ሜጋ 

ዋት ኃይል መመንጨቱ ተመላክቷል፡፡
 በፕላንና ልማት ሚኒስቴር የኢኮኖሚ ትንተናና 

ፖሊሲ መሪ ሥራ አስፈጻሚ አቶ ሀብታሙ አስፋው 
እንደገለጹት፤ በ2017 በጀት የመጀመሪያ ሶስት ወራት 
በሀገር አቀፍ ደረጃ በሰዓት ስድስት ሺህ 456 ነጥብ 65 
ጊጋ ዋት ኢነርጂ ተመርቷል፡፡

በሰዓት ስድስት ሺህ 456 ጊጋ ዋት ኢነርጂ ተመርቷል
 - ከዓባይ ግድብ ከአንድ ሺህ 443  ሜጋ ዋት በላይ ኃይል መንጭቷል 

 በ2017 በጀት የመጀመሪያ ሶስት ወራት በሰዓት የተመረተው 
ኢነርጂ ከባለፈው ተመሳሳይ ወቅት ጋር ሲነጻጸር በአንድ ሺህ 706 
ነጥብ 25 ጊጋ ዋት ኢነርጂ እንደሚበልጥ አስረድተዋል።

  ጠቅላላ በሰዓት ከተመረተው ስድስት ሺህ 456 ነጥብ 65 ጊጋ 
ዋት ኢነርጂ አራት ሺህ 300 ነጥብ 58 ጊጋ ዋት ለኢትዮጵያ 

ልጅዓለም ፍቅሬ

ዜና ትንታኔ
  በጥቅምት ወር 2017 እኤአ 1868 በመቅደላ ጦርነት 

ወቅት የተወሰደው የአጼ ቴዎድሮስ ጋሻ ከ156 ዓመታት 
በኋላ ወደ ኢትዮጵያ ማስመለስ ተችሏል።በሳለፍነው 
ታህሳስ ወር 2016 ዓመተ ምህረትም የልዑል አለማየሁ 
ቴዎድሮስ ፀጉር፣ ሁለት በብር የተለበጡ ዋንጫዎች፣ 

 ቅርስ ማስመለስ 
ሌላኛው ኢኮኖሚ ገጽታ

ሞገስ ተስፋና መክሊት ወንድወሰን 

 አዲስ አበባ፦  አዲስ አበባ ከንጹህ መጠጥ ውሃ 
አቅርቦት ችግር የምትወጣው ገቢያችንና የውጭ ምንዛሬ 
የማግኘት አቅማችን ሲያድግ  መሆኑን  የአዲስ አበባ 
ውሃና ፍሳሽ የውሃ አቅርቦትና ሥርጭት ምክትል ሥራ 
አስኪያጅ አቶ ፍቃዱ ዘለቀ አስታወቁ።የንጹህ  ውሃ 
አቅርቦት ችግሮቻቸውን  የፈቱ ሀገሮች ድህነትን ያሸነፉ 
መሆናቸውን አመለከቱ፡፡

 አቶ ፍቃዱ ዘለቀ በተለይ ለአዲስ ዘመን 
እንዳስታወቁት፤ የንጹህ ውሃ  አቅርቦት  ትልቅ 
ኢንቨስትመንት  የሚጠይቅ ነው።ከዚህ አኳያ በአዲስ 
አበባ   የሚታየውን የንጹህ መጠጥ ውሃ አቅርቦት  
ችግር በዘላቂነት ለመፍታት ገቢያችንና የውጭ ምንዛሬ 
የማግኘት አቅማችንን ማሳደግ ይገባል።

 የንጹህ ውሃ  አቅርቦት  ሥራ እንደፋብሪካ አንድ 
ጊዜ ተገንብቶ በቃ አሁን አለቀ የምንለው አይደለም ያሉት  
ምክትል ሥራ አስኪያጁ ፤  የኢኮኖሚ አቅማችን እያደገ 
ሲመጣ  የውሃ ፍላጎታችን ያድጋል  ፤ ፍላጎቱ   የሆነ ጊዜ 
ተጀምሮ የሆነ ጊዜ የሚጠናቀቅ አይደለም፤ ማህበረሰቡም 

የችግሩን ስፋት በዚህ ደረጃ ሊመለከተው ይገባል ብለዋል።
  አሁን እያጋጠመን ያለው  እጥረት  የድህነትና 

የፋይናንስ ችግር ነው፤ ስናድግ እና ገንዘብ ሲኖረን  
ችግሩ በዘለቄታው  ይፈታል ያሉት  አቶ ፍቃዱ ፣ ከእኛ 
የባሰ በረሃ ውስጥ ያሉ ሀገሮች ገንዘብ  ስላላቸው  ብቻ  
የንጹህ መጠጥ ውሃ አቅርቦት ችግር የለባቸውም ፤  
ችግሩን የተሻገሩ  ሀገሮች ድህነትን ያሸነፉ   መሆናቸውን 
ጠቁመዋል፡፡

  በከተማዋ  የሚስተዋለውን  የንጹህ መጠጥ ውሃ 
እጥረት  ከፋይናንስ  አቅም ጋር የሚገናኝ መሆኑን 
አመልክተው፤  በዘርፉ እያጋጠማት  ያለው ችግር  
የሚቀረፈውም  የተጠኑ የውሃ ግድብ ፕሮጀክቶችን 
መገንባት ስንችል ነው  ብለዋል፡፡

  ባለሥልጣኑ  በአሁኑ ወቅት  በቀን   677 ሺህ 
ሜትር ኪዩብ ንጹህ ውሃ  እያመረተ መሆኑን ያመለከቱት 
ኃላፊው  ፤ ከተማዋ የሚያስፈልጋት ግን  አንድ ነጥብ 
ሶስት ሚሊዮን ሜትር ኪዩብ መሆኑን አስታውቀዋል።

 በአቅርቦቱ እና በፍላጎቱ  መካከል የሚስተዋለውን 
ክፍተት  ለማጥበብ  የውሃ  መሠረተ ልማትን ማስፋፋት 
የሚያስችሉ ሥራዎች  እየተሠሩ ስለመሆኑ ገልጸዋል። 

"የአዲስ አበባ ውሃ ችግር በዘላቂነት የሚፈታው ገቢያችንና 
የውጭ ምንዛሬ አቅማችን ሲያድግ ነው" 

 - አቶ ፍቃዱ ዘለቀ 
የአዲስ አበባ  ውሃና  ፍሳሽ የውሃ  አቅርቦትና  ስርጭት ምክትል ሥራ አስኪያጅ

ለዚህም የ10 ዓመት ስትራቴጂክ እቅድ ተዘጋጅቶ ወደ 
ሥራ መገባቱን አስታውቀዋል።   

 ከአቶ ፍቃዱ ዘለቀ ጋር ያደረግነው  ዝርዝር ቃለ 
ምልልስ  በገጽ 6 ና 7 ተጠየቅ ዓምድ  ላይ ያገኙታል፡፡

የፋይዳ ዲጂታል 
መታወቂያ ለዜጎች 

የሚያስገኘው ፋይዳ

ዜና

      አዲስ ዘመን   ረቡዕ ኅዳር 4 ቀን 2017 ዓ.ምገጽ 2

በጋዜጣው ሪፖርተር 

  አዲስ አበባ፦ በሁለተኛ ዙር የኮሪደር ልማት 
በመሬትና ካሳ ምትክ እስካሁን ድረስ ብቻ ከአራት 
ነጥብ ስድስት ቢሊዮን ብር በላይ እንደተከፈለ ተገለጸ። 
በኮሪደር ልማቱም 79 የሕዝብ መዝናኛ ቦታዎች እና 114 
የታክሲ እና አውቶቡስ መጫኛ እና ማውረጃን ያካተተ 
መሆኑ ተጠቁሟል።

 የአዲስ አበባ ከተማ አስተዳደር በአራተኛ ዓመት 
ሶስተኛ መደበኛ የካቢኔ ስብሰባው ሁለተኛ ኮሪደር ሥራን 
በጥልቀት ገምግሟል ።

  ግምገማው በዋናነት ትኩረት ያደረገው የልማት 
ተነሺዎች የተስተናገዱበትን አግባብ መሆኑን ተመልክቶ፤ 
በዚህም ለግል ተነሺዎች በካሳ የሶስት ዓመት የቤት 
ኪራይ  እና ምትክ መሬት መውሰዳቸውን እንዲሁም 
የትራንስፖርት አቅርቦትና የሞራል ካሳ በሕጉ መሠረት 
የተከፈለ መሆኑን በኮሪደር አስተባባሪዎች ሪፖርት 
ቀርቧል። 

 በተጨማሪም መሬት እና ካሳ ምትክ እስካሁን 
ድረስ ብቻ ከአራት ነጥብ ስድስት ቢሊዮን ብር በላይ 
መከፈሉን፤ የሁለት ዓመት የቤት ኪራይ መከፈሉን እና 
ቀሪ ተነሺዎችም ቅድመ ዝግጅት ሂደት ካቢኔው በጥንካሬ 
ገምግሟል ። 

 በሌላ በኩል መረጃን  የሚያዛቡ እና ሀገር እንዳትለማ 
ውዥንብር በሚፈጥሩ የተለያዩ ዝንባሌዎች የሚያሳዩ 
የመረጃ ምንጮችን እና አካላት ላይ ሕጋዊ ርምጃ 
መወሰድ እንደሚገባ ካቢኔው በአጽንዖት መገምገሙን 
አስታውቋል። 

 የልማት ተነሺዎች የማህበራዊ  ኑሯቸው ሳይበታተን 
እድር ፤ ማህበር እና አብሮነታቸው የመሠረቱት 
ማህበራዊ መስተጋብር እንደተጠበቀ የተስተናገዱበት 
አግባብ እና ከከተማ እስከ ፌዴራል ተቋማት የመሠረተ 

በሁለተኛ ዙር የኮሪደር ልማት ከአራት ነጥብ 
ስድስት ቢሊዮን ብር በላይ ካሳ ተከፍሏል

- በኮሪደር ልማቱ 79 የሕዝብ መዝናኛ ቦታዎች ይገነባሉ

ልማት ቅንጅት በምሳሌነት የሚጠቀስ መሆኑን ካቢኔው  
በጥንካሬ ተገምግሟል ሲል ጠቅሷል ።

  የመንግሥት ቤት የሚኖሩ የነበሩ የተነሱበት 
አግባብ መሠረተ ልማት የተሟሉላቸው ስለመሆኑ እና 
አንዳንድ ሳይቶች ላይ የመንገድ ደረጃውን ለማሻሻል  
ግንባታ እየተካሄደ ስለመሆኑ ሪፖርት ቀርቦ ካቢኔው 
በፍጥነት እንዲጠናቀቅ ውሳኔ አስተላልፏል።

 ሁለተኛው ዙር የኮሪደር ልማት ሥራ 2 ሺህ 879 
ሄክታር ስፋት፤ 135 ኪሎ ሜትር የኮሪደር ርዝመት ያለው 
ሲሆን፤ 240 ኪሎ ሜትር የአስፋልት መንገድ፣ 237 
የእግረኛ መንገድ ፣ 32 የህፃናት መጫዎች ቦታዎች ፣ 79 
የሕዝብ መዝናኛ ቦታዎች ፣ 114 የታክሲ እና አውቶቡስ 
መጫኛ እና ማውረጃን ያካተተ መሆኑም ተገልጿል።   

  58 የኤሌክትሪክ መኪና ቻርጅ ማድረጊያ ቦታዎች፣ 

368 ሄክታር አረንጓዴ ልማት ሽፋን ያላቸው ቦታዎች፣ 
የ 111 ኪሎ.ሜትር ሳይክል መንገድ ፣ 17 የስፖርት 
ማዘውተሪያ ቦታዎች፣ 106 የሕዝብ መፀዳጃ ቤቶች፣ 
121 ኪሎ.ሜትር የፍሳሽ ማስወገጃ መስመር ፣ 182 ኪ.ሜ 
የፍሳሽ ማስወገጃ (ድሬኔጅ)  መስመር ፣ 50  የተሽርካሪና 
እግረኛ መተላለፊያ ፣ 75 ኪሎ .ሜትር የድጋፍ ግንብ  
(ሪቴይኒንግ) ሥራዎችን የሚያካትት ነውም ተብሏል ::

  ይህንኑ ግዙፍ ፕሮጀክቶች ክትትል ማሳደግ፤ 
ወጪ ቆጣቢ በሆነ መልኩ የተተገበሩ የ አንደኛ ዙር 
ኮሪደር ልማት ልምዶች ተቀምረው ለሁለተኛው ዙር 
በተሻለ ብቃት መሥራት እንደሚያስፈልግ ፤ ቅንጅታዊ 
አሠራርም በተጠናከረ መልኩት አሳድጎ በጥንካሬ አሁን 
ካለው በላይ ተጠናክሮ እንዲቀጥል ካቢኔው አሳስቧል 
ሲል አስታውቋል።

አማን ረሺድ

  አዲስ አበባ፡- በህዳር ወር በአንዳንድ የሀገሪቱ 
አካባቢዎች ወቅቱን ያልጠበቀ ዝናብ በመኸር ሰብል ላይ 
ጉዳት እንዳያደርስ አርሶ አደሩ ሰብሎችን የመሰብሰብና 
በአግባቡ የመከመር ተግባራትን ማከናወን እንደሚኖርበት 
የኢትዮጵያ ሜቲዎሮሎጂ ኢንስቲትዩት አስታወቀ።

 ኢንስትቲዩቱ ለኢትዮጵያ ፕሬስ ድርጅት በላከው 
መግለጫ እንዳስታወቀው፤ በያዝነው የህዳር ወር  
በአንዳንድ የሀገሪቱ አካባቢዎች ወቅቱን ያልጠበቀ ከቀላል 
እስከ መካከለኛ መጠን ያለው ዝናብ ሊኖር ስለሚችል 
በመኸር ሰብል ስብሰባና ድህረ ሰብል ስብሰባ ተግባራት 
ላይ ጉዳት ሊያስከትል ስለሚችል አርሶ አደሮችም 
ሆኑ የሚመለከታቸው አካላት ልዩ ትኩረት በመስጠት 
የደረሱ ሰብሎችን በሚኖሩት ደረቅ ሰሞናት የመሰብሰብና 
በአግባቡ የመከመር ተግባራትን ማከናወን ያስፈልጋል።

  በሚቀጥሉት የህዳር ቀናት በጋ ሁለተኛ የዝናብ 
ወቅታቸው በሆኑት በደቡብና ደቡብ ምስራቅ የሀገሪቱ 
አካባቢዎች ላይ ለዝናብ መኖር አመቺ ሁኔታ የሚፈጥሩ 
የሚቲዎሮሎጂ ገጽታዎች እንደሚኖሩ  የትንበያ መረጃዎች 
ይጠቁማሉ።

  በተጨማሪም በደቡብ ምዕራብ እና በምዕራብ 
የሀገሪቱ አካባቢዎች ላይ የተሻለ ገጽታ እንደሚኖራቸው 
አሃዛዊ የትንበያ መረጃዎች እንደሚያሳዩ ገልጿል።

  ከዚሁ ጋር በተያያዘም ከሚጠናከሩት የሚቲዎሮሎጂ 
ገጽታዎች ላይ በመነሳት በተለይም በደቡብ ምዕራብና 
በጋ ሁለተኛ የዝናብ ወቅታቸው በሆኑት የደቡብ 
አጋማሽ የሀገሪቱ ክፍሎች ላይ የተስፋፋና ሰፊ ቦታዎችን 
የሚያካትት ከቀላል እስከ ከመካከለኛ መጠን ያለው ዝናብ 
እንደሚኖራቸው አመላክቷል። 

  በሌላ በኩል በመካከለኛው፣ በምስራቅ፣ በሰሜን 
ምስራቅ፣ በሰሜን እና በሰሜን ምዕራብ የሀገሪቱ ክፍሎች 
ላይ ከሚጠናከሩት የአየር ሁኔታ ክስተቶች ላይ በመነሳት 
አልፎ አልፎ በሚኖሩት ቀናት ወቅቱን ያልጠበቀ ከቀላል 
እስከ መካከለኛ መጠን ያለው ዝናብ እንደሚኖር የትንበያ 
መረጃዎች ይገልጻሉ ብሏል። 

 ከሚጠናከሩት የአየር ሁኔታ ክስተቶች ላይ በመነሳት 
በተለይም ከሳምንት አጋማሽ በኋላ አልፎ አልፎ በሚኖሩት 
ቀናት ከአማራ ክልል በምዕራብ፤ ሰሜን፣ ማዕከላዊና ደቡብ 
ጎንደር፣ ምስራቅ፤ ምዕራብ እና ሰሜን ጎጃም እና ባህርዳር 
ዙሪያ፤ ሰሜንና ደቡብ ወሎ) ዋግህምራ፤ ሰሜን ሸዋ፣ 
እና የኦሮሞ ብሄረሰብ ልዩ ዞን፣ ከትግራይ ክልል የሰሜን 
ምዕራብ፤ የምዕራብ፣ የደቡብና የደቡብ ምስራቅና ዞኖች፣ 
ከአፋር ክልል ፋንቲ፤ ማሂ፣ ሃሪ፣ እና ጋቢ ዞኖች ከኦሮሚያ 
ክልል ምስራቅ፣ ምዕራብ፣ ደቡብ ምዕራብ እና ሰሜን ሸዋ 
(ሰላሌ)) አዲስ አበባ፤ የማዕከላዊ ኢትዮጵያ ክልል ዞኖች 
በተለይም በጥቂት ቀናቶች ላይ ወቅቱን ያልጠበቀ ቀላል 
መጠን ያለው ዝናብ ሊኖር እንደሚችል አሃዛዊ የትንበያ 
መረጃዎች የሚያመላክቱ መሆኑን አመልክቶ፤ በሚኖሩት 
ደረቅ ቀናቶች የደረሱ ሰብሎች መሰብሰብ አስፈላጊ መሆኑን 
የኢትዮጵያ ሚቲዎሮሎጂ ኢንስቲትዩት ይጠቁማል።

  በሚቀጥሉት የህዳር ሁለተኛው አስር ቀናት 
የሚኖረው እርጥበት ዘግይተው ተዘርተው በተለያየ 
የእድገት ደረጃ ላይ ለሚገኙ ሰብሎች፣ ለቋሚ ተክሎች 
እንዲሁም በመኸር ወቅት መጨረሻ ላይ በአፈር ውስጥ 
በተከማቸ እርጥበት በመታገዝ ለተዘሩ እንደ ሽንብራ 
እና ጓያ ለመሳሰሉት የጥራጥሬ ሰብሎች የተሟላ እድገት 
እንዲኖራቸው ከማድረግ አንፃር አዎንታዊ ሚና ይኖረዋል 
ብሏል። 

 አርሶ አደሮች በወቅቱና የአየር ሁኔታ ምቹነትን 
ባገናዘበ ሁኔታ ሰብሎችን መሰብሰብ ያስፈለጋል ብሏል 
ኢንስትዩቱ በመግለጫው።

ዳግማዊት አበበ

  አዲስ አበባ፡- በተጠናቀቀው በጀት ዓመት የሀገሪቱ  
የዲጂታል ፋይናንስ ሥርዓት ከፍተኛ እምርታ አሳይቷል 
ሲሉ ኢትስዊች ሊቀመንበር አቶ ሰለሞን ደስታ ገለጹ። 
ኢትስዊች ካፒታሉን ከ2 ነጥብ 9 ቢሊዮን ብር በላይ 
ማድረሱንና  ከአንድ ቢሊዮን 55 ሚሊዮን ብር በላይ 
የተጣራ ትርፍ ማስመዝገቡን አስታውቀዋል።

  የኢትስዊች አክሲዮን ማህበር የባለአክሲዮኖች 11ኛ 
መደበኛ ጠቅላላ ጉባዔ በትናንትናው እለት ተካሂዷል።

 የኢትስዊች አክሲዮን ማህበር ሊቀመንበር  አቶ 
ሰለሞን ደስታ ዓመታዊ ሪፖርት ባቀረቡበት ወቅት 
እንደገለጹት፤ የመንግሥት ለዲጂታል ዘርፉ የተሰጠው 
ትኩረት ከፍተኛ ነው። በዚህም የሀገሪቱ  የዲጂታል 
ፋይናንስ ሥርዓት ከፍተኛ እመርታ አሳይቷል።

  ኢት ስዊችም ብሔራዊ ስዊች እንደመሆኑ 
በፋይናንስ ተቋማት መካከል ተናባቢነትን በመፍጠር፤ 
ዘመናዊ ፣ ደህንነቱ የተጠበቀ እና አካታች ብሔራዊ 
የክፍያ ሥርዓት በመፍጠር ሂደት ላይ ጉልህ አስተዋጽኦ 
እያደረገ ይገኛል ብለዋል።

 ኢትስዊች አክሲዮን ማህበር በተጠናቀቀው  
በጀት ዓመት  አጠቃላይ አፈጻጸም አመርቂ  መሆኑን 

ጠቁመው፤ በገቢ ማስገኛ፣ በኦፕሬሽን ሥራዎች፣ 
በፕሮጀክት ትግበራ እና በፖሊሲ ዘርፍ ላይ ውጤቶችን 
ማስመዝገቡን ገልጸዋል።

  ማህበሩ ባለፈው ዓመት እስከ ሰኔ 30 ቀን ድረስ 
የተፈረመ ካፒታሉን ወደ  ሁለት ቢሊዮን 987 ሚሊዮን 
832 ሺህ  ብር እንዲሁም የተከፈለ ካፒታል ወደ  አንድ 
ቢሊዮን 789 ሚሊዮን 390 ሺህ ብር ማሳደግ  መቻሉን 
ተናግረዋል።

  ማህበሩ የተጠናቀቀው የሒሳብ ዓመት  የኦፕሬሽን 
ገቢው  አንድ  ቢሊዮን 130 ሚሊዮን 69 ሺህ 398  ብር 
ማድረሱንና  ከታክስ በፊት አንድ  ቢሊዮን 55 ሚሊዮን 
312 ሺህ 826  የተጣራ ትርፍ ማዝመዝገቡን ገልጸው፤  
ይህም ካለፈው ዓመት የትርፍ መጠን ጋር ሲነፃፀር የ97 
በመቶ ጭማሪ ያሳያል ብለዋል።

  የትርፍ መጠኑ መጨመሩን ተከትሎ የአንድ ባለ  
አንድ ሺህ ብር አክሲዮን የትርፍ ድርሻ  ወደ 73 ነጥብ 7 
በመቶ  አድጓል። ይህም ሊሆን የቻለው የኩባንያው ገቢ 
እንዲጨምር በመሠራቱ እና ጥንቃቄ የተሞላበት የወጪ 
አስተዳደር ተግባራዊ በመደረጉ መሆኑን ጠቅሰዋል።

  የኦፕሬሽን ሥራዎችን በተመለከተ በሒሳብ ዓመቱ 
በአጠቃላይ የብር መጠኑ 399 ነጥብ 63 ቢሊዮን 
እንዲሁም ብዛቱ 146 ሚሊዮን 407 ሺህ 829 የሆነ 

የኤቲኤም እና የፖስ አገልግሎት የተሰጠ መሆኑን 
አመልክተው፤ ከዚህም ውስጥ የብር መጠኑ 270 ነጥብ 
7 ቢሊዮን እንዲሁም ብዛቱ 49 ነጥብ 69 ሚሊዮን 
የሆነ በሞባይል ከፋይናንስ አገልግሎት ሰጪ ተቋም 
ወደ ሌላ የፋይናንስ አገልግሎት ሰጪ ተቋማት ገንዘብ 
የማስተላለፍ (PP2P transfer) አገልግሎት መከናወኑን 
ተናግረዋል። 

 በበጀት ዓመቱ ኩባንያውን ከገጠሙት ተግዳሮቶች 
መካከል ሕጋዊ አግባብነት የሌላቸው የግብር ውሳኔዎች 
የሚጠቀሱ ናቸው ያሉት አቶ ሰለሞን፤  ለዚህም 
አስተዳደራዊ እንዲሁም ጉዳዩን ወደ ፍርድ ቤት 
በመውሰድ ሕጋዊ መፍትሔ እንዲሰጠው እየተሞከረ 
ይገኛል ብለዋል።

  ከእርስ በእርሱ ተናባቢ ከሆነ የኤቲኤም እና የፖስ 
አገልግሎት ጋር በተያያዘ የእርስ በእርስ ተናባቢነትን 
ወደ ኋላ የሚጎትቱ አሠራሮችን ተግባራዊ የሚያደርጉ 
የፋይናንስ ተቋማት መኖራቸው ሌላኛው ተግዳሮት 
እንደሆነ አውስተው፤ የፋይናንስ ተቋማት እነዚህን 
አሠራሮች እና ተግባራት በማስቀረት ዘመናዊ እና 
ደረጃውን የጠበቀ የክፍያ ሥርዓት ለመፍጠር ተቋማዊ 
ርብርብ እንዲያደርጉ አሳስበዋል።

በተጠናቀቀው የሂሳብ ዓመት የሀገሪቱ  የዲጂታል 
ፋይናንስ ሥርዓት ከፍተኛ እምርታ አሳይቷል

-ኢትስዊች ካፒታሉን ከ2 ነጥብ 9 ቢሊዮን ብር በላይ ማድረስ ችሏል
-ከአንድ ነጥብ 5 ቢሊዮን ብር በላይ የተጣራ ትርፍ አስመዝግቧል

ወቅቱን ያልጠበቀ ዝናብ 
በሰብል ላይ ጉዳት 

እንዳያደርስ ሰብሎችን 
መሰብሰብ ይገባል

ሞገስ ጸጋዬ

  አዲስ አበባ፡- በየዓመቱ ህዳር 29 ቀን 
የሚከበረው የብሔሮች፣ ብሔረሰቦችና ሕዝቦች በዓል 
ባህላቸውን በመለዋወጥ ዴሞክራሲያዊ አንድነታቸውን 
እንዲያጠናክሩ እንደሚረዳ የፌዴሬሽን ምክር ቤት 
አስታወቀ።

 19ኛው የኢትዮጵያ ብሔሮች፣ ብሔረሰቦችና 
ሕዝቦች ቀን በዓል በፌዴሬሽን ምክር ቤት 
አስተባባሪነትና በደቡብ ኢትዮጵያ ክልል አስተናጋጅነት 
«ሀገራዊ መግባባት ለኅብረ ብሔራዊ አንድነት» በሚል 
መሪ ቃል በአርባ ምንጭ ከተማ በተለያዩ ሁነቶች 
ይከበራል።

  19ኛው የኢትዮጵያ ብሔሮች፣ ብሔረሰቦችና 
ሕዝቦች ቀን በዓል አከባበርን በተመለከተ በፌዴሬሽን 
ምክር ቤት የመንግሥታት ግንኙነት፣ የዴሞክራሲያዊ 
አንድነትና የሕገመንግሥት አስተምህሮ ቋሚ ኮሚቴ 
ፀሐፊ ወይዘሮ ባንቺይርጋ መለሰ ትናት ጋዜጣዊ 
መግለጫ በሰጡበት ወቅት እንደገለጹት፤ የበዓሉ 
በየዓመቱ መከበር ለአሁኑና ወደፊቱ ትውልድ ህብረ 
ብሔራዊ አንድነትንና ጠንካራ ትስስር ለመፍጠር የጎላ 
ሚና አለው። በበዓሉ ላይ ብሔሮች፣ ብሔረሰቦችና 
ሕዝቦች ባህላቸውን በመለዋወጥ ዴሞክራሲያዊ 
አንድነታቸውን እንዲያጠናክሩ ያደርጋል ብለዋል።

  የብሔሮች፣ ብሔረሰቦችና ሕዝቦች ቀን የፌዴራል 
ሥርዓቱን ለሚያጠናከር የወል ትርክት እንዲጎለብት 
ይረዳል ያሉት ወይዘሮ ባንቺርጋ፤ ወቅቱ ከመቼውም 
ጊዜ በላይ አንድነታችንን የምናጠናክርበት ነው። 
ሰላማችን የምናጸናበት፣ አንድነታችን ሥር እንዲሰድ 
የምንተጋበት ነው፤ ለዚህ ደግሞ የበዓሉ መከበር 
ዴሞክራሲያያዊ አንድነትን ለማጠናከር ተገቢ መሆኑን 
ገልጸዋል።

 በዓሉ ሲከበር ሀገራዊ አንድነትን በሚያጠናክር 
መልኩ የፌዴራልዝምና የሕገ መንግሥት አስተምሮ 
ሥራ ይሠራል ያሉት ወይዘሮ ባንቺይርጋ፤ የሰላማዊ 

በዓሉ ብሔሮች፣ ብሔረሰቦችና ሕዝቦች ባህላቸውን እንዲለዋወጡና 
አንድነታቸውን እንዲያጠናከሩ  እያስቻለ  ነው

ትግል መገለጫ የሆነውን የመመካከር፣ የመደጋገፍ፣ 
በሃሳብ ልዕልና የመወያየትና  መደማመጥ እንዲዳብር 
በትኩረት እንደሚሠራም ጠቁመዋል። 

 ኢትዮጵያ በሁሉም አውዶች አሸናፊ እንድትሆን 
የሚያስችሉ የግንዛቤ ማስጨበጫ ሥራዎች 

እንደሚከናወኑ ጠቁመው፤  በዓሉ መግባባትን ባህሉ 
ያደረገ ህብረተሰብ ለመገንባት ጉልህ ድርሻ አለው 
ብለዋል 

 እንደ ጸሃፊዋ ገለጻ፤ በዓሉ ቀጣይነት ያለው 
ሠላም እንዲኖርና ኢኮኖሚያዊና ማህበራዊ እድገቶች 

እንዲፋጠኑ ይረዳል። በ19ኛው በዓል ላይ ታላቁ 
የኢትዮጵያ ሕዳሴ ግድብ የሕብረ ብሔራዊ አንድነታችን 
ዐሻራ ማሳያ በመሆኑ ለግድቡ የሚደረገውን ድጋፍ 
ተጠናክሮ የሚቀጥልበት ይሆናል። ኢትዮጵያን ወደ 
አዲስ ታሪካዊ ምዕራፍ ለማሻገር ህብረብሔራዊነት 
የሚኖረውን ዋጋ ማስገንዘብና  የአብሮነት እሴቶች 
እያደጉ እንዲሄዱ የሚያስችል ተግባራት ይከናወናል።                                                                           

 ባለፉት 18 ዓመታት በዓሉ ሲከበር በርካታ 
ውጤቶች ተመዝግበዋል ያሉት  ጸሐፊዋ፤ ሕዝቦች 
ለረዥም ዘመናት ይዘውት የቆዩትን አብሮነት 
እንዲያፀኑ፣ በሕገ መንግሥቱና በፌዴራል ሥርዓቱ 
ዙሪያ ግንዛቤ እንዲኖራቸው አስችሏል። እንዲሁም 
የርስ በዕርስ ትውውቅና የባህል ልውውጥ መድረክ 
እንዲሆን ምቹ ሁኔታ ተፈጥሯል ነው ያሉት። 

 የክልሎች መሠረተ ልማትና ኢንቨስትመንት 
እንዲነቃቃ፤ ታላቁን የኢትዮጵያ ህዳሴ ግድብ ከፍፃሜ 
ለማድረስ ሕዝባዊ ንቅናቄ እንዲፈጠር የላቀ ሚና 
መጫወቱንም ገልጸዋል።

 እንደ ጸሐፊዋ ገለጻ፤ በብሔሮች፣ ብሔረሰቦችና 
ሕዝቦች መካከል በብዝኃነት ላይ የተመሠረተ አንድነት 
ሥር እንዲሰድና እንዲዳብር በማድረግ ህብረ ብሔራዊ 
አንድነትን ማጎልበት ከበዓሉ የሚጠበቅ ውጤት ነው። 
የሕዝብ ለሕዝብ ግንኙነቶችና ትስስርና አንድነት 
የሚያጠናክሩ እንዲሁም የብሄሮች፣ ብሔረሰቦችና 
ሕዝቦች ቱባ ባህሎቻቸውና መልካም እሴቶቻቸውን 
የሚያስተዋቁበት መድረክ እንደሚፈጠርም ጠቅሰዋል።

  በደቡብ ኢትዮጵያ ክልል አስተናጋጅነት አርባ 
ምንጭ ከተማ ለተከታታይ አምስት ቀናት የሚዘጋጁ 
ሁነቶች  የተለያዩ ስያሜዎች ተሰጥቷቸዋል። በዚህ 
መሠረት  ህዳር 25 ቀን የወንድማማችነት፣ ህዳር 26 
ቀን የአብሮነት፣ ህዳር 27 ቀን የደቡብ ኢትዮጵያ፣ ህዳር 
28 ቀን የምክክር፣ ህዳር 29 ቀን፣ የኢትዮጵያውያን ቀን 
ተብለው መሰየማቸው ታውቋል።

በጋዜጣው ሪፖርተር

  አዲስ አበባ፡-  በአዘርባጃን ባኩ እየተካሄደ ባለው 
የኮፕ29 ጉባዔ ኢትዮጵያ በአረንጓዴ ዐሻራ እና አካባቢ 
ጥበቃ እየሠራች ያለችውን ሥራ የሚያሳይ መካነ-ርዕይ 
(ፓቪሊየን) በፕሬዚዳንት ታዬ አፅቀ ሥላሴ ተመርቆ 
ተከፍቷል።

 ፕሬዚዳንቱ በዚሁ ወቅት እንዳሉት፤  ኢትዮጵያ 
በታዳሽ ኃይል፣ በዘላቂ ግብርና እና በደን ጥበቃ ላይ 
ያላትን አዳዲስ አቀራረቦች አንስተዋል።

 በዚህም ኢትዮጵያ የበካይ ጋዝ ልቀትን ለመቀነስ እና 
ለአየር ንብረት ለውጥ የማይበገር ማኅበረሰብ ለመገንባት 
ቁርጠኛ ነች ብለዋል።

  በተጨማሪም ዓለም ትኩረቱን የአየር ንብረት 
ለውጥ ላይ በማድረግ ተጨባጭ ድጋፎችን በተለይ 

ለታዳጊ ሀገራት መስጠት እንዳለበት ማስገንዘባቸውን 
የፕላንና ልማት ሚኒስቴር መረጃ አመላክቷል።

 ዓለም አቀፍ ትብብር በማድረግ የአየር ንብረት 
ተግዳሮቶችን መፍታት እንደሚገባ ገልጸው፤ በተለይም 
በአፍሪካ ሀገራት ዘላቂ መፍትሔዎችን በማምጣት ረገድ 
ትብብሩ ያለውን ወሳኝ ሚና ማስገንዘብ እንደሚገባ 
ተናግረዋል።

  የፕላንና ልማት ሚኒስትር ፍፁም አሰፋ (ዶ/ር)፤ 
ኢትዮጵያ በታዳሽ ኃይል አቅርቦት በምግብ ዋስትና፣ 
በቱሪዝም መዳረሻዎች፣ የችግኝ ተከላ እና የአረንጓዴ ዐሻራ 
ሥራዎችን ያስቀደመ ተግባር እየሠራች ነው ብለዋል።

  በኮፕ 29 እየተሳተፈ ያለው የኢትዮጵያ ልዑክ ቁልፍ 
ውይይቶችን በማድረግ የኢትዮጵያን የአረንጓዴ ዐሻራ እና 
አካባቢ ጥበቃ ተሞክሮ እንደሚያካፍል ይጠበቃል ነው 
የተባለው።

የኢትዮጵያን የአረንጓዴ ዐሻራና አካባቢ 
ጥበቃ ሥራ የሚያሳይ መካነ-ርዕይ ተከፈተ

በጋዜጣው ሪፖርተር

  አዲስ አበባ፡- ቀዳማዊት እመቤት ዝናሽ 
ታያቸው 41 የአእምሮ ሁኔታን በተለይም የሚጥል 
በሽታ ለመለየት እና ለመመርመር የሚያስችሉ 
የህክምና መሣሪያዎችን ለሆስፒታሎች በስጦታ 
ለግሰዋል።

  የህክምና መሣሪያዎቹን በተለያዩ የሀገሪቱ 
ክፍሎች የአዕምሮ ህክምና አገልግሎት በመስጠት 
ላይ ለሚገኙ ሰባት ሆስፒታሎች በስጦታ 
መለገሳቸው ተገልጿል።

  ቀዳማዊት እመቤት ዝናሽ ታያቸው፣ የጤና 
ሚኒስትር ዶክተር መቅደስ ዳባ እና የተለያዩ 
ሆስፒታል ዳይሬክተሮች በተገኙበት በትናትናው 
ዕለት 41 የአእምሮ ሁኔታን በተለይም የሚጥል በሽታ 
ለመለየት እና ለመመርመር በተጨማሪም ሌሎች 
የአእምሮ ችግሮችን ለመመርመር የሚያስችሉ 
የህክምና መሣሪያ ናቸው በስጦታ የተበረከቱት።

  የቀዳማዊት እመቤት ጽህፈት ቤት 
ከሚሠራቸው ዋና ዋና የትኩረት አቅጣጫዎች 
ውስጥ አንዱ የአእምሮ ጤና ግንዛቤ ማሳደግ፣ 
ጥራቱንና ተደራሽነቱን የጠበቀ የህክምና እና 
ክብካቤ አገልግሎት እንዲሰጥ የተለያዩ ድጋፎችን 
ማድረግ መሆኑም ተመላክቷል።

  ጽህፈት ቤቱ  የአእምሮ ጤና  ዙሪያ በርካታ 

ቀዳማዊት እመቤት ዝናሽ ታያቸው 
የህክምና መሣሪያዎችን ለሆስፒታሎች 

አስረከቡ

ሥራዎችን በመሠራት ላይ መሆኑንና ከዚህ በፊትም 
ለአማኑኤል የአእምሮ ስፔሻላይዝድ ሆስፒታል እና 
ለጎንደር ሆስፒታል የህክምና መሣሪያዎችን ድጋፍ 
ማድረጉን የቀዳማዊት እመቤት ጽህፈት ቤት መረጃ 
ያመለክታል።

ወይዘሮ ባንቺይርጋ መለሰ

ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

በኢትዮጵያ በአሁኑ ወቅት ከአንድ ነጥብ አምስት ሚሊዮን በላይ ተሽከርካሪዎች መኖራቸው ይታወቃል። በሀገሪቱ 
ያለው የተሽከርካሪ  ብዛት ካለው የሕዝብ ቁጥር ጋር ሲነጻጸር ደግሞ  እዚህ ግባ የሚባል አይደለም።  በጎረቤታችን ኬንያ 
ዋና ከተማ ናይሮቢ ብቻ ያለው የተሽከርካሪ ብዛት በኢትዮጵያ በአጠቃላይ ካለው የተሽከርካሪ ቁጥር  በላይ ነው። 

በኢትዮጵያ አብዛኛው ተሽከርካሪ የግልና በጣት የሚቆጠር ሰው የመጫን አቅም ያላቸው በመሆናቸው  በተለይ 
በሥራ ሰዓት መውጫና መግቢያ ላይ የሚታየው  የትራንስፖርት እጥረት  እጅግ አሰልቺ  እና የሚያማርር አድርጎታል።  
በከተማው ካለው የተሽከርካሪ  ቁጥር ማነስ ጋር ተዳምሮም የመኪኖቹ  እድሜ ጠገብ መሆን ደግሞ  ሀገሪቱን ለተደራራቢ 
ወጪዎች ዳርገዋታል። የትራንስፖርት ፍሰቱ በተቀራራቢ ሰዓት መሆኑ  በትራንስፖርቱ  ላይ ጫናን አሳድሯል።  

በአንድ በኩል ኅብረተሰቡ በቂ ትራንስፖርት አግኝቶ መድረስ የሚፈልግበት ቦታ  በሰዓቱ እየደረሰ አይደለም። 
በሌላ በኩል ደግሞ  እድሜ ጠገብ መኪናዎች የነዳጅ ፍጆታቸውም ከፍተኛ ነው። የዓለም የነዳጅ ዋጋ ከጊዜ ወደ ጊዜ 
እያሻቀበ  ባለበት ፣ የመኪና መለዋወጫ ወጪም  ሰማይ በደረሰበት በዚህ ወቅት ሀገሪቱን ለከፍተኛ የውጭ ምንዛሬ 
ወጪ ዳርጓታል። እንዲሁም ያረጁ መኪኖች መብዛት  ከአየር ንብረት  ጋር ተያይዞ የሚፈጥረው ተጽዕኖም  የላቀ ነው።   

በሀገሪቱ ካሉት  ተሽከርካሪዎች አብዛኞቹ  በአዲስ አበባ የሚገኙ ቢሆንም  ዛሬም ድረስ የትራንስፖርት እጥረት 
በከተማዋ  አንዱ  የመልካም አስተዳደር  ችግር  ሆኖ ይነሳል። በመሆኑም  መንግሥት በከተማው የሚታየውን 
የትራንስፖርት እጥረት  ለመፍታት ለመንግሥት ሠራተኞች የፐብሊክ ትራንስፖርት፣ ለተማሪዎች የተማሪ ሰርቪስ 
ለሌሎችም የከተማው ነዋሪዎች  ቁጥሩ በርከት ያለ  የሕዝብ ማመላለሻ ትራንስፖርት   በማቅረብ  ችግሩን ለመቋቋም 
ጥረት  በማድረግ ላይ ይገኛል። ሆኖም ችግሩ ሊቀረፍ ስላልቻለ ሌሎች  የግል ሠራተኞች ፣ ነጋዴዎች ፣ ተማሪዎች 
እና ሌሎችም  በሚፈልጉት ሰዓት ወዳሰቡበት ቦታ ለመድረስ  ፈተና ሆኖባቸዋል። ከቤታቸው  ማልደው ወጥተውም 
ጊዜያቸውን ትራንስፖርት  በመጠበቅ ለማባከን  ተገድደዋል። በመሆኑም በትራንስፖርት ዘርፍ ውስጥ የሚስተዋሉ 
ችግሮችን በመፍታት የትራንስፖርት ሥርዓቱን ለማቀላጠፍ የሚያግዙ አማራጭ መፍትሄዎችን መፈለግ የግድ ይላል። 

ይሄውም በአንድ ጊዜ በቁጥር በርከት ያሉ ሰዎችን ማጓጓዝ የሚችሉ የሕዝብ ትራንስፖርት ማብዛት ፣ የቀላል ባቡር 
አገልግሎትን ማስፋፋት፣ ከሁሉም በላይ ደግሞ የነዳጅ  ወጪን በማስቀረት የካርቦን ልቀትን  በመቆጣጠር  ለማይበገር 
የአየር ንብረት አስተዋጽኦ የሚያደርገውን በኤሌክትሪክ የሚሠሩ  የሕዝብ  ትራንስፖርትን ማስፋፋት  ያስፈልጋል። 

ይህም አንድም ሀገሪቱን ለነዳጅ የምታወጣውን ከፍተኛ የውጭ ምንዛሬ ማዳን፣  የአየር ብክለትን መቆጣጠር 
እንዲሁም ዓለም የደረሰበትንና በየጊዜው የሚወጡ አዳዲስ የቴክኖሎጂ ውጤቶች  ተጠቃሚ  ለመሆን ያግዛል። ይህም 
አዳዲስ የሥራ ዕድሎችን ያሰፋሉ። የኤሌክትሪክ ተሽከርካሪዎቹ በነዳጅ ከሚንቀሳቀሱት ተሽከርካሪዎች ጋር ሲነፃፀሩ  
በተለይም ለእኛ ሀገር ጠቀሜታቸው ጉልህ ነው።  በመሆኑም ዛሬ በአነስተኛ  ደረጃ የተጀመረውን የኤሌክትሪክ 
ተሽከርካሪዎችን  ወደ ሀገር ውስጥ የማስገባትና በሀገር ውስጥ የመገጣጠም ሥራ  አጠናክሮ ማስቀጠል ይገባል። 

የነዳጅ ዋጋ መጨመር ያደጉትንም ሆኑ ታዳጊ ሀገራትን አማራጭ የትራንስፖርት ዘርፎችን እንዲያማትሩ 
እያስገደዳቸው ይገኛል። ከእነዚህ አማራጮች መካከል አንዱ የኤሌክትሪክ ተሽከርካሪዎችን መጠቀም ነው። ቻይና 
የኤሌክትሪክ ተሽከርካሪዎችን በብዛት በመጠቀም ቀዳሚውን ሥፍራ ይዛለች። ኢትዮጵያም የኤሌክትሪክ መኪናዎችን  
ወደ ሀገር ውስጥ እንዲገቡ እና በሀገር ውስጥም የመገጣጠም ሥራ እንዲሠራ የተለያዩ  የኢንቨስትመንት ማበረታቻዎችን 
አድርጋለች። ይህንን ዕድል በመጠቀም  ጥቂትም ቢሆኑ የኤሌክትሪክ ተሽከርካሪዎች በመግባት ላይ ናቸው። 

በትራንስፖርት ዘርፍ ውስጥ የሚስተዋሉ ችግሮችን በመፍታት የትራንስፖርት ሥርዓቱን ለማቀላጠፍ የሚያግዙ 
የኤሌክትሪክ ተሽከርካሪ ጋራዦች፣ የባትሪ መሙያ ጣቢያዎች ፣ የባትሪ መሸጫ መደብሮችን ጎን ለጎን ማስፋትና 
ተጠቃሚውንም  መለዋወጫዎችን እንደልብ አገኝ ይሆን?  ከሚል ስጋት መታደግ  ያስፈልጋል። 

ሰሞኑን የኢትዮጵያ ኢንቨስትመንት ሆልዲንግ ከጃፓኑ ዶዳይ የኤሌክትሪክ ተሽከርካሪ አምራች  ኩባንያ ጋር  
በኢትዮጵያ ዘላቂና አመቺ የትራንስፖርት አገልግሎትን ለመዘርጋት የሚያስችል ስምምነት ተደርጓል።   ትብብሩ 
በኢትዮጵያ በኤሌክትሪክ የሚሠሩ ሞተር ብስክሌቶችን በስፋት ማቅረብ፤  የትራንስፖርት ዘርፉን ወደ ኤሌክትሪከ ተኮር 
ተሽከርካሪዎች ለመቀየር መሆኑ ተገልጿል።  

ኩባንያው በቀጣይ በ12 ወራት ውስጥ እስከ 100 የባትሪ መለዋወጫ ጣቢያዎችን በመትከል፤ የአጠቃቀም መረጃ 
በመሰብሰብ ቀልጣፋ አገልግሎት እንደሚሰጥ  አስታውቋል።  በሦስት ዓመታት ውስጥ በአዲስ አበባ እና በሸገር ከተማ 
ለሚገኙ ነዋሪዎች የኤሌክትሪክ ተሽከርካሪ ተደራሽ የማድረግ ዓላማ አለው። አስተማማኝ የባትሪ መለዋወጫ  ጣቢያዎችን 
እና የኤሌክትሪክ ተሽከርካሪ መሠረተ ልማቶችን በማቅረብ የኢትዮጵያን የከተማ ትራንስፖርት ገጽታ ለመለወጥ ያለመ 
ነው። በመሆኑም ትብብሩ በፍጥነት ወደ ተግባር  ሊቀየር ይገባል።  

አሁን የሚታየውን የትራንስፖርት እጥረትን መፍታት የሚቻለው አማራጭና አዋጭ የትራንስፖርት አቅርቦቶችን 
በመወጠንና ፈጥኖ ወደሥራ በመግባት በመሆኑ ጉዳዩ የሚመለከተው አካል የትራንስፖርት ሥርዓቱን ለማቀላጠፍ 
አማራጭ መፍትሄዎችን ማጠናከርና ማስፋት ላይ አተኩሮ መሥራት ይገባዋል! 

የትራንስፖርት ሥርዓቱን ለማቀላጠፍ አማራጭ 
መፍትሄዎችን መተግበር ይገባል ! ከነፃ የንግድ ቀጣናው ለመጠቀም 

የተያዘው ጉዞ
ክብረ መንግሥት    

ኢትዮጵያ ለውጭ ገበያ ከምታቀርባቸው ምርቶች 
መካከል የግብርና ምርቶች ከፍተኛውን ድርሻ ይይዛሉ። 
በግብርናው ዘርፍ የሀገር ውስጥ ፍጆታን ለመሸፈን 
ብቻ አይደለም የምትሠራው፣ ለውጭ ገበያም ጭምር 
ታመርታለች። እንደ ቡና፣ ቅባት እህሎች፣ ጥራጥሬዎች 
ያሉት የወጪ ምርቶች በልዩ ሁኔታ የሚመረቱበት ሁኔታም 
እየታየ ነው። ሀገሪቱ አበባ፣ አትክልትና ፍራፍሬዎችንም 
እያመረተች ለውጭ ገበያ ታቀርባለች፡፡

እንደ ጥራጥሬ ያሉትን ምርቶች ደግሞ ወደ አፍሪካ 
ገበያዎች ትልካለች። በተለይ የምስራቅ አፍሪካ ሀገሮች 
በእዚህ በኩል ይጠቀሳሉ።  በቅርቡ ደግሞ አቮካዶና 
ሽንኩርትን ጨምሮ ሌሎች የግብርና ምርቶችን ወደ 
ኮሜሳ ገበያ ለማቅረብ የደረሰችበት ስምምነትም ይህንኑ 
ይጠቁማል። የኤሌክትሪክ ሃይል ምርትም ሌላው ለአፍሪካ 
ገበያ እየቀረበ ያለ  ምርት ነው። በቀጣይም ሌሎች ምርቶችን 
ለእዚህ ገበያ ታቀርባለች። ከዚህ ውጪም በኮንትሮባንድ 
ወደ ጎረቤት ሀገሮች የሚገቡ ምርቶችን በሕጋዊ መንገድ 
ሊላኩ የሚችሉበት ሁኔታ ቢፈጠር  የአፍሪካ ገበያዋ ሊሰፋ 
ይችላል። 

ከዚህ ጎን ለጎን  ከአፍሪካ ሀገሮች ወደ ኢትዮጵያ 
የሚገቡ የኢንዱስትሪ ምርቶች ፣ እንደ አትክልትና ፍራፍሬ 
ያሉ ምርቶች ስለመኖራቸው ገበያው ያመለክታል። 
የአፍሪካ ባለሀብቶች በኢትዮጵያ ኢንቨስት ያደረጉበት 
ሁኔታ እንዳለም ይታወቃል። ለእዚህም የግብጽ፣ ሱዳንና 
ኬንያ ኩባንያዎች ወይም ባለሀብቶችን በአብነት መጥቀስ 
ይቻላል፡፡

 አሁን ላይ ሀገሪቱ  የአፍሪካ አህጉራዊ ነፃ የንግድ 
ቀጣና አባል መሆኗ  ይታወቃል።  ነጻ የንግድ ቀጣናው 
የአፍሪካ ሀገራት ወደ ሀገራቸው በሚያስገቧቸው ምርቶች 
ላይ የሚጣለውን ቀረጥና ሌሎች ከቀረጥ ውጭ ያሉ 
ተግዳሮቶችን በሂደት በመቀነስ የአፍሪካ የእርስ በእርስ 
የንግድ ትስስር ለማሳለጥ የተቋቋመ እንደመሆኑ ለአፍሪካ 
ሀገራት ትልቅ የገበያ እድል ይዞ መጥቷል።  ይህም  
ኢትዮጵያን    የበለጠ ተጠቃሚ ሊያደርጋት ይችላል። 

እስካሁን ባለው ሁኔታ ግን  ፤ ኢትዮጵያ ከንግድ 
መሠረተ ልማቶች አነስተኛ መሆን፣ ተመሳሳይ እና ውስን 
ምርቶችን ከመላክ፣ ከአገልግሎት ሰጪ ተቋማቷ አለመዘመን 
እና ከአፍሪካ ሀገራት ጋር አመቺ የንግድ ስምምነቶችን 
እያደረገች ካለመሆኗ  ጋር በተያያዘ የነጻ ገበያ እድሉን 
በአግባቡ መጠቀም ሳትችል ቆይታለች። 

አሁን ግን እያከናወነች ባለችው እንቅስቃሴ ነገሮች 
እንደሚቀየሩ ይታሰባል። ሀገሪቱ ወደ አፍሪካ ሀገራት በስፋት 
ልትልካቸው የምትችላቸው በርካታ የግብርና ምርቶች ያሏት 
እንደመሆኗ በእነዚህም ላይ በስፋት እየሠራች ያለችበት 
ሁኔታ  ይህን ሁኔታ ይቀይረዋል ተብሎም ይታመናል ። 

መረጃዎች እንደሚያመለክቱት፤ የአፍሪካ አህጉራዊ 
ነጻ ንግድ ቀጣና ከአንድ ነጥብ ሶስት ቢሊዮን  በላይ 
የአፍሪካ ህብረት አባል ሀገራትን ሕዝብ የሚያስተሳስር 
ሲሆን፣ ይህም ከ3 ነጥብ 4 (GDP)  ትሪሊየን የአሜሪካ 
ዶላር በላይ አህጉራዊ አጠቃላይ ሀገራዊ ምርት ይይዛል። 
ነጻ ገበያው ይህን ያህል አቅም ያለው መሆኑ አባል ሀገሮች 
ያላቸውን ሊሸጡ፣ የሌላቸውን ደግሞ ሊሸምቱበት 
የሚያስችል መልካም አድል ሲሆን፣ ለእዚህ ግን ገበያው 
የሚጠይቃቸውን መሠረተ ልማቶች አሟልቶ መገኘት 
ይገባል።  

እንደ ኢትዮጵያ ላሉ በወጪ ምርት ላይ ትኩረት 
ሰጥተው ለሚሠሩና ኢኮኖሚያቸው እያደገ ለሚገኙ ሀገሮች 
ደግሞ ይህ እድል ብዙ መልካም አጋጣሚዎችን ይፈጥራል። 
ምክንያቱም ኢትዮጵያ ከሁሉም የአፍሪካ ሀገራት አኳያ 
ስትታይ በተለየ መልኩ የምታመርትበት መልከአምድር፤ 
የምርት አይነትና ቁርጠኛ አመራር አላት። በግብርናው ዘርፍ 
ለውጭ ገበያ ሊውሉ የሚችሉ እንደ ስንዴ ባሉት ምርቶች 
ላይ በስፋት እየሠራች ከፍተኛ ውጤትም እያስመዘገበች 
ትገኛለች። 

እስከ አሁንም ጥራጥሬ እና የቅባት እህሎችን ወደ 
አፍሪካ ሀገሮች የምትልክ እንደመሆኗ እነዚህን ምርቶች 
በስፋት አምርታ ለገበያው በመላክ በሚገባ መጠቀም 
ትችላለች። በትራንስፖርትና ሎጅስቲክ አገልግሎትም 
እንዲሁ አቅሙ እንዳላት ይታወቃል። በተለይ በአህጉሪቱ 
በርካታ መዳረሻዎች ያሉት የኢትዮጵያ አየር መንገድ በዚህ 
በኩል ትልቅ አቅም ይሆናል፡፡

 የባህር ትራንስፖርትና ሎጅስቲክስ አገልግሎት 
ሰጪ ተቋማትም ሌሎች አቅሞች ሊሆኑ ይችላሉ።  ይህ 
ሁሉ የአፍሪካ ነጻ የንግድ ስምምነትን ለመጠቀም ጥሩ 
እድል መሆኑ እየተገለጸ ነው። ይህ ምቹ ሁኔታ ብቻውን 
በራሱ  ውጤታማ አያደርግም ፤   አቅም በሚገባ አውቆ  
ተጠቃሚነትን ማረጋገጥ ላይ መሥራት ያስፈልጋል። ከዚህ 
አንጻርም ሀገሪቱ በ2017 በጀት ዓመት የመጀመሪያ ሩብ 
ዓመት ምን አከናወነች የሚለውን ማየት ተገቢ ነው ። 

በንግድና ቀጣናዊ ትስስር ሚኒስቴር የወጣው የ2017 
በጀት ዓመት የሩብ ዓመት ረፖርት እንደሚያመላክተው፤ 
ኢትዮጵያ ከአፍሪካ አህጉራዊ ነጻ ንግድ ቀጣና ጋር በተያያዘ 
በርካታ ተግባራትን አከናውናለች። አንዱ ከአባል ሀገራት 
ለሚቀርቡ ጥያቄዎችና የድርድር ሰነዶች ምላሽ መስጠት 
የሚለው ነው፤ ይህንንም በቅርቡ ወደ ሙሉ ትግበራ 
የገባውን  የማክሮ-ኢኮኖሚ ማሻሻያ ተከትሎ እነዚህን 
የድርድር ሰነዶችን መከለስ በማስፈለጉ ከዓለም ንግድ 
ድርጅት ከመጡ ባለሙያዎች ጋር በመሆን ሰነዶችን 
በመከለስ ማጠናቀቅ ተችሏል። ሰነዶቹንም ለብሔራዊ 
ስቲሪሚንግ ኮሚቴ በማቅረብ በ18 የግዴታ አንቀጾች ላይ 
ውሳኔ በማስጠት ለሴክሬታሪያት ተልኳል፡፡

ሌላው የተከናወነው ተግባር ለድርድር ሰነዶች 
የሚያግዙ የዳሰሳ ጥናቶችን ማካሄድ ነው፤ በቀጣይ 
ለሚካሄዱ ድርድሮች ግብዓት የሚሆኑና የሀገራችንን አቋም 
ለመያዝ የሚያግዙ ሁለት ጥናቶች ተመርጠው በቀጣይ ሩብ 
ዓመት ለማጠናቀቅ እየተሠራባቸው ይገኛል። እነዚህም 
በገቢ ንግድ ፍቃድ አሰጣጥ ሥርዓት ላይ የዳሰሳ ጥናት 
ማድረግ እና በቴክኒካዊ የንግድ መሰናክሎች (Technical 
Barriers to Trade) ዙሪያ ያሉ ሕጎችና አሠራሮችን ከዓለም 
ንግድ ድርጅት የTBT ስምምነት ጋር ያላቸውን ክፍተት 
ለመለየት እና ተቋማዊ አደረጃጀትን ለማጠናከር የሚረዱ 
ስለመሆናቸው ሪፖርቱ አመላክቷል። 

የሁለትዮሽ ውህደትን በማጠናከር የድንበር ንግድ 
እድሎችን ማስፋት የሚለውም ሌላው ተግባር ሲሆን፤ 
በዚህ ሥር የሁለትዮሽ ግንኙትን በማጠናከር የወጪ ንግድ 
ገበያን ማስፋፋት፣ ከጎረቤት ሀገሮች ጋር ውጤታማ የንግድ 
ስምምነቶችን መፈራረም፤ ሕጋዊ ንግድን ማጠናከር እና 
ከጎረቤት ሀገራት ጋር የተሳካ የንግድ ግንኙነትን ማጠናከር 
ብሎም ሀገራዊ የድንበር ተሻጋሪ ንግድ (የጠረፍ ንግድ) 
ስትራተጂ ማዘጋጀት እና ተግባራዊ ማድረግ የሚሉት 
ጉዳዮች ተዘርዝረው እየተተገበሩ ይገኛሉ።  

የአፍሪካ አህጉራዊ ነፃ የንግድ ቀጣናው ተወዳዳሪነትን 
በእጅጉ የሚፈልግ በመሆኑ እንደ ኬንያ፣ ኡጋንዳ እና ሩዋንዳ 
የመሳሰሉ ዋነኛ ተፎካካሪ ሀገራትን በልጦ መገኘት ግድ 
እንደሚልም መረጃዎች ያመለክታሉ። ከዚህ አኳያ እቅድ 
የተያዘው በሁለተኛ ሩብ ዓመት ቢሆንም በዚህ ሩብ ዓመት 
ከጎረቤት ሀገሮች ጋር ያለውን የንግድ ልውውጥ ውጤታማ 
ለማድረግ እና የሚስተዋሉ ሕገ-ወጥ ንግድ እና ኢ-መደበኛ 
ንግዶችን ወደ መደበኛ ለመቀየር አንድ ስምምንት አድርጎ 
ወደ ተግባር መቀየር በማስፈለጉ ይህ እውን እንዲሆን 
ተደርጓል፡፡

አስቀድመው የሚሸጡ ምርቶችን በማምረት ጥሩ 
ልምድ ያላቸው እንደ ሞሮኮ፣ ግብጽ፣ ናይጀሪያ እና ደቡብ 
አፍሪካ ያሉ ነጋዴዎችን ለመወዳደር አቅምን ማሳደግ ግድ 
ይላልና ሀገራችን የምትፈራረማቸው ስምምነቶች በትኩረት 
መተግበር ይኖርባቸዋል። ከዚህ አንጻርም በሩብ ዓመቱ 
የተከናወኑ በርካታ ተግባራት አሉ። ለአብነት ከጂቡቲ 
ጋር የተፈራረመችውን የጠረፍ ንግድ ስምምነት ወደ ሥራ 
ለማስገባትም በሀገራችን በኩል ለአፋር እና ሶማሌ ክልሎች 
ሥልጠናና በአዲስ መልክ የጠረፍ ንግድ ፈቃድ ሰጥታለች። 
በአፋር ክልል በኩል የጠረፍ ንግዱን ጀምራለች። ይህ ግን 
የበለጠ መጠናከር ይኖርበታል። 

ከንግድ ቀጣናው ተጠቃሚ ለመሆን የሚደረገው ጉዞ 
በጥሩ ሁኔታ እንዳለ መረጃው ያመለክታል። በቀጣይም 
ይህን በማፋጠን ወደ ተጠቃሚነቱ መግባት ያስፈልጋል።  
በዚህ ነጻ ገበያ የምንፎካከራቸው ሀገራት በርካታ ስለሆኑ 
ለውድድሩ ፈጥኖ በመዘጋጀት ሜዳ ገበቶ መግጠም 
ያስፈልጋል። ለገበያ የተደረጉ ስምምነቶችና የመሳሰሉት 
በተግባር መተርጎም አለባቸው። የአፍሪካ አህጉራዊ ነፃ 
የንግድ ቀጣና ጉዳዮችን በሚመለከት ሰሞኑን ሀገራችን ላይ 
እየተከናወኑ ስብሰባዎችንም ሀገራችን ፍላጎቷን ለማሳካት 
የምትጠቀምባቸው ሊሆኑ ይገባል። የስብሰባዎቹን 
ውሳኔዎችንም ለሀገር በሚመጥን መልኩ አውርዶ ተግባራዊ 
ማድረግ ያስፈልጋል። 

ተጠየቅ

ወደ ገጽ 7 ዞሯል

ፎ
ቶ

- ገ
ባቦ

 ገ
ብ

ሬ

‹‹የከተማዋ የውሃ ችግር የሚቀረፈው የተጠኑ የውሃ 
ግድብ ፕሮጀክቶችን መገንባት ስንችል ነው››

-	 አቶ ፍቃዱ ዘለቀ 
የአዲስ አበባ ውሃና ፍሳሽ የውሃ አቅርቦትና ሥርጭት ምክትል ሥራ አስኪያጅ

አዲስ ዘመን፡- አዲስ አበባ በቀን ምን 
ያህል ውሃ ያስፈልጋታል? እናንተስ በቀን 
ከሚያስፈልጋት የውሃ መጠን ምን ያህሉን 
እያቀረባችሁ ነው?

አቶ ፍቃዱ፡- የከተማዋ ነዋሪ አራት ሚሊዮን 
ነው በሚል ስሌት፤ በቀን የምናመርተው ውሃ 677ሺ 
ሜትር ኪዩብ  ነው። የሚያስፈልገው ደግሞ አንድ ነጥብ 
ሶስት ሚሊየን ሜትር ኪዩብ ነው። ይህ የሚያሳየው 
በአቅርቦት እና በፍላጎት  መካከል ልዩነት እንዳለ 
ነው። ችግሩንም ለመፍታት በውሃና መሠረተ ልማት 
ማስፋፊያ ዘርፍ በኩል እየተሰሩ ያሉ ሥራዎች አሉ። 
ለምሳሌ በቀን 80ሺ ሜትር ኪዩብ ውሃ ከተማ ውስጥ 
ከሚቆፈሩ ጉድጓዶች ለማቅረብ እየተሠራ ነው።  

አዲስ ዘመን፡- ከተማችን ውስጥ ሰዎች 
ለመኪና ማጠቢያ፤ ለቤት ግንባታ፤ ለመጸዳጃ 
ቤቶች እና ለመሳሰሉት ንጹህ ውሃን እየተጠቀሙ  
ነው ፤ ሁኔታው ችግሩን አያባብሰውም  ? 
ተቋማችሁስ ይሄንን ዓይነቱን  ችግር ለመፍታት 
ምን እየሰራ ነው?

አቶ ፍቃዱ፡- ይህ ጉዳይ የሚያያዘው ከግንዛቤ  
ጋር ነው። ባለሥልጣን መሥሪያ ቤቱ ለእነዚህ 
አገልግሎቶች ከፍሳሽ ማጣሪያ የሚወጣውን ውሃ 
እንዲጠቀሙ ለማድረግ ጥረት እያደረግን ነው። 
ለምሳሌ ከውበትና ከአረንጓዴ ልማት ቢሮ ጋር በጋራ 
እየሰራን ነው። የፍሳሽ ማጣሪያ ጣቢያዎች አሉን። ከዚያ 
ተጣርቶ  የሚወጣውን  ውሃ ለአረንጓዴ ልማት ሥራው 
ይጠቀሙበታል። 

በግለሰብ ደረጃ ለመኪና እና ለግቢ ማጠቢያ 
ንጹህ ውሃን የሚጠቀሙ ሰዎችን ግንዛቤ በማሳደግ 
ለውጥ ማምጣት ይቻላል። እኛ እንደዚህ የሚያደርጉ 
ግለሰቦችን ስናገኝ ምክር እንሰጣለን። በጣም 
የከፋ አጠቃቀም ያላቸውን ደግሞ መስመራቸውን 
እናቋርጣለን። 

የውሃ ችግር አለ። ችግሩ የማያንኳኳበት ቤት 
የለም።  ይህ ሁሉ ችግር እንዳለ እያወቀ አትክልት 
በታከመ ውሃ የሚያጠጣ እና መኪና የሚያጥብ ካለ  
ማህበራዊ ኃላፊነት የማይሰማው ነው ፤ የአመለካከት 
ለውጥ ያስፈልገዋል፡፡

አዲስ ዘመን፡- ሰዎች መጸዳጃ ቤት ከተጠቀሙ 
በኋላ በአንድ ጊዜ አምስት ሊትር ውሃ ይለቃሉ። 
በአንዳንድ ሀገራት ለመጸዳጃ ቤት የተለየ መስመር 
ተዘርግቶ የታከመ ውሃ እንዳይባክን ይደረጋል። 
በኛስ ከተማ መስመር ለመለየት ወይም በሌላ 
መንገድ ችግሩን ለመፍታት ምን ታስቧል?

አቶ ፍቃዱ፡- ይህ የሥልጣኔ ውጤት ነው። 
ሀገራችን እንደሚታወቀው የውሃ ችግር የለባትም። 
ውሃውን አልምቶ ለመጠቀም ያለባት የፋይናንስ  
ችግር  ነው። ይህ ጥያቄ የሚመለሰው ስናድግ ነው። 
አሁን ባለው ሁኔታ አላማችን በሁሉም ቤት የመጠጥ 
ውሃ ማድረስ፤ ፍላጎቱን እና አቅርቦቱን ማጣጣም እና 
ብክነትን መቀነስ  ነው። 

መክሊት ወንድወሰን እና ሞገስ ተስፋ

የአዲስ አበባ ውሃና ፍሳሽ ባለሥልጣንን ለመጀመሪያ ጊዜ በአዋጅ ቁጥር 68/1963 ዓ.ም፤ በድጋሚ 
በአዋጅ ቁጥር 10/87 የተቋቋመ መንግሥታዊ ተቋም ነው። የከተማዋን የመጠጥ ውሃ እና ፍሳሽ  
ለማስተዳደር  የተቋቋመው መሥሪያ ቤቱ   የረጅም ዓመታት  እድሜ ቢኖረውም  በተለያዩ ምክንያቶች  
የእድሜውን ያህል  አገልግሎት ፈላጊዎችን የሚያረካ አገልግሎት መስጠት  ሳይችል ቀርቷል።

ተቋሙ  አሁን ላይ  ንጹህ የመጠጥ ውሃ ለነዋሪዎቿ በሚፈለገው  ደረጃ ማቅረብ ባለመቻሉ ተጠቃሚዎች 
በብዙ ፈተናዎች ውስጥ  ለማለፍ እየተገደደ ያላባቸው ሁኔታዎች አሉ። ከዚህ ጋር ተያይዞም  ከተገልጋዮች 
የሚቀርብበት ቅሬታ በየጊዜው  እየጨመረ ነው።    

አሁን አሁን በከተማዋ የተለያዩ አካባቢዎች  የመጠጥ  ውሃ  በሳምንት አንድ ጊዜ፤ ከዛም አልፎ  በ15 
ቀን አንድ ጊዜ  የሚያገኙበት ሁኔታ  ተፈጥሯል ፤  ባለሥልጣን መሥሪያ ቤቱ ከተቋቋመበት ዓላማ አንጻር 
ለከተማዋ አስፈላጊውን   የንጹህ መጠጥ ውሃ ለምን ማቅረብ አልቻለም ?፤ የጋራ መኖሪያ ቤቶችን ጨምሮ 
በበርካታ ሰፈሮች የሚታየው  የውሃ እጥረት  ምንጪ ምንድን ነው ? ችግር ለዘለቄታው ለመፍታት  ምን 
እየተደረገ ነው ? ችግሩን ለምን መቅረፍ አልቻለም ? በሚሉና መሰል ጉዳዮች ዙሪያ  የባለሥልጣኑ  የውሃ 
አቅርቦትና ሥርጭት ምክትል ሥራ አስኪያጅ  አቶ ፍቃዱ ዘለቀ አነጋግረን እንደሚከተለው አቅርበነዋል ። 

ለመጸዳጃ ቤት የሚሆን ውሃ መስመር ለይቶ 
ወደ ቤት ማድረስ ይቻላል።  እውቀቱም  አለን። ነገር 
ግን ከሥልጣኔያችን እና ከኢኮኖሚ እድገታችን ጋር 
ተያይዞ ሊከወን የሚችል ነው። መስመር ለመዘርጋት 
ኢንቨስትመንት ይፈልጋል። የዚህ ዓይነቱ የውሃ 
አጠቃቀም ያላቸው ሀገራት ታዳጊ ሀገራት ሳይሆኑ 
ያደጉ ሀገራት ናቸው። እኛም ስንበለጽግ እንደርሳለን። 

ውሃ ከሚፈለገው መጠን በላይ ያባክናሉ 
ተብለው በሚታሰቡ ተቋማት ላይ ዘመናዊ የሆኑ 
መሳሪያዎችን በመጠቀም ውሃ  እንዲቆጥቡ ማድረግ 
ያስፈልጋል። አሁን ያለንን ሀብት  የውሃ አቅርቦታችንን 
ለማሳደግ ብንሰራበት መልካም ነው። እንደ ሃሳብ 
ግን ኢኮኖሚያችን ሲያድግ የመጠጥ ውሃ ብዙ ወጭ 
የሚስወጣ ስለሆነ ከመጠጥ ውጭ ላሉ አገልግሎቶች 
ሌሎች መስመሮችን ዘርግተን መጠቀም ያስፈልገናል። 

በከተማዋ ከስምንት ሺ ኪሎ ሜትር በላይ የውሃ 
መስመር አለን። ጥያቄውን ለመመለስ የተጣራ ውሃ 
የሚተላለፍበት ሌላ ስምንት ሺ ኪሎ ሜትር መስመር 
መገንባት ያስፈልገናል። ይህ ደግሞ አሁን ላይ የሚቻል 
አይደለም። እንደ ተቋም በተያዘው የ10 ዓመት 
ስትራቴጂክ እቅድ  በዋናነት ለመሥራት ያቀድነው  
ፍላጎቱን እና አቅርቦቱን ማጣጣም፤ ብክነትን ለመቀነስ 
ያረጁ መስመሮችን መቀየር እና ውሃን ለመቆጠብ 
የሚያስችሉ መንገዶችን መፍጠር ነው። 

አዲስ ዘመን፡- ደህንነቱ የተጠበቀ የከርሰ 
ምድር እና የገጸ ምድር ውሃን አጣርቶ ለማቅረብ 
የቴክኖሎጂ አቅማችሁ ምን ያህል ነው ?

አቶ ፍቃዱ፡- አዲስ አበባ በቀን 210ሺ ሜትር 
ኪዩብ ከከርሰ ምድር እና 467ሺ ሜትር ኪዩብ ከገጸ 
ምድር ውሃ ታገኛለች። ከተማዋ ላይ 240 የውሃ 
ጉድጓዶች አሉን።  ከገፈርሳ እና ከለገዳዲ የገጸ ምድር 
ውሃን  ለማጣራት  መቶ በመቶ በሚባል ደረጃ ችግር 
የለብንም። ክረምት ላይ ውሃ ይገባል። ጣቢያዎቹም 
ላይ ራሳችን   ውሃውን እናጣራለን። መብራት ሲጠፋ 
ውሃው እንዳይቋረጥ ጀኔሬተሮች ተገጥመው  በቋሚነት 
ውሃ ለተጠቃሚ እናቀርባለን። 

ከለገዳዲ እና ከገፈርሳ የውሃ አቅርቦት የሚያገኙ 
ተጠቃሚዎቻችን ፍጹም ቅሬታ የላቸውም ባንልም 
ከሌሎቹ አካባቢዎች የተሻለ የደንበኛ እርካታ አላቸው። 
እኛም ፈረቃውን ጠብቆ ከማቅረብ አኳያ ጥሩ 
አፈጻጸም አለን። ይሄም የሆነው ውሃው ስለማይቋረጥ 
ነው። ከከርሰ ምድሩ የሚቀርበው ውሃ ጋር “የኦፕሬሽን”  
ችግር የለም  ‹‹የካዳ ሲስተም›› አላቸው። እየሰራ ነው 
ወይስ ቆሟል የሚለውንም “በሪሞት ኮንትሮል”  
እንከታተላለን። 

ነገር ግን የምርት አፈጻጸሙ እንደ ገጸ ምድሩ ቀላል 
አይደለም። 240 ጉድጓድ አለን ስንል 240 ትራንስፎርመር 
አለን ማለት ነው። ሁሉም ትራንስፎርመሮች ከአንድ 
የኃይል ጣቢያ ኃይል የሚያገኙ ሳይሆን ከተለያየ 
‹‹ሰብስቴሽን›› ኃይል የሚያገኙ ናቸው። አንድ ቦታ 
ላይ መብራት ጠፋ ማለት ውሃ ይቋረጣል። 240ውም 

ጉድጓድ ላይ ጀነሬተር ማስቀመጥ ወጪውን ከፍ 
ያደርጋል። ሌላ አማራጭ የሌለበት ቦታ ላይ ጀኔሬተር 
እናስቀምጣለን። ውድም ቢሆን ሌሊት እና ቀን ነዳጅ 
እያመላለስን እንዲሰራ እናደርጋለን፡፡

በከርሰ ምድር የውሃ  አቅርቦት ላይ ያቀድነውን 
ከ80 በመቶ በላይ መፈጸም ከባድ ነው። ይህም 
የሚሆነው በሁለት ምክንያት ነው። አንደኛው ምክንያት 
የመብራት መቆራረጥ ነው። ሁለተኛው ደግሞ 240 
ጉድጓድ ዓመቱን ሙሉ ጤነኛ ሆኖ ሊሰራ ስለማይችል 
ፓምፖች ይቃጠላሉ። ሲቃጠሉ በሌላ ፓንፕ መተካት 
አለባቸው። የጉድጓዶቹ ጥልቀት 150 እስከ 250 
ሜትር ድረስ ነው። ይሄውም ፓምፕ የመቀየሩን ሥራ 
ያከብደዋል። 

አንድ ፓምፕ ሲቃጠል ለመቀየር በአማካይ 
ስምንት ቀናትን ይወስዳል። በነዚያ ስምንት ቀናት 
ውሃ አይመረትም። በዓመት ውስጥ  ከአስር በመቶ 
በላይ ፓምፕ ይቃጠላል። ስለዚህ እቅዳችንን መቶ 
በመቶ ማሳካት አንችልም። ከከርሰ ምድር ውሃ 
የሚያገኙ አካባቢዎች ፈረቃ የማስጠበቅ አካሄዳችን 
ችግር አለበት። በመብራት መቆራረጥ እና በፓምፖች 
መቃጠል የውሃ አቅርቦት ችግር ይፈጠራል። 

አዲስ ዘመን፡- ችግሩን ለመፍታት ምን 
እያደረጋችሁ ነው ?

አቶ ፍቃዱ፡- ይሄንን ችግር ለመፍታት 
ለኤሌክትሪክ አገልግሎት እኛ ጋር ቢሮ ሰጥተናቸው 
በጋራ አብረን እየሰራን ነው። በሀገራችን ሙሉ በሙሉ 
የኃይል አቅርቦት ችግር ሲፈታ ጥሩ የውሃ አቅርቦት 
ይኖራል። ከዚህ ባለፈ የኦፕሬሽን ችግርን ለመፍታት 
‹‹ሴንትራል የካዳ ሲስተም›› እየገነባን ነው። 

ካሉን 240 ጉድጓዶች 145 የሚሆኑት በየመንደሩ 
ውስጥ ያሉ ጉድጓዶች ናቸው። እዛ ላይ ያለውን ሥራ 
የሚያከናውኑት ሰዎች ናቸው።  ለውጤታማነቱ 

በቀን የምናመርተው 
ውሃ 677ሺ ሜትር 

ኪዩብ ነው። 
የሚያስፈልገው ደግሞ 

አንድ ነጥብ ሶስት 
ሚሊየን ሜትር 

ኪዩብ ነው



አዲስ ዘመን   ረቡዕ ኅዳር 4  ቀን 2017 ዓ.ም     ገጽ 7

ከ6ኛ ገፅ የዞረ

ተጠየቅ
‹‹የከተማዋ የውሃ ችግር የሚቀረፈው...

ጠንካራ  ክትትል ይፈልጋል። የምንመራው ሰው ስለሆነ 
የሥራ ሥነ ምግባር ያስፈልጋል። ሁሉም ሠራተኛ  
የተሰጠው ኃላፊነት ገብቶት ሥራውን በሚገባ ይሰራል 
ማለት አንችልም። 

በጣም ጥሩ ሥነ ምግባር ያላቸው ሠራተኞች 
እንዳሉ ሁሉ ጉድለት ያለባቸውም ይኖራሉ።  በዋና ቢሮ 
በኩል ለ145ቱም የጉድጓድ ውሃ ማውጫ ጣቢያዎች 
በመደወል  ስለምርቱ ይጠየቃሉ። ነገር ግን ይሄንን 
ችግር በቋሚነት ሊፈታልን የሚችለው ሲስተም ነው። 
በሚቀጥለው ዓመትም ‹‹የሴንትራል ካዳ ሲስተሙ›› 
ሲጠናቀቅ ችግሩ ይቀረፋል፡፡

አዲስ ዘመን፡- አዲስ አበባ መቼ ከፈረቃ የውሃ 
አቅርቦት ተላቃ በየዕለቱ ውሃ ታገኛለች?

አቶ ፍቃዱ፡- አዲስ አበባ ከውሃ ችግር 
የምትወጣው ገቢያችንና የውጭ ምንዛሬ የማግኘት 
አቅማችን ሲያድግ እና ግድቦቻችንን ገንብተን ስንጨርስ 
ነው። የውሃ ሥራ እንደ ፋብሪካ ተገንብቶ በቃ አሁን 
አለቀ የምንለው አይደለም። እያደግን ስንመጣ  የውሃ 
ፍላጎታችን ያድጋል፤ ሰው ንጹህ መሆን አለበት። ውሃን 
ለሚያስፈልገው ነገር ሁሉ መጠቀም መቻል አለበት። 
የውሃ ፍላጎት የሆነ ጊዜ ተጀምሮ የሆነ ጊዜ የሚጠናቀቅ 
አይደለም። 

የነብስ ወከፍ ገቢያችን ሲያድግ ፍላጎታችንም 
ይጨምራል። ከተማ ውስጥ የሚኖሩ ሆቴሎች እና 
ህንጻዎች የውሃ አቅርቦት ፍላጎታቸውም ይጨምራል። 
ለዚህም ተከታታይ ሥራ ያስፈልጋል። አሁን ላይ በዘርፉ 
ያሉትን ዋና ዋና ችግሮች   ለመፍታት የ10 ዓመት 
ስትራቴጂክ እቅድ  አስቀምጠናል።   

የአዲስ አበባ የውሃ እጥረት በውሃ አቅርቦትና 
ፍላጎት መካከል ያለው ልዩነት ሰፊ በመሆኑ ነው። ይህ 
ሲፈታ ብዙ ነገሮች ይፈታሉ። የውሃ ችግር የዕድገት፤ 
የፋይናንስ ችግር ነው፤ ገንዘብ ካለ ውሃ አለ፤ ስለዚህ 
እጥረቱ  የድህነት ችግር ነው። ስናድግ ገንዘቡ ሲኖረን 
ውሃ አለ። ከእኛ የባሰ በረሃ ውስጥ ያሉ ሀገሮች ገንዘቡ 
ስላላቸው ውሃ አላቸው። የውሃ እጥረቱ ከፋይናንስ ጋር 
የሚገናኝ በመሆኑ የከተማዋ የውሃ ችግር የሚቀረፈው 
የተጠኑ የውሃ ግድብ ፕሮጀክቶችን መገንባት ስንችል 
ነው፡፡

አዲስ ዘመን፡- ውሃን አጣርቶ ዳግም ጥቅም 
ላይ ከማዋል አኳያ ያላችሁ እንቅስቃሴ ምን 
ይመስላል? አሁን ካሉት የማጣሪያ ጣቢያዎችስ 
ምን ያህል ሜትር ኪዩብ ውሃ በቀን ይገኛል?

አቶ ፍቃዱ፡- አሁን ካሉት የፍሳሽ ማጣሪያ 
ጣቢያዎች ውስጥ ትልቁ ቃሊቲ ያለው የፍሳሽ ማጣሪያ 
ነው። በቀን እስከ 100ሺ ሜትር ኪዩብ ፍሳሽ ያጣራል። 
ከዛ የሚወጣውንም ውሃ በመኪና ለግንባታ ቦታዎች 
እና ለአረንጓዴ ልማት እንዲውሉ ይደረጋል። ሌሎችም 
ተለምዷዊ  የሆኑ የፍሳሽ ማጣሪያ ጣቢያዎች አሉን። 

ከእነዚያ የሚወጡ ውሃዎችን ማጣራት ብቻ 
ሳይሆን ኬሚካሎችም ይጨመሩባቸዋል። ለመጠጣት 
ሥነ ልቦናችን ስለማይፈቅድ እንጂ ሌላ ችግር የለውም። 
ያንንም ለግንባታ እንሰጣለን። በየክፍለ ከተማው 
ለአትክልቶች የሚያጠጧቸው ውሃ መቶ በመቶ ከእኛ 
ማጣሪያ ጣቢያዎች የሚወጣ ውሃ ነው፡፡

አዲስ ዘመን፡- የ10 ዓመቱ ስትራቴጂክ እቅድ 
ለመጠናቀቅ አምስት ዓመታት ናቸው የቀሩት እና 
እቅዱን ለማሳካት ምን እየሠራችሁ ነው? በቀሩት  
ዓመታት  እቅዱን ማሳካት ይቻላል?

አቶ ፍቃዱ፡- የኮሪደር ልማቱን ማየት ይቻላል። 
በአጭር ጊዜ ምን ያህል ሥራዎች መከናወን እንደሚችሉ 
ማሳያ ነው። የጊዜ ችግር የለብንም ጥያቄያችን የገንዘብ 
ነው። ገንዘቡን ማግኘት ከቻልን ሥራዎቹን መሥራት 
እና ማጠናቀቅ እንችላለን። ጥናቶች ተጠንተው እጃችን 
ላይ አሉ። አሁን ላይ ባለው አምስት ዓመት የሚሰራው 
ሥራ በበፊት 10 ዓመት እና ከዛ በላይ የሚወስድ ሥራ 
ነው። እኛ ያቀድነው እንችላለን ብለን ነው። ነገር ግን 
አሁን ትልቁ ተግዳሮት የሚሆነው የውጭ ምንዛሬ 
ነው። የውሃ ፕሮጀክቶች በዓመታዊ በጀት የሚሰሩ 
አይደሉም። በብድር እና በፌዴራል መንግሥቱ 
ድጋፍ የሚሰሩ ናቸው። ገንዘቡን እንዳገኘን ወደ ሥራ 
እንገባለን። 

አዲስ ዘመን፡- ከተማዋን ከማስዋብ 
ጋር በተያያዘ እየተሠሩ ላሉ የውሃ ፏፏቴዎች 

የውሃ አቅርቦቱን ከየት እያገኙ ነው? ብክነትስ 
እንዳይኖር ምን እየተሠራ ነው? 

አቶ ፍቃዱ፡- ከተማዋን የማስዋብ ሥራ እየተሠራ 
ነው። ከቃሊቲ የፍሳሽ ማጣሪያ ጣቢያዎች ጥቅም ላይ 
እየዋሉ ነው። ስለዚህ ለውሃና ፍሳሽ ፈተና አይሆንም። 
ውሃው የሚገባው ወንዝ ውስጥ ነበር።  የሚገባው 
ውሃ 100 ሺ ድረስ አቅም አለው። ከፍሳሽ ማጣሪያ 
የሚወሰደውን ውሃ  እየተጠቀሙ ነው። ስለዚህ 
ለፋውንቴኖች የሚውለው ውሃ ለንጹህ መጠጥ ውሃ 
የሚውለውን ሳይሆን ወንዝ ውስጥ የሚገባውን ውሃ 
ነው። 

አዲስ ዘመን፡- ውሃ ከሚባክንባቸው 
ምክንያቶች አንዱ የመስመር ጥገና ሥራ ነውና 
ጥገና የምታደርጉበት የአሠራር ሂደት ምንድነው? 
እንደመስፈርት የተቀመጠ አሠራር የለም?

አቶ ፍቃዱ፡- ከለገዳዲ የሚነሳ መስመር የጥገና 
ጊዜ እና አንድ ሰፈር ውስጥ አገልግሎት የሚሰጥ 
መስመር ቢሰበር ከተማዋ ውስጥ ያለው የውሃ 
እጥረት ስላለ እንደተቋም መስመር ከተሰበረ  በ24 
ሰዓት ውስጥ  ይሰራል።  መስመር ከተሰበረ መረጃ 
እስኪመጣ የሚወስደው ጊዜ አለ። መስመር ተሰበረ 
ማለት ወዲያው ሂዶ ወደ ጥገና መግባት አይቻልም። 
መስመሩ ተሰብሯል ውሃና ፍሳሽ ባለሥልጣን አይተው 
አልዘጉትም የሚሉ ሃሳቦች ይነሳሉ። ነገር ግን መስመሩን 
ለመጠገን ውስጥ ያለው መስመር መውጣት አለበት። 
ስለዚህ ታይቶ የሚቀየር ከሆነ ይቀየራል፤ የሚታሰርም 
ከሆነ ይታሰራል። እንደ ጉዳቱ ሁኔታ ታይቶ በአዲስ 
ይቀየራል። 

ይህን ሥራ ለመሥራት ወጥ የሆነ የአሠራር ሂደት 
የለም። እንደሚገጥመው የችግር ሁኔታ የሚወሰን 
ነው። ተቋሙ ከአንድ ሺ 400 ኪሎ ሜትር ጀምሮ 
አንድ ነጥብ አራት ሜትር እስከ ቧንቧ አፍንጮቹ ድረስ  
በተቻለ መጠን ይጠገናል። ጥገናው ሁለት፤ ሶስት ቀን 
24 ሰዓት እየተሰራ ሊጠገን ይችላል። ከዚያም በላይም 
የሚወስድበት አጋጣሚ አለ። 

ይህ ግን እንደቦታውና እንደሚገጥመው ችግር 
የሚወሰን ነው። ከፍተኛ ጉዳት ካጋጠመም አንድ 
ሳምንት ሊወስድ ይችላል። ይህንንም በፍጥነት 
ለማጠናቀቅ ለባለሙያዎች በየጊዜው ስልጠና 
እንሰጣለን። አሁን ላይ የውሃ መስመር በሀገር ውስጥ 
አቅም መዘርጋት ጀምሯል። 

አዲስ ዘመን፡- ነዋሪዎች የውሃ መስመር 
ይግባልኝ ጥያቄ ሲያቀርቡ በምን ያህል ጊዜ 
ውስጥ ምላሽ ትሰጣላችሁ?

አቶ ፍቃዱ፡- ይህ የሚመለስበት ስታንዳርድ 
አለው። አሁን ላይ ችግር የሆነብን የእቃ አቅርቦት 
ችግር ነው። እቃ መግዛት አልቻልንም። እቃ የሚገዛው 
ደንበኛው ነው። ስለዚህ መስመር እንዲገባለት 

የሚፈልግ ነዋሪ የእቃ ዝርዝር ተሰጥቶት ግዛ ይባላል። 
ከዚያ ቀን ጀምሮ ሲያስብ ሳምንት ከፈጀበት እስከ 12 
ቀን ጊዜ ውስጥ ሊወስድበት ይችላል። ከዚህ አንጻር 
ቀደም ሲል የወጣውን ደንብ ክለሳ ተደርጎበታል። ይህ 
ከወጣ በኋላ በሁለት ቀን ውስጥ የሚያገኝበት ሁኔታ 
ይፈጠራል። 

አዲስ ዘመን፡- በእናንተ መስፈርት አንድ 
አካባቢ በሳምንት ምን ያህል ጊዜ ውሃ ማግኘት 
አለበት?

አቶ ፍቃዱ፡- በሳምንት ሁለት ቀን፤ ሶስት ቀን፤ 
አንድ ቀን የሚያገኙ አሉ።  እንደየሰፈሩ ይለያያል። 
የውሃ ሥርጭት ጉዳይ በአንድ ቦታ ላይ የማሰራጨት 
ያህል አይደለም። እያንዳንዱ ሰፈር የሚያገኝበት ምንጭ 
ይለያያል። ከለገዳዲ፤ ከገፈርሳ፤ ጉድጓድ የሚመረት 
ውሃ የሚያገኙ ሰፈሮች አሉ። ስለዚህ የገፈርሳ ውሃ 
አቅርቦትና የለገዳዲ አቅርቦትና ፍላጎት አንድ አይደለም። 

ለምሳሌ ለገዳዲ ለኢትዮጵያ አየር መንገድ ይሰጣል፤ 
አዲስ አበባ ዩኒቨርሲቲ፤ አራት ኪሎ የሚያገኘው 
ከለገዳዲ ነው። ስለዚህ ለገዳዲ ጫና አለበት። በዚህ 
ምክንያት አንዳንድ የጉለሌ ሰፈሮች ውሃ የሚያገኙት 
በሳምንት አንድ ቀን ነው። ይህ የሆነው አየር መንገድን፤ 
ጥቁር አንበሳ ሆስፒታልን ፈረቃ ማስገባት አይቻልም። 
አዲስ አበባ ዩኒቨርሲቲም ቀን እንጂ ማታ ውሃ 
አያገኝም። ማታ ማታ የሚዘጋው ጉለሌ ቀጨኔ፤ ሽሮ 
ሜዳ ማታ ማታ ውሃ እንዲያገኙ ለማስቻል ነው። 
ሁሉም አካባቢዎች ውሃ የሚያገኙበትን መንገድ 
ተመሳሳይ ማድረግ አይቻልም። 

አዲስ አበባ ውሃ ሥርጭት ፍትሃዊ አይደለም 
የሚል ጥያቄ ይነሳል። ከለገዳዲ ውሃ የሚያገኘው 
አያት የሚኖረው ሕዝብ ገፈርሳ ጋር አንድ ማድረግ 
አይቻልም። በተለያየ የመሬት አቀማመጥ የሚገኝ ሰፈር 
የአዲስ አበባ ማህበረሰብ የተለያየ የውሃ ሥርጭት 
ማግኘቱ አይቀርም። ኮንዶሚኒየም ቤት ላይ ውሃ 
የሌለው ከሶስተኛና አራተኛ ፎቅ በላይ ነው፡፡

የታችኛው ውሃ ሲያገኝ የላይኞቹ ተመልካች 
የሚሆኑበት ሁኔታ ይታያል። ይህ ከቴክኒሻኖች ጋር 
እሰጥ እገባ እምንገባበት ነው። ከፍላጎቱ ባነሰ ውሃ 
ሲሰራጭ ሁልጊዜም የቀደመ እና ቅርብ የሆነ ውሃ 
የሚያገኝበት ሁኔታ ይፈጠራል። ይህን ለማስተካከል 
1400 ቫልቮች ገጥመን እየሰራን ነው፡፡

አዲስ ዘመን፡- የተቋሙ ሠራተኞች ሥራቸውን 
አክብረው እንዲሰሩ ከማድረግ አንጻር ቁጥጥር 
እና ክትትላችሁ ምን ይመስላል?

አቶ ፍቃዱ፡- የውሃና ፍሳሽ ባለሥልጣን ከውሃ 
አቅርቦትና ፍላጎት ጋር ተያይዞ ሰፊ ቅሬታ አለበት። 
አንድ ሰው ውሃ ሲያጣ ይከፋል፤ በዛ መስመር ሲታሰብ 
በህብረተሰቡ በኩል በርካታ ጥያቄዎች ይነሳሉ። 
የሚነሳውም ከታች ወዳለው ሠራተኛ ይሄዳል። ለእኛ 

አንዱ መለኪያችን ህብረተሰቡ ቅሬታ ሲያቀርብ ማን 
የሚባል ቴክኒሻን ብለን ስንጠይቅ እከሌ የሚባለው 
ካሉን ለርምጃና ለቁጥጥር ጥሩ ነው።  

ከ2011 ዓ.ም በኋላ ከህንድ ሀገር በዓለም ባንክና 
በኔዘርላንድ መንግሥት ድጋፍ የመስክ መለኪያ 
አመራር የሚባል ከአመራር እስከ ባለሙያ ያለው 
ሠራተኛ በሙሉ እስከ ሶስተኛ ወገን ማለትም ቆፋሪ፤ 
ቆጣሪ አንባቢ ማሰልጠኛ ተቋም ገብተው እንዲሰለጥኑ 
ተደርጓል። በዚህም የሚታይ ለውጥ መጥቷል። ለኬንያ 
ለሌሎች ሀገራት ሥልጠና እንድንሰጥም አስችሎናል። 

ከሥልጠና በኋላ ያለውን ለውጥ ሶስተኛ ወገን 
መዝኖ  ማደግ አለበት  በሚል እሳቤ ኦሮሚያ፤ አማራና 
ሌሎች ክልሎች እንዲጠቀሙበት ተሞክሮ ሆኖ 
ቀርቧል። በተቋሙ ቋሚና የኮንትራት ሠራተኛው ብዛት 
ከአራት ሺ በላይ ነው። በተጨማሪም በሶስተኛ ወገን 
የምናሰራቸው ያን ያህል ሠራተኞች አሉ። 

ቆጣሪ የሚነበበው በሶስተኛ ወገን ነው። ስለዚህ 
ቋሚና ጊዜያዊ እንዲሁም ሶስተኛ ወገን የሆኑ ሠራተኞች 
ከስምንት ሺ እስከ 10 ሺ ሰው በንቃት የሚሳተፍበት 
ተቋም ነው። ይህ ሁሉ ሠራተኛ በቀጥታ ከሕዝብ ጋር 
የሚገናኝ ነው። ቆጣሪ አንባቢ፣  ጠጋኝ ወደ የማህበረሰቡ 
ቤት ሄዶ አንኳኩቶ ገብቶ ነው የሚሰራውና በዚህ ሂደት 
በህብረተሰቡ የሚነሱ ቅሬታዎች አሉ፡፡

ሠራተኞቻችን ላይ ማሻሻል ያለብን ሥራ አለ። 
ካለው ውስብስብ ችግር አኳያ 1127 ፈረቃ አለ። በዚህ 
መንገድ መሥራታቸው ለማረጋገጥ 30 ሺ  ደንበኞች 
ከባለፈው ሐምሌ አንድ እስከ ባለፈው መስከረም 30 
ደንበኛ አረጋግጠናል። ባለሙያዎች ቢሮ ተቀምጠው 
የውሃ አቅርቦት ጥያቄና መሰል አገልግሎቶችን ጠይቆ 
በአግባቡ መስተናገዱን እየደወሉ ያረጋግጣሉ። 
እነዚህ ሰዎች ለቴክኒሻኑ ሪፖርት አያደርጉም፤ 
ሰፈርም አይሄዱም በድንገት የሚያረጋግጡት ስልክ 
እየደወሉ ውሃ ማግኘትና አለማግኘታቸውን ነው። 
80 በመቶውን ለማረጋገጥ አቅደን አሳክተናል። ይህም 
ሠራተኛው በጥሩ ሁኔታ እየሰራ እንደሆነ ማሳያ ነው። 
ይህ የሚሆነው ውሃ ችግር ሆኖ በሳምንት አንድ ቀን 
ሁለት ቀን ነው የሚገኘው ሌሊት ነው የሚመጣው 
የሚለን በጣም ደስተኛ ባልሆነ ማህበረሰብ ገብቶ 
የሚሰራ ሥራ ነው፡፡

አዲስ ዘመን፡- በአሠራር ሕግ ጥሰት ምክንያት 
እስካሁን ተቋሙ ርምጃ የወሰደባቸው ሠራተኞች 
የሉም?

አቶ ፍቃዱ፡- እኔ ጋር መረጃ የለም። ያለው 
እርካታ የሌለው ደንበኛ ነው። 240 ጉድጓድ አለ 
ሲባል የሚሰሩት በሽፍት ነው። ከሶስተኛ ወገን ውጭ 
አንድ ጉድጓድ ላይ አራት ሰው አለ። በየጊዜው ርምጃ 
ይወሰዳል። ማስጠንቀቂያ ከመጻፍ እስከ ደሞዝ ቅጣት 
ብሎም ከሥራ እስከ ማሰናበት የደረሰ ርምጃ ይወሰዳል። 
ሥራው ከህብረተሰቡ ጋር የሚያገናኝ በመሆኑ ሠራተኛ 
በየጊዜው ርምጃ የሚወሰድበትና የሚቀጣበት ሁኔታ 
አለ። 

አዲስ ዘመን፡- ከባለድርሻ አካላት ጋር ያላችሁ 
ቅንጅታዊ አሠራር ምን ይመስላል?

አቶ ፍቃዱ፡-  አሁን ላይ ተናቦ ከመሥራት 
አንጻር በአንጻራዊነት የተሻለ ነው። ከኤሌክትሪክ 
ኃይል፤ ከመንገዶች ባለሥልጣን ጋር ከበፊቱ በተሻለ 
መንገድ በቅርበት እየሰራን ነው። ነገሮች ከዚህ በላይ 
ሊሆኑ የሚችሉት ቴክኖሎጂ መጠቀም ስንችል ነው።  
በመተባበርና በመተጋገዝ በቅንጅት ቴክኖሎጂን 
አስደግፈን መሥራት ስንችል ነው።  

 አንድ ቦታ ላይ ችግር ሲገጥም የሆነ ሰፈር ውሃ 
የማይጠጣ አለ። አንድ ሳምንት ውሃ ተቋረጠ ማለት 
ውሃ በፈረቃ የሚያገኝ ማህበረሰብ አንድ ፈረቃ ዘለለው 
ማለት ነው። ስለዚህ  ከዚያ በላይ ቀናት ውሃ  ሊያጡ 
ነው።  ችግሩ አለ፤ ማህበረሰቡ የችግሩን ስፋት ሊረዳ 
ይገባል። ያለው የውሃ እጥረት የድህነት ጥያቄ ነው። 
ድህነት ሲቀረፍ ችግሩም ይቀረፋል። የውሃ አቅርቦት 
ችግር የፈቱ ሀገሮች ድህነትን ያሸነፉ ሀገሮች ናቸው። 
ውሃ ትልቅ ኢንቨስትመንት ነው። እዚህ ተጀምሮ እዚህ 
አያልቅም። ስለዚህ ትልቅ ገንዘብ የሚጠይቅ በመሆኑ 
ለውሃ እጥረት እየተዳረግን ነው። ይህን በቀጣይ 
የፋይናንስ እና የኢኮኖሚ አቅማችን በማሳደግ የሚፈታ 
ነው።  

አዲስ ዘመን፡- ስለነበረን ቆይታ 
እናመሰግናለን።

አቶ ፍቃዱ፡- እኔም አመሰግናለሁ። 



ዜና

ሳሙኤል ወንደሰን 

ዜና ሐተታ
  “የፋይዳ ዲጂታል መታወቂያ ያወጣሁት በፍላጎቴ  

ነው።መታወቂያው በሁሉም የሀገሪቱ ክፍል መጠቀም 
የሚቻልበት በመሆኑ መታወቂያውን ለመመዝገብ 
የነበረኝ ዝግጁነትና ጉጉት ከፍ ያለ ነው” ይላሉ አቶ ረቂቅ 
በኃይሉ። 

 የቀበሌ መታወቂያ ነዋሪ መሆን እና የመሳሰሉትን 
ቅድመ ሁኔታዎች አሉት።ፋይዳ ግን ማንነትን በደም 
ዓይነት፣ በዓይን ብሌን፣ በዐሻራ እና በመሳሰሉት መንገዶች 
ያረጋግጣል ያሉት አቶ ረቂቅ፤ “ኢትዮጵያዊነቴን 
የሚገልጥ መታወቂያ ስላገኘሁ በጣም ደስተኛ ነኝ” 
ብለዋል።  

  “የቀበሌ መታወቂያ ሳይኖረኝ በወር ከ10 ሺህ 
ብር በላይ ለመንግሥት ግብር እከፍላለሁ።ይህ ማለት 
መንግሥት ዕውቅና ሳይሰጠኝ ከእኔ ግን ተገቢውን ጥቅም 
እያገኘ ነው ማለት ነው።ይህም ኢ - ፍትሃዊ በመሆኑ 
እንደዜጋ እኩል ተጠቃሚ እንዳልሆንኩ ይሰማኝ ነበር። 
አሁን ግን በዜግነቴ ብቻ የፋይዳ ዲጂታል መታወቂያ 
ባለቤት ሆኛለሁ” ነው ያሉት። 

 መንግሥት የፋይዳ ዲጂታል መታወቂያ የያዘ ሰው 
ማንነትን በማረጋገጥ የሚሰጡ አገልግሎቶችን እንዲያገኝ 
መፍቀዱን ሲሰሙ እንደተደሰቱ ገልጸው፤ መንጃ ፍቃድ 
ለማውጣት ወደ ተለያዩ ማሠልጠኛ ተቋማት እንደሄዱ 
ተናግረዋል። 

 ሆኖም በፋይዳ ዲጂታል መታወቂያ አገልግሎት 

ማግኘት እንደማይችሉ በሰሙ ጊዜ ደስታቸው 
መጨናገፉን ገልጸው፤ በአሁኑ ጊዜ ግን በመታወቂያው 
የመንጃ ፈቃድ አገልግሎት ማግኘት ተችሏል። 
ይህም የበርካቶች ተጠቃሚነትን ያንጸባረቀ እንደሆነ 
ተናግረዋል። 

 መታወቂያው በኢንተርኔት አማካኝነት በመላ 
ሀገሪቱ የተሳሰረ በመሆኑ ሰርቆ ማምለጥ፤ በተለያየ 
ማንነት የሀገርን ሀብት መበዝበዝና ከወንጀል ነፃ መሆን 
የመሳሰሉ ችግሮችን ለመከላከል ያግዛል ብዬ አስባለሁ 
ሲሉም ተስፋቸውን ገልጸዋል።  

 በመታወቂያው አገልግሎት አንሰጥም ከሚሉ 
ተቋማት ጋር ስምምነት ማድረግ ካልተቻለ በሕግ 
ማስገደድ ይገባል ነው ያሉት። 

 ከምዝገባው ጎን ለጎንም በበይነመረብ የሚኖረውን 
ትስስር በማጠናከር የአገልግሎቱን ተደራሽነት ማሳደግ 
እንደሚገባ የገለጹት  አቶ ረቂቅ፤ በእርግጥ አሁን ጥቂት 
የባንክ እና የፋይናንስ፣ የመንጃ ፈቃድ እና የሌሎች 
ተቋማት አገልግሎቶች በመታወቂያው አገልግሎት 
እየሰጡ መሆኑን ገልጸዋል። 

 ወደፊት መታወቂያው ፈርጀ ብዙ ጥቅም 
ይኖረዋል።ከዚህ አኳያም ሁሉም ሰው ፋይዳ ዲጅታል 
መታወቂያ እንዲያወጣም መክረዋል። 

 መታወቂያውን የሚሰጠው አካልም ግለሰቦችን 
ተመዝገቡ ከማለት ባለፈ ከአገልግሎት ሰጪ ተቋማት 
ጋር ስምምነት በመፍጠር ሕዝቡ ጠቀሜታውን 
በመገንዘብ መታወቂያውን እንዲያወጣ መደረግ 
ይኖርበታል።ይህንን በማያከብሩ ተቋማትና ግለሰቦች 

ላይም የማያዳግም ርምጃ ሊወሰድ ይገባል ነው ያሉት። 
 በብሔራዊ መታወቂያ ፕሮግራም የሕዝብ ግንኙነት 

ባለሙያ ቃልኪዳን አብርሃም በበኩላቸው፤ ፕሮግራሙ 
ከተለያዩ ተቋማት ጋር በትብብር ይሠራል። ይህም 
የዜጎችን ተጠቃሚነት መሠረት ያደረገ መሆኑን ነው 
የገለጹት። 

 ለአብነት የብሔራዊ መታወቂያ ፕሮግራም ከባንኮች 
ጋር ቅንጅታዊ አሠራርን በማጠናከር ከክልል ወደ አዲስ 
አበባ የሚመጡ ዜጎች የባንክ አገልግሎት የሚያገኙበት 
ሁኔታዎች መዘርጋት ተችሏል። ከዚህ በፊት አገልግሎቱን 
ማግኘት የማይቻልበት ሁኔታዎች እንደነበሩ ገልጸዋል። 

  ሌላው ከገቢዎች ሚኒስቴር ጋር በተደረገው 
ስምምነት በግብር ከፋዩና በመንግሥት መካከል ያለውን 
ግንኙነት ግልጽ በማድረግ ሕገወጥ ተግባራትን መቀነስ 
ተችሏል። በቀጣይ የግብር ቁጥርንና የፋይዳ መታወቂያን 
የማስተሳሰር ሥራ እንደሚሠራ ጠቁመዋል። 

 ስደተኞች የንግድ ሥራ ለመጀመር እና የጤና 
ተቋማትን አገልግሎት ለማግኘት የተለያዩ ችግሮች 
ያጋጥሟቸው ነበር። አሁን ግን የብሔራዊ መታወቂያ 
ፕሮግራም ከተለያዩ ተቋማት ጋር ባደረገው ስምምነት 
የፋይዳ መታወቂያን በመያዝ አገልግሎቱን በቀላሉ 
እያገኙ መሆኑን ይናገራሉ። 

 የፋይዳ ቁጥር በብሔራዊ መታወቂያ ፕሮግራም 
የተቀመጠውን ቅድመ ሁኔታ ለሚያሟሉ ነዋሪዎች 
የሚሰጥ ባለ 12 አኃዝ ልዩ መለያ ቁጥር ነው። ይህንን 
ቁጥር (ዲጂታል መታወቂያ) የያዙ ነዋሪዎች በሀገሪቱ 
ውስጥ ማንነትን በማረጋገጥ የሚሰጡ አገልግሎቶችን 

ለማግኘት ያስችላል።
  ከዚህም ባለፈ የባንክ ሒሳብ ለመክፈት፣ ሥራ 

ለማመልከት እና የተለያዩ አገልግሎቶችን ለማግኘት 
እንዲሁም ለተለያዩ ዓላማዎች ለመጠቀም የማንነት 
መሠረታዊ ማስረጃ ሆኖ ያገለግላል። የሚቀርበውም 
መረጃ ትክክለኛ መሆኑን በማረጋገጥ ከመጭበርበር እና 
ተመሳሳይ ድርጊቶች ለመከላከል ይረዳል።

 የፋይዳ ዲጂታል መታወቂያ ግለሰቦች 
ማንነታቸውን እንዲያረጋግጡ የሚያስችል እና 
ለአገልግሎት አቅራቢዎች ታማኝ ዲጂታል ማረጋገጫ 
ሆኖ እንዲያገለግል ተደርጎ የተዘጋጀ ነው። ከ2014 ዓ.ም 
በፊት በኢትዮጵያ በባዮሜትሪክስ የታገዘ መታወቂያ 
እንዳልነበረ ይታወቃል። በአሁኑ ጊዜ ግን በፋይዳ 
ዲጂታል መታወቂያ አማካኝነት የተመዝጋቢዎች ቁጥር 
ከዘጠኝ ነጥብ አራት ሚሊዮን በላይ ደርሷል። 

 ይህም ቴክኖሎጂን በመጠቀም የነዋሪዎችን 
የተመጠነ የባዮሜትሪክ እና ዴሞግራፊክ መረጃ 
በመሰብሰብ “አንድ ሰው አንድ ነው” በሚል መርህ 
አንድን ሰው ልዩ በሆነ ሁኔታ መለየት የሚያስችል 
ሥርዓት ነው።

  የብሔራዊ መታወቂያ ፕሮግራም በ2018 ዓ.ም 
መጨረሻ በኢትዮጵያ ውስጥ ከ90 ሚሊዮን በላይ 
ለሚሆኑ ነዋሪዎች ዲጂታል መታወቂያ ለመስጠት 
ማቀዱን ያስታወቀ ሲሆን በአሁኑ ጊዜም የፋይዳ 
መታወቂያ ምዝገባን በተለያዩ ቦታዎች እያከናወነ 
እንደሚገኘ ተገልጿል።

የፋይዳ ዲጂታል መታወቂያ ለዜጎች 
የሚያስገኘው ፋይዳ

ከ1ኛ ገጽ የዞረ

አንድ የቀንድ ዋንጫ፣ ደብዳቤዎች እንዲሁም አንድ ጋሻ 
ተመልሷል።

 በተጨማሪም የጥቁር ሁሉ ድል በሆነው ዓድዋ 
ጦርነት ወቅት አገልግሎት ላይ ውሎ የነበረው የዳግማዊ 
ምኒልክ ጎራዴ፣ የእንጨት መስቀልና ቀዳማዊ ዐፄ 
ኃይለ ሥላሴ የተላላኳቸው ደብዳቤዎች፣ ፎቶግራፎች፣ 
የፅሁፍና የምስል ቅርሶች ወደ እናት ሀገራቸው ተመላሽ 
ሆነዋል።ታዲያ እነዚህ ቅርሶች ከማንነት መገለጫ 
ከትውልድ መማሪያነት በዘለለ ሌላኛው የኢኮኖሚ ዋልታ 
ሊሆኑ የሚችሉ ናቸው ይላሉ የዘርፉ ምሁራን።

 ሀገራች ኢትዮጵያ የቱሪዝም ዘርፉን ከአምስቱ 
የኢኮኖሚ ምሶሶዎች ውስጥ አንዱ አድርጋ መሥራት 
ከጀመረች ውላ አድራለች። የተለያዩ አዳዲስና ታሪካዊ 
ቦታዎችን በዘመናዊ መልኩ የቱሪስት መዳረሻ አድርጋ  
ማልማት መጀመሯም ለዚሁ ማሳያ ነው። 

  የከተሞች  የኮሪደር ልማት እንዲሁም የማክሮ 
ኢኮኖሚክ ሪፎርምም የቱሪስት ፍሰቱን በመጨመር 
በዘርፉ ያለው ተጠቃሚነት ያጎለብታል።ከእነዚህ 
እንቅስቃሴዎች ጎን ለጎንም በተለያዩ ጊዜያት ከሀገር 
የወጡ ቅርሶች ለማስመለስ የሚደረገው ጥረት አጠናክሮ 
መቀጠል ደግሞ ቱሪዝሙ ለኢኮኖሚው ምንጭ እንዲሆን 
ለማድረግ ሌላኛው ገጽታ መሆኑን ይናገራሉ።

 በእርግጥ ቱሪዝሞ  መልኩ ብዙ ነው።ሰፊና የተለያዩ 
ዘርፎች የያዘ።ከእነዚህም ዘርፎች ውስጥ ቅርስ አንዱ 
ሲሆን በተለያዩ ጊዜያት የተዘረፉ ቅርሶች መመለሳቸው 
ለሀገር ኢኮኖሚው ምን አይነት አንደምታ አለው ሲል 
ኢፕድ የዘርፉ ባለሙያዎችን አነጋግሯል።

  የቱሪዝም ባለሙያ መምህርና ተመራማሪ አያሌው 
ሲሳይ (ዶ/ር) እንደሚሉት ቅርሶች ለአንድ ሀገር የማንነትና 
የአንድነት መገለጫ ከመሆናቸው በላይ የቱሪስት መስህብ 
በመሆን የኢኮኖሚያዊ ፋይዳቸው የጎላ ነው።

 ቅርሶች ኢኮኖሚያዊ፣ ማህበራዊና ፖለቲካዊ ተጽዕኖ 

አሏቸው  የሚሉት ዶክተር አያሌው፣ ለተለያዩ ሰዎች 
የሥራ እድል ለመፍጠር፣ ለመዝናኛነት የውጭ ምንዛሪ 
ለማስግኘት እንዲሁም የሀገር ውስጥ የቱሪስት ፍሰቱ 
ለማሳደግ ያላቸው ሚና ከፍተኛ መሆኑን ይናገራሉ።

 አሁን ላይ የተዘረፉ ቅርሶች ለማስመለስ የሚደረገው 
ጥረት አበረታች ቢሆንም ውጤታማ ሥራ ለመሥራት 
በኢንተር ፖል አማካይነት ፣የተለያዩ ድርድሮች 
በማድረግና ተጽዕኖ በመፍጠር እንዲሁም የተለያዩ 
የማሳመን ችሎታ ያላቸው አካላት በማካተት በቅንጅት 
መሥራቱ አዋጭ እንደሆነ ያክላሉ።

 ቅርሶች  ለትውልድ የሚያጋጥሙት ተግዳሮት፣ 
ጥንካሬና ድክመቶች የሚያሳዩ በመሆናቸው ለመማሪያነት 
መጠቀም ያስፈልጋልም ነው የሚሉት።

 ዶክተር አያሌው፤ ኢትዮጵያ አሁንም ያልተመለሱ 
በርካታ ቅርሶች እንዳሏት ጠቅሰው የብራና መጽሐፍት፣ 
መስቀሎች እንዲሁም የነገሥታት መጠቀሚያ ቁሳቁሶች 
በይበልጥ በምዕራባያውያን ሙዚየሞች ውስጥ 
እንደሚገኙ ጥናቶች እንደሚጠቁሙ ያብራራሉ።

  በተለይ ቅርሶች በተናጠል ለማስመለስ ከመጣር 
ይልቅ በጋራ በተለያዩ መንግሥታዊና መንግሥታዊ 
ባልሆኑ ድርጅቶች በጋራ ቢሠራ የተሻለ ውጤት 
እንደሚገኝ ይጠቁማሉ።

 በጦርነት ከተወሰዱት ውጪ ጥንቃቄ ባለማድረግና 
የሀገር ኃላፊነት በማይሰማቸው ዜጎች በሽያጭ የተወሰዱ 
ቅርሶች አሉ የሚሉት ዶክተር አያሌው፣ የተዘረፉ ቅርሶች 
ከማስመለስ ጎን ለጎንም ቅርሶች ከሀገር እንዳይወጡ 
ጥንቃቄ ማድረግና በሚገባው ልክ ተጠቃሚ ለመሆን 
ድጋፍን እንክብካቤ ማድረግ እንደሚገባም ምክረ 
ሃሳባቸውን ያቀርባለሉ።

  የቱሪዝም ባለሙያና ጋዜጠኛ ሄኖክ ስዩም 
በበኩሉ፤ ቅርሶች ለቱሪዝም ፍሰት፣ ለመስህብነት፣ 
የማንነት መገለጫ  እንዲሁም የኢኮኖሚ ምንጭነታቸው 
በተጨማሪ በራሳቸው ሀብት፣ ንብረት እውቀትና ጥበብ 
መሆናቸውን ይገልጻል።

  ቅርሶች ለትውልድ መማሪያ በመሆናቸው ቅርስ 
ሲመለስ ከቅርሱ ጋር አብሮ የተዘረፈው ጥበብና  እውቀት 
እንደመመለስ እንደሆነ ይቆጠራል።

  እንደ ጋዜጠኛ ሄኖክ ገለጻ፤ ቅርሶች ኢኮኖሚውን 
ከማነቃቃትና ከመደገፍ አኳያ ለባለቤታቸው ሲመለሱ 
የሚስቡት ዓለም አቀፍ ትኩረትና የሚዲያ ሽፋን የቱሪስት 
መጠን ከፍ የሚያደርግ ነው።ይህም ቀጥተኛ በሆነ ሁኔታ 
ኢኮኖሚው ላይ አስተዋጽጾ ይኖረዋል።

  በተጨማሪም ከቅርሶች ጋር ተያይዞ የሚደረጉ 
የጥናትና ምርምር ሥራዎች ለማከናወን የሚወጡ 
ወጪዎች ለመቀነስ እንዲሁም የሌሎች ሀገራት 
ተመራማሪዎች ቅርሶቹን ለምርምር ሲፈልጉ የተለያዩ 
ኢኮኖሚያዊ ፋይዳ ያላቸው እንቅስቃሴዎች ይደረጋሉ።

  በውጭ የሚገኙት ግለሰቦችና ድርጅቶች ቅርሶቹን 
ለማስመለስ ከመሟገት በላይ ገዝቶ እስከ መላክ 
መስዋዕትነት እየከፈሉ በመሆኑ ሊመሰገኑ ይገባል 
የሚለው ጋዜጠኛ ሄኖክ፣ ቅርስ በማስመለሱ ሂደት 
ሁሉም ዜጋ መረባረብ አለበት ይላል።

 ጋዜጠኛ ሄኖክ፤ በተለያዩ ጊዜያት ለማስመለስ 
ከጥቂት ግለሰበቦችና ወዳጅ ሀገራት ውጪ በቅንጅት 
እየተሠራ አለመሆኑን ጠቅሰው፤ በእንግሊዝ እንዳለው 
ኤምባሲ ሁሉም ኤምባሲዎች ጥረት ማድረግ በተለይ 
ኢትዮጵያውያንና ትውልደ ኢትዮጵያውያን በሂደቱ 
መሳተፍ አለባቸው ነው ያሉት።

  መንግሥት ከኢትዮጵያ ተዘርፈው በተለያዩ ሀገራት 
ሙዚየም የሚገኙ ቅርሶችን ለማስመለስ የሚያደርገውን 
ዲፕሎማሲያዊ ጥረት አጠናክሮ ይቀጥላልም  ያሉት 
ደግሞ የኢትዮጵያ ቅርስ ጥበቃ ባለሥልጣን ዋና 
ዳይሬክተር አቶ አበባው አያሌው ናቸው።

 የት ሀገር ምን ይገኛል የሚለውን ጥናት እየተደረገ 
መሆኑን  እና በሕግ አግባብ የሚመለሰውን በሕግ 
በዲፕሎማሲ ጥረት የሚመለሰው በዲፕሎማሲ 
ለማስመለስ ጥረት እየተደረገ እንደሚገኝ ነው 
የሚናገሩት።

ከ1ኛ ገጽ የዞረ

ኤሌክትሪክ አገልግሎት መተላለፉን 
አስታውቀዋል። በሰዓት 305 ነጥብ 34 ጊጋ ዋት 
ለከፍተኛ ኢንዱስትሪዎች መተላለፉን እና ለዳታ 
ማዕከል 886 ነጥብ 74 ጊጋ ዋት ሰዓት መተላለፉን 
ጨምረው ገልጸዋል። የመስመር ዝርጋታን 
በመሚለከትም በሩብ ዓመቱ 437 ነጥብ 43 ኪሎ 
ሜትር መስመር መዘርጋቱን አስረድተዋል።

 በሩብ ዓመቱ ከዓባይ ግድብ ብቻ አንድ ሺህ 
443 ነጥብ አምስት ሜጋ ዋት ኃይል የመነጨ 
ሲሆን፤ የዓባይ ግድብ የፕሮጀክት አፈጻጸምም 97 
ነጥብ ስድስት በመቶ መድረሱን አመላክተዋል።

  የማክሮ ኢኮኖሚ ማሻሻያውን ተከትሎ 
የውጭ ኢንቨስትሮች እምብዛም ተሳትፎ 
በማያደርጉበት በኢነርጂ ዘርፍ ለመሳተፍ 60 
ሚሊዮን ዶላር የመግባቢያ ስምምነት መፈረሙን 
ተናግረዋል።

በሰዓት ስድስት...

ቅርስ ማስመለስ...

 ኢኮኖሚ

ንግድና ግብይት 
ንግድ ቢሮው በብልሹ አሠራሮችና ሌብነት ላይ የወሰደው ርምጃ

በኃይሉ አበራ

ሀገሮች ለንግድ፣ ለኢንቨስትመንትና ለመሳሰሉት 
አገልግሎቶችን በመስጠት በኩል ያላቸውን አመቺነትና 
ቅልጥፍና በተመለከተ ያሉበትን ደረጃ የሚያመላክቱ 
መረጃዎችን አንደ ዓለም ባንክ ያሉ ተቋማት ይፋ 
ያደርጋሉ።  የዓለም ባንክ በ2019 እ.ኤ.አ በወጣው ሪፖርት 
መሠረት  የንግድ ሥራን ለመጀመር ባለ አመቺነት (Ease 
of starting a Business) ኢትዮጵያ ከ190 ሀገራት 167ኛ 
ደረጃ ላይ ተቀምጣለች። ሀገሪቱ በንግድ ሥራ አመቺነት 
(Ease of doing Business) ደግሞ 159ኛ ደረጃ ላይ 
እንደምትገኝ መረጃው ይጠቁማል። 

  የአዲስ አበባ ከተማ አስተዳደር ንግድ ቢሮ ምክትል 
ቢሮ ኃላፊና የግብይት ዘርፍ ኃላፊ አቶ ፍሰሃ ጥበቡ 
ባለፈው ሳምንት ለብዙሃን መገናኛ በሰጡት መግለጫ 
እንዳስታወቁት፣  አዲስ አበባን የአፍሪካ የብልፅግና 
ተምሳሌት ለማድረግ እየተከናወነ ባለው ተግባር ለከተማዋ 
ይህ ደረጃ እንደማይመጥን ተለይቶ አገልግሎት አሰጣጥን 
ወደ ማሻሻል ሥራ መገባቱን አስታውሰዋል። 

ከማሻሻያዎቹም የንግድ ምዝገባና ፈቃድ 
አገልግሎትን በኦንላይን ተደራሽ ማድረግ ፤ የመንግሥትን  
እና የተገልጋዩን ጊዜ፣ ወጪ እና  እንግልት  መቀነስ፣  
ተወዳዳሪና ቀልጣፋ የንግድ አሰራር መዘርጋት ሀገራችን  
በንግድ ሥራ መጀመር አመቺነት ያላትን ደረጃ ማሻሻል 
በእዚህ አገልግሎትም ከመጀመሪያዎቹ  ምርጥ  100  
ሀገራት ተርታ ለማሰለፍ  ተቅዶ ሥራ መጀመሩን 
አመልክተዋል። 

ቢሮው የተቋሙን አገልግሎት ቀልጣፋና ዘመናዊ 
በማድረግ የተገልጋዩን እርካታ የማረጋገጥ ሥራ እየሰራ 
መሆኑን ጠቅሰው፣ ለብልሹ አሠራሮች በር የሚከፍቱ 
አሠራሮችን ለይቶ የአሠራር ማሻሻያ ማድረግ ላይ 
በትኩረት ሲሰራ መቆየቱንም ገልጸዋል።

 እንደ አቶ ጥበቡ ገለጻ፤ የአዲስ አበባ ንግድ 
ቢሮ በአዋጅ 84/2016 በተሰጠው ሥልጣን መሠረት 
በከተማዋ ፍትሃዊ፣ ፈጣንና ቀልጣፋ የንግድ አገልግሎትን 
ለማስፈን የሚያከናውነውን ተግባር አጠናክሮ ቀጥሏል፤ 
በዚህም የንግዱ ማህበረሰብ በፍትሃዊነት የሚሰራበት 
ምቹ ምህዳርን በማመቻቸትና በቀላሉ ወደ ንግድ 
ሥርዓት የሚገባበትን ሥርዓት በመዘርጋት፣ የአገልግሎት 
አሰጣጡን በማቀላጠፍ የንግድ ሥርዓቱን ጤናማና 
በውድድር ላይ የተመሰረተ  ለማድረግ እየሠራ ይገኛል።

የአዲስ አበባ ከተማ አስተዳደር በ2016 ዓ.ም 
የሥራ አፈጻጸም ማጠቃለያ በከተማ አስተዳደሩ ከንቲባ 
አዳነች አቤቤ የ2017 ዓ.ም፤ ተቋማትን ከሌብነትና 
ብልሹ አሠራሮች ማፅዳት፣ የሚሰጡ አገልግሎቶች 
ከደላላና ከየትኛው ትስስር የፀዱና ተገልጋዩን እርካታ 
ያረጋገጡ እንዲሆኑ በልዩ ትኩረት ሊከናወኑ እንደሚገባ 
ግልፅ አቅጣጫ መቀመጡን አስታውሰው፣ ይህ ተግባር 
የእያንዳንዱ አመራር ተልዕኮና መመዘኛ እንዲሆን 
መደረጉን ምክትል የቢሮ ኃላፊው ጠቅሰዋል።

 አቶ ፍሰሃ በቢሮው የሚሰጡ አገልግሎቶች 
ነፃ፣ ግልፅና የተገልጋዩን እርካታ ያረጋገጡ እንዲሆኑ 
ለማድረግ፣ ሌብነትና ብልሹ አሠራሮች የሚታይባቸውን 
አገልግሎቶች እና የመልካም አስተዳደር ችግሮች ከወረዳ 
እስከ ማዕከል የመለየት ሥራ መከናወኑን አስታውቀዋል። 
ይህንን ክፍተት የሚሞላ እቅድ አዘጋጅቶም የጋራ 
በማድረግ ወደ ተግባር መግባቱን ያመላክታሉ። ከእነዚህ 
ብልሹ አሰራርና ሌብነት ከሚስተዋልባቸው አገልግሎቶች 
ዋና ዋናዎቹንና ብልሽቱ መታየቱ የተረጋገጠባቸውን 
አሰራሮች በመለየትም ርምጃ መወሰዱን አስታውቀዋል። 

በዚህም የንግድ ምዝገባና ፈቃድ አገልግሎት 
ከሚሰጥባቸው 19 አገልግሎቶች ውስጥ በ16 አገልግሎቶች 
የንግድ ማህበረሰቡ ያለ እንግልት በቀጥታ ቢሮ ሳይመጣ 
አገልግሎት የሚያገኙበት ሥርዓት ተፈጥሯል። ይህም 
በንግድና ቀጠናዊ ትስስር ሚኒስቴር በኩል ተጠንቶ 
እንደ ሀገር የተተገበረ ሲሆን፣ በመዲናዋ በአስራ አንድ 
ክፍለ ከተሞች በሚገኙ በ121 ወረዳዎች በድምሩ በ132 
ማዕከሎች ከ1200 በሚበልጡ ሠራተኞች አገልግሎት 
የሚሰጥበት ነው። 

አገልግሎቱ ከተጀመረ አንስቶ የተለያዩ ችግሮችን 
እያረመና እያስተካከለ መምጣቱን ጠቅሰው፣ ይሁንና 
ከብልሹ አሠራር ያልጸዱ ተግባራት መስተዋላቸውንም 
አቶ ፍሰሃ በሰጡት መግለጫ አመልክተዋል። በሁሉም 
ወረዳዎችና ክፍለ ከተሞች እስከ ሰኔ 10 ቀን 2016 ዓ.ም 

ድረስ አገልግሎቱ ሲሰጥ በነበረበት ወቅት አገልግሎቱን 
ማሳደር፣ ሆን ብሎ ተገልጋዩ ቢሮ እንዲመጣ ማዘግየት፣ 
መስፈርቶችን ሳያሟሉ ወደ አገልግሎት መስጠት 
መግባትና ሌሎች መሰል ብልሹ አሰራሮች መታየታቸውን 
ጠቅሰዋል። 

ለዚህም በቂ ጥናትና ዝግጅት በማድረግ ወደ አንድ 
ማዕከል በመሳብ አገልግሎት ለመስጠት ሙከራ መደረጉን 
ተናግረዋል። በዚህም ውጤታማ መሆን መቻሉን 
ጠቅሰዋል። 

 ከአንድ ሺህ 200 በላይ ኦፊሰሮች ይሰሩ የነበረበትን 
ሁኔታ  ከ22 እስከ 30 በሆኑ ኦፊሰሮች ብቻ መሥራት 
መቻሉ ተረጋግጧል ብለዋል። ከ1200 በላይ አካውንቶች  
ወደ 28 ዝቅ እንዲሉ መደረጉን ጠቅሰዋል። በዚህም 
አገልግሎት ይሰጥባቸው የነበሩ ከ1200 በላይ አካውንቶችን 
በተበታተነ መልኩ የኦዲት ሥራ ከማከናወን ይልቅ በአንድ 
ማዕከል ኦዲትና ቁጥጥር በማድረግ ሥራውን ማሳካት 
እንደሚቻል መረጋገጡንም አመላክተዋል። 

 አቶ ፍሰሃ በዚህ ሂደት  በሰባት ክፍለ ከተሞች 
በተሳሳቱ አካውንቶች መስፈርት የማያሟሉ ግለሰቦች 
አገልግሎት መውሰዳቸው የተደረሰበት መሆኑን 
ገልጸዋል። ችግሩ ከዚህም የሰፋ ሊሆን እንደሚችል 
ጠቁመው፣ አጠቃላይ አሰራሩን በመፈተሽ ኦዲት 
ማድረግ እንደሚገባም አመልክተዋል። ለዚህም ከአዲስ 
አበባ ኢኖቬሽንና ቴክኖሎጂ ቢሮ ሙያዊ ድጋፍና ኦዲት 
መጠየቁንም አስታውቀዋል። በዚሁ መሠረት ሙያዊ 
ብቃትና ዲሲፒሊን በተሞላበት መልኩ አጠቃላይ 
ከፌዴራል እስከ ወረዳ ባለው አሰራር ላይ ፍተሻ 
ተደርጓል። የንግድና ቀጠናዊ ትስስር ሚኒስቴርም ከፍተኛ 
ሙያተኞችን ያካተተ ኮሚቴ በማደራጀት እግዛ አድርጓል 
ብለዋል።

በዚህ ፍተሻ ወቅት የታዩ ዋና ዋና ችግሮችን 
አስመልክተው አቶ ፍሰሃ እንደተናገሩት፤ በክፍለ ከተማ 
ከማዕከል እውቅና ውጭ 339 የተሳሳቱ አካውንቶች 
ተከፍተው ተገኝተዋል፤ በዚህም መስፈርትን ላላሟሉ 
አገልግሎት ተሰጥቷል። ከሐምሌ 4 ቀን 2016 ጀምሮ 
ወረዳንና ክፍለ ከተማ ከተሰጣቸው አገልግሎት ውጭ 46 
ፈፃሚዎች ያልተፈቀደ አገልግሎት ሰጥተው ተገኝተዋል፤ 
በዚህም 263 አገልግሎቶች ሰጥተው ተገኝተዋል። 

 ከዚህ ውስጥ በ57 አገልግሎቶች የመንግሥትን 
ጥቅም የሚያሳጡ ጥፋቶች  የተሰሩ ሲሆን፣ በእዚህም 
20 ፈፃሚዎች መስፈርት ሳያሟሉ አገልግሎት ሰጥተው 
ተገኝተዋል። በእዚህ መንገድ ክሊራንስ ሳይወስዱ፣ የቲን 
ሰርተፊኬት ሳይጭኑ፣ ኦዲት ሳይደረግ፣ የመመስረቻ 
ቃለ ጉባኤ ሳይኖራቸው፣ ያልታደሰ መታወቂያ ይዘው፣ 
ፎቶግራፍ ሳያሟሉ አገልግሎቱን እንዲያገኙ ተደርገዋል። 
ከ20 ፈጻሚዎች ውስጥ 9 የሚሆኑት ቀጥታ የመንግሥት 
ጥቅም የሚያሳጡና ጉዳት የሚያስከትል ድርጊት የፈፀሙ 
ናቸው። ሌሎች ከተሰጣቸው ኃላፊነት ውጭ አገልግሎት 
ሰጥተው የተገኙ 26 ፈፃሚዎችን ጨምሮ 46 ፈፃሚዎች 
ያልተፈቀደ አገልግሎት ሰጥተው ተገኝተዋል።

ከንግድና ቀጠናዊ ትስስር ሚኒስቴር ለአዲስ አበባ 
ንግድ ቢሮ በተፃፈ ደብዳቤ መሠረት የሁለት ድርጅቶች 
ለካፒታል ማሻሻያና ለአዲስ ድርጅትነት ያስመዘገቡት 
ካፒታል የሚያሳይ የባንክ ማረጋገጫ ሳይኖር ንግድ 
ፈቃድ የሰጡ፤  ከኢትዮጵያ ብሔራዊ ባንክ ለቢሮ በተፃፈ 
ደብዳቤ ለቢሮ ከተሰጠው ሥልጣን ውጭ ለአንድ 
ድርጅት የባንክ ሥራ ፈቃድ የሰጡ 3 ፈፃሚዎችን ጨምሮ 
በአጠቃላይ በዚህ ድርጊት የተሳተፉ 49 ባለሙያዎች 
በሕግና በዲሲፒሊን ተጠያቂ በሚደረጉበት ሁኔታ ላይም 
እየተሰራ መሆኑን አስታውቀዋል። 

የንግድና ቀጠናዊ ትስስር ሚኒስቴር ከፍተኛ 
ሞያተኞችን ያካተተ ቴክኖሎጂውን የማሻሻል እና 
የማስተካከል ሥራ እየሰራ መሆኑን ምክትል ኃላፊው 
ጠቁመው፣ ግኝቶቹን ተከትሎ ማሻሻያዎች እየተደረጉ 
መሆናቸውንና በዚህም ለውጥ መገኘቱንም ገልጸዋል።

አቶ ፍሰሃ እንደተናገሩት፤ በተሳሳተ መረጃ አገልግሎት 
በወሰዱ ድርጅቶችና ግለሰቦች ላይም እንዲሁ ሕጉ 
በሚፈቅደው መሠረት ርምጃ የመውሰድ ሥራ ተጀምሯል። 
በተጨማሪም ለ10 ነጋዴዎች በቲን ቁጥራቸው ንግድ 
ፍቃድ የሰጡ 9 ፈፃሚዎች የተለዩ ሲሆን፣ ተጠያቂም 
ይደረጋሉ።  በዚህ አገልግሎት በአጠቃላይ 58 ፈፃሚዎች 
70 አገልግሎቶችን አላግባብ ሰጥተዋል። 

እስካሁን የተወሰዱ ርምጃዎችን አስመልክተው አቶ 
ፍሰሃ እንደገለፁት፤ የተሳሳተ አካውንት በመክፈትና 

በመተባበር ተሳታፊ የሆኑ በሕግ እንዲጠየቁ፣ 
አስተዳደራዊ ርምጃ እንዲወሰድባቸውና በዲሲፒሊን 
እንደጠየቁ እየተደረገ ይገኛል።

 ቴክኖሎጂውን የማሻሻል የተጠያቂነት ሥርዓት 
በሚያጋረግጥ መልኩ በፌዴራል ንግድና ቀጠናዊ 
ትስስር ሚኒስቴር በኩል የማሻሻያ ሥራ እየተሰራ ነው። 
አላግባብ የተከፈቱ አካውንቶች እንዲዘጉ ተደርጓል። 
አሰራርን ሳይከተሉ አገልግሎት ያገኙ የንግድ ድርጅቶችም 
እንደ ጥፋት ደረጃቸው ንግድ ፈቃዳቸው ታግዶ 
እንዲያስተካክሉና በሕግ መጠየቅ ያለባቸውም በቀጣይ 
እየታየ ተግባራዊ እንደሚደረግ አመላክተዋል።

ሥራዎችን ኦዲት በማድረግና የተጠያቂነት ሥርዓት 
በማስፈን በኩልም እንዲሁ ከሐምሌ 4 ቀን 2016 
ዓ.ም ጀምሮ አጠቃላይ ከ130 ሺህ በላይ አገልግሎቶች 
በአንድ ማዕከል መሰጠታቸውንም አስታውቀዋል። 
እሳቸው እንዳብራሩት፤ እነዚህ አገልግሎቶች 
መስፈርቱን አሟልተው የተሰጡ መሆን አለመሆናቸውን 
ለማረጋገጥ በተሰራ ፍተሻ ከ362 በላይ አገልግሎቶች 
አሰራርን ባልጠበቀና መስፈርትን ባላሟሉበት ሁኔታ 
መሰጠታቸውን በኦዲት ማረጋገጥ ተችሏል።

ከእነዚህ ውስጥ 32 (ክሊራንስ፣ ኦዲት፣ መመስረቻ 
ቃለ ጉባኤ…) አገልግሎቶች ዋና ዋና የሚባሉ ናቸው። 

በዚህም 15 ፈፃሚዎች የመንግሥትን ጥቅም ሊያሳጡ 
የሚችሉ አገልግሎቶች ሰጥተዋል፤ ከ15ቱ ፈፃሚዎች 
ውስጥ 8ቱ በተሰጣቸው ኃላፊነት መስፈርት ያላሟላ 
አገልግሎት ሰጥተው ተገኝተዋል፤ ሰባት ፈፃሚዎች ደግሞ 
ባልተሰጣቸው ኃላፊነት ሕግ ወጥ ሥራ ሰርተዋል።

 በ330 አገልግሎቶች ላይ በ33 ፈፃሚዎች 
መለስተኛ ጥፋቶች መፈጸማቸውም ተረጋግጧል። 
በአጠቃላይ በተደረገው ኦዲት 48 ፈፃሚዎች ቀላል 
ጥፋትና ከባድ ጥፋት የመንግሥትን ጥቅም የሚያሳጡ 
ተግባራት መፈፀማቸው ተረጋግጧል። እነዚህ ፈፃሚዎች 
በተመሳሳይ አሰራሩ በሚፈቅደው መሠረት በዲስፕሊን፣ 
በአስተዳደራዊና በሕግ ተጠያቂ የማድረግ ሥራ 
ይቀጥላል። የተሰጡ አገልግሎቶችም የማስተካከልና ሕጉን 
የተከተለ ርምጃ መውሰድ ተጀምሯል።

አቶ ፍሰሃ ከኢኮኖሚ ሪፎርም ተግባራትና ሌሎች 
መደበኛ አሰራሮች ጋር በተያያዘ እንደገለፁትም፤ 
በቁጥጥርና ክትትል ወቅት ያልተገባ ተግባር ከአሰራር 
ውጭ የፈፀሙ፣ ከቅዳሜና እሁድ ገበያ አካላት ጋር 
ያልተገባ የጥቅም ትስስር የፈጠሩ፣ የታሸገ ቤት አሰራሩ 
ከሚፈቅደው ውጭ ገንጥለው ያስገቡ በድምሩ 25 
ፈፃሚዎችና አንድ አመራር በድምሩ 26 ከኃላፊነነት 
ከማንሳት እስከ በዲስፕሊን መጠየቅ ርምጃዎች 
እንዲወሰዱ ተደርጓል።  

የአዲስ አበባ ከተማ አስተዳደር ከንቲባ አዳነች አቤቤ 
በብልሹ አሰራርና ሌብነትን በመቆጣጠር በኩል መሠረታዊ 
ለውጥ እንዲመጣ በተሰጠው አቅጣጫ መሠረት የንግድ 
ቢሮው የተሰጠውን ተልዕኮ በብቃት ለመወጣት እየሰራ 
መሆኑንም ጠቅሰው፣ በማዕከል በአምስት ሠራተኞች 
ላይ፣ በክፍለ ከተማ 131  ሠራተኞች በድምሩ 136 የሥራ 
ኃላፊዎችና ፈፃሚዎች ላይ የተጠያቂ ሥርዓት ተግባራዊ 
እየተደረገ መሆኑን ጠቁመዋል። 

ከ430 በላይ የንግድ ፍቃድ አገልግሎቶች መስፈርት 
ሳያሟሉ ተገቢነት በሌለው መንገድ አገልግሎት 
መውሰዳቸውን ጠቅሰው፣ ይህም ኪሳራው ወደ ገንዘብ 
ቢቀየር ሌላ ጥናት ማድረግን እንደሚጠይቅ ተናግረዋል። 
እነዚህም የንግድ ምዝገባና ፈቃድ አዋጅ ቁጥር 980/2106 
በሚፈቅደው መሠረት ተጠያቂ ይሆናሉ ብለዋል። 28 
ፈፃሚዎች ጥፋታቸው ከበድ ያለ ሆኖ መገኘቱን ጠቅሰው፣  
በሕግ እንደሚጠየቁ አስታውቀዋል። ከእነዚህም መካከል 
ሶስቱ አስቀድሞ ፖሊስ ጉዳያቸውን እያየ መሆኑን 
ተናግረው፣ አንዱ እስከ አሁን አልተገኘም ብለዋል። 

የንግዱ ማህበረሰብም ሕግና አሰራርን ተከትሎ 
አገልግሎት መጠየቅና መስተናገድ እንዳለበት 
አመልክተው፣ ጥቆማ መስጠቱንና ተባባሪነቱን አጠናከሮ 
እንዲቀጥልም ጠይቀዋል። አቶ ፍሰሃ እንዳመላከቱት፤ 
በቀጣይም በብልሹ አሰራርና ሌብነት ላይ የተጀመረው 
ርምጃ ተጠናክሮ እንደሚቀጥል አስታውቀው፣ የተቋሙን 
አገልግሎት ቀልጣፋና ዘመናዊ በማድረግ የተገልጋዩን 
ርካታ የማረጋገጥ ሥራ ይሰራል ብለዋል። የአንድ 
ማዕከል አገልግሎቱ ብቁ ሠራተኞችን በመመደብ ይበልጥ 
ውጤታማ መሆን በሚያስችል መልኩ እንደሚካሄድ 
አስታውቀው፣ በሌሎች የተቋሙ አገልግሎት አሰጣጦች 
ላይ የሚታዩ ብልሹ አሰራሮችን የማስተካከል፣ ለብልሹ 
አሰራሮች በር የሚከፍቱ አሰራሮችን ለይቶ ማሻሻያ 
ማድረግ ሌሎች በትኩረት የሚሰራባቸው ተግባሮች 
መሆናቸውን አመላክተዋል።

አቶ ፍሰሃ ጥበቡ  

ከአንድ ሺህ 200 
በላይ ኦፊሰሮች ይሰሩ 
የነበረበትን ሁኔታ  
ከ22 እስከ 30 በሆኑ 
ኦፊሰሮች ብቻ መሥራት 
መቻሉ ተረጋግጧል 
ብለዋል። ከ1200 በላይ 
አካውንቶች  ወደ 28 
ዝቅ እንዲሉ መደረጉን 
ጠቅሰዋል



በጋዜጣው ሪፖርተር

ራስ ገዟ ሶማሊላንድ በዛሬው ዕለት ፕሬዚዳንታዊ 
ምርጫ ታካሂዳለች።

የምስራቅ አፍሪካ ቀጣና ከፍተኛ ውጥረት ውስጥ 
በሚገኝበት በዚህ ወቅት ራስ ገዟ ሶማሊላንድ በዛሬው 
ዕለት ፕሬዚዳንታዊ ምርጫ ልታካሂድ ነው፡፡

አሁናዊውን ፕሬዚዳንት ሙሴ ቤሂ አብዲን 
ጨምሮ ሶስት ተፎካካሪዎች ሀገሪቱን ለመምራት እጩ 
ሆነው ቀርበዋል፡፡

ከ2017 ጀምሮ በሥልጣን ላይ የነበሩት እና 
ለሁለተኛ ጊዜ የሥልጣን ዘመን የሚወዳደሩት ሙሴ 
ቤሂ የሶማሊላንድን ዴሞክራሲ ለማጠናከር፣ የኢኮኖሚ 
እድገትን ለማሻሻል እንዲሁም የሀገርነት እውቅናን 
ለማረጋገጥ እንደሚሠሩ ቅስቀሳ ሲያደርጉ ቆይተዋል፡፡

ከአሜሪካ ድምጽ ጋር በነበራቸው ቆይታም 
ፕሬዚዳንት ሆነው የሚመረጡ ከሆነ ከኢትዮጵያ ጋር 
የተፈረመውን የወደብ የመግባቢያ ስምምነት ወደ 
ተግባራዊነት እንደሚያስገቡ ተናግረዋል፡፡

“በእኛ በኩል ስምምነቱን ለመተግበር ነጻ እና ዝግጁ 
ነን፤ እየተጠባበቅን የምንገኘው ከኢትዮጵያ በኩል 
የሚመጣውን ምላሽ ነው፤ እርሱን ካገኘን ወደ ትግበራ 
የማንገባበት ምክንያት አይኖርም” ብለዋል። 

አብዱራህማን መሀመድ አብዱላሂ ከዋዳኒ ፓርቲ፣ 
ፋይሰል አሊ ዋራቢ ከፍትህ እና እድገት ፓርቲ 
ለፕሬዚዳንትነት የሚወዳደሩ ሌሎቹ ዕጩዎች ናቸው። 

ሃርጌሳ የራሷ ፓስፖርት፣ የመገበያያ ገንዘብ፣ 
የጸጥታ ሃይሎች፣ በተፎካካሪ ፓርቲዎች ዘንድ ሰላማዊ 
የሥልጣን ሽግግር የሚያስገድድ የፖለቲካ ሥርዓት 
ብትከተልም ለ33 ዓመት ሙሉ የሀገርነት እውቅና 
ሳታገኝ ቆይታለች። 

ይህ በእንዲህ እያለ አሁንም ጋዜጠኞች እና ማህበራዊ 

ዓለም አቀፍ

መዝናኛ

ማረፊያ/ትዝብት
  ሞቴ ይሙት

ሀብታሙ ባንታየሁ

አሮጌ መጽሐፍትን በቅናሽ ዋጋ ከሚያዞሩት 
“አዳፍኔን” ገዝቼ መግለጥ በጀመርኩበት አንድ ወቅት 
ነበር ቀልብና ጆሮዬን እንድሰጠው የሚያስገድድ 
ቃለ ምልልስ ላይ ትኩረቴ ያረፈው።  ቃለምልልሱን 
በኢትዮጵያ ሬዲዮ  እየሰጡ የነበሩት ደግሞ ፕሮፌሰር 
መስፍን ወ/ማርያም ነበሩ። ፕሮፌሰሩ በነበራቸው 
ቆይታ ቁጭትና ኀዘን የተጫነውን ገጠመኛቸውን 
በትውስታ አካፈሉ፤ እኔም ለአሁኑ ትውልድ ይበጃልና 
የሞራል ስንቅ ይሆን ዘንድ የጽሑፌ ምሰሶ አደረግሁት። 

ፕሮፌሰሩ ለሥራ ኬንያ በሄዱበት አጋጣሚ 
በአንድ የመዝናኛ ሥፍራ ያዩት ክስተት ክፉኛ 
አስቆጣቸው። አንድ ጥቁር ኬንያዊ ጥግ ይዞ 
ሲያለቅስ ያዩትና ምን እንደሆነ በጠየቁት ጊዜ ቆዳው 
ነጭ ወደ ሆነ ሠው እየጠቆማቸው ሚስቱን ነጥቆ 
እንደወሰደበት ቢነግራቸው ወገባቸውን ይዘው ወዲያ 
ወዲህ እየተንቆራጠጡ ደማቸው ፈልቶ ከጆሯቸው 
የደረሰውን ስንኝ ቀለቡት፡፡

ከቅቤው ከሆነ ከቅቤው ስጧቸው፣
ከማሩ ከሆነ ከማሩ ስጧቸው፣
ይችን የደም አጥር እንዳታስነኳቸው፡፡
“ጥቁር እንቁነታችንን በደም ያተምነው ሰውነትን 

አስቀድመን ነው” አሉና እብሪት የወጠረውን ፈረንጅ 
በጥፊ አላሱት። መደፈሩ አብግኖት ሲተናነቃቸው 
ቁልቁል ደፈቁትና እርካሽ ድርጊቱን ኮንነው ሚስቱን 
በማስመለስ የጥቁር ኬንያዊውን እንባ አበሱለት። 
ኬንያዊውም በደስታ ተውጦ “አፍሪካውያን ተስፋችን 
ኢትዮጵያ ናትና ለአፍታም ቢሆን እንዳትዘነጉት” 
አላቸው ማመስገኛ ቃል ቸግሮት። 

እውነት ነው ይሄን መሰል ልብን የሚያሞቅ ታሪክ 

መስማት ብኩርናየን ላቀለልኩትና የክብርን ትርጉም 
ከፀጉሬ ላቀጠንኩት ለእኔ አይነቱ የዛሬ ሰው ብርቱ 
ተግሳጽ ነው። “ችግር መፍትሔ መውለዱን መልካም 
ምላስ ቁጣ ማብረዱን” እያሰብኩ ሀገሬን እንዲህ 
እላታለሁ፤ 

ልብ ብል ኖሮ ወዲያ ማዶ ያለው አስረሽ 
ምቺው ቀልቤን አሸፍቶት የወጣሁበት ማህጸንሽን 
ባልረገምኩት ነበር። ለውጭ ሰው አልጋ ለውስጥ 
ሰው ቀጋ የሆነው አመሌ ክብርሽን ሲያጎድፈው 
ሀገሬ ምን ብለሽኝ ይሆን? ቢሆንም ግን ስለክብርሽ 
ብለው በተዋደቁ ልጆችሽ አጥንት ይዤሻለሁ… ማሪኝ 
ኢትዮጵያዬ? ለነገሩ አንቺ ምን ታደርጊ… እንዳትይዥኝ 
ምግባር አጣሁ፤ እንዳትተይኝ ስጋሽን ነሳሁ፤ ቢጨንቅሽ 
“ልቦና ስጠው” አልሽ እንጂ። አዎ ልክ ብለሻል ሀገሬ…
በክፉ ቀን ሊደገፉት የማይችል ልፍስፍስ ሙጃነቴን 
ጥዬ ከጣና እርጋታና ስክነትን፣ ከአባይ ረዥም ተስፋን፣ 
ከመቅደላ እምነት ጀግንነትን፣ ከዓድዋ ህብረትንና 
ከካራ ማራ ፅናትን ተምሬ ከህሊናው ጋር ታርቆ እራሱን 
የገራ በትረ-ዘንግሽ ልሆን በአንድ የመድረክ አጋጣሚ 
ጋሼ አያልነህ ሙላቱ ስለሀገር ፍቅር የተናገሩትን ዳገት 
መውጫ ምርኩዜ አደረግሁት፡፡

አበባው አበበ ንቡ ገባልሽ፣
እንግዲህ ሀገሬ ማር ትበያለሽ። 
ብሎ መዝፈን እየከጀለኝ “ባለወር ባለሳምንት” 

ሲባል መደናገሬ አይሎ የፀፀት ጅራፍ እንዳይገርፈኝና 
“ሞቴ ይሙት” እያለች ፈጣሪዋን የምትማፀነው 
ኢትዮጵያ ከሀረግ የረዘመ ህልሟን እንድትኖር በመሻት 
የበኩሌን ሃሳብ ለማዋጣት የትናንት ስህተቴ ለዛሬ 
ማንነቴ እርማት ሰጥቶ ለነገ እኔነቴ እርሾ ጣለበትና 
ማስተዋልን ተጎናጽፌ የጋሼ አያልነህን ምክር በልቦናየ 
ፃፍኩት፡፡

ፀሐፈ-ተውኔት ገጣሚና መምህር አያልነህ 
ሙላቱ የያኔውን ሁነት ማሰቡ ቢያንገሸግሻቸውም 
እንቅፋት ሲመታ ወደፊት እንጂ ወደኋላ እንደማይጥል 
ትውልዱ ይገነዘብ ዘንድ ባገኙት አጋጣሚ ሁሉ ውሉን 
የሳተ መረዳት የፈጠረባቸውን ቅሬታ ይገልፃሉ። 
“ዶን ኦፍ ሆፕ” የተሰኘ ፊልማቸውን ለመቅረጽ ሀገረ 
እንግሊዝ በከተሙበት ጊዜ ነው። ወጪ ለመቆጠብ 
ኮርን ፍሌክስ እየተሻሙ ሲበሉ የተመለከቱት የቤት 
አከራያቸው እንግሊዛዊት ባልቴት “መቼ ይሆን ከርሀብ 
የምትላቀቁት?” አሏቸው በትካዜ። የተፈጥሮ ሀብታችን 
ከራሳችን አልፎ ለሌላም እንደሚተርፍና የዓድዋን 
ገድል ቢያስረዷቸውም ባልቴቷ ግን እውነታውን 
ከመቀበል ይልቅ “እኔ የማውቀው በየአሥር ዓመቱ 
ርሀብ እንደሚጎበኛችሁ ነው!” ብለው ጡረታቸውን 
ለኢትዮጵያ ድጋፍ ማድረጋቸውን ነገሯቸው። 
ከሴትዮዋ ምጸት ጋር ተዳምሮ ኦክስፎርድ መዝገ-ቃል 
እንኳን ሳይቀር ኢትዮጵያን የርሀብ ምሳሌ ማድረጉ 
የከነከናቸው ጋሼ አያልነህ ፈር የሳተ መረዳታቸውን 
ለማረቅ ያረገዙትን “የሕዝብ ለሕዝብ” ሃሳብ 
ሀገራቸው እንደተመለሱ ወለዱትና የዓለምን ሕዝብ 
እጁን በአፉ ያስጫነ የኪነ-ጥበብ መድረክ አዘጋጁ፤ 
ይህ ጀግንነታቸውም የሞራል ስንቅ ሆኖን በመልካም 
ሥራ የሀገር ገጽታን ለመገንባት የየድርሻችንን አበርክቶ 
እንድንወጣ ለእኔ ዘመን ትውልድ ጥሪያቸውን 
አስተጋባሁ፡፡

“እስከ ዛሬ ድረስ የሰው ውሃ ጠጣሁ፣
ከእንግዲህ ሀገሬ ተቀበይኝ መጣሁ”።  
እንዳለው ዘፋኙ ሰውነትን በሚያስሱ ህሊናን 

በሚያድሱ እሴቶቻችን ተጠልለን እንደ ብቅል በባዕዳን 
ደጅ ፈቅደን ያሰጣነውን የተበተነውን ሃሳባችንን 
ሰብስበን ለራስ መግዢያ ፍቱን መድኃኒት ማድረግ 

ይኖርብናል። ጣሊያኖች ጦርነቱ ሲከብዳቸው አለን 
የሚሉትን ሥልጣኔ በወሬ አስውበው የበላይ ዘለቀን 
ሠራዊት ቅርብ አስንቀው ሩቅ አስናፍቀው ልቦናቸውን 
በመስለብ ከብረት የተጠነከረ ሞራላቸውን 
ለማሽመድመድ ጣሩ፤ ሙሉ በሙሉ ባይሳካላቸውም 
ግን አልፎ አልፎ ከሠራዊቱ መሀል

“አትሄድም በቦላሌ፣
ግዛላት ካቻማሌ”፡፡
በማለት የዘፈኑም አልታጡም። “እፍ እሳትን 

ያነዳል ያጠፋልም” እንደሚባለው ጀግናው አርበኛ 
ደጃዝማች በላይ ዘለቀ ሁነኛ መላ ነው ያሉትን 
ስልት በመገንዘብ ለተከታዩቹ “በራሳችን ያልተቃኘ 
አስኳላ ልጆቻችንን በላ” ሲል የኮበለለ መንፈሳቸውን 
ከጭፍን ጉዞ በመጠበቅ አትኩሮት ጨመረበትና 
የሚያምሳቸውን የሃሳብ ማዕበል ማስቆም ቻለ፡፡

እናም ጎበዝ…ሀገርና ትውልድ የቅብብሎሽ 
ውጤት በመሆኑ በእንዲህ መልኩ የተሠራችን 
ሀገር ዘመን ለማሻገር ስለምን አቅም ይከዳናል? 
ምን አገባኝ የወለደው ስሜት የዛለ ወኔ አላብሶ 
ለሞራል ስብራት ይዳርጋልና ለመጠገን የተውሶ እጅ 
ሳናይ ለብዙ ችግሮቻችን ወጌሻ ሆነው ያገለገሉንን 
መልካም እሴቶቻችንን የወረሳቸውን አቧራ አራግፈን 
ልንጠቀምባቸው ይገባል። ስለዚህ “ሰው ከመከረ ልቦና 
በጠነከረ” ነውና ከተራራ የገዘፈ ሞራል በመታጠቅ 
እምነት የሚጣልብንና ለአደራ የምንበቃ የዘመን 
ድልድዮች እንሆን ዘንድ በይርዳው ጤናው ሙዚቃ 
መልዕክቴን አሳፈርኩላችሁ፡፡

“ከምንሰማው ከምናየው፣
ጥሩውን ከመጥፎ እንድንለየው፣
ሁሌም እንድናስብ ቀና፣
ፈጣሪ ይስጠን ልቦና”።  

አንቂዎች ከባለሥልጣናት ጫና ይደርስባቸዋል፤ አናሳ 
ጎሳዎች ለፖለቲካዊ እና ኢኮኖሚያዊ መገለል የተጋለጡ 
ሲሆኑ በሴቶች ላይ የሚደርሰው ጥቃትም ቢሆን 
አሳሳቢ ችግር ስለመሆኑ ይነገራል፡፡

የዋዳኒ ፓርቲው እጩ አብዱራህማን መሀመድ 
ሥልጣን የሚይዙ ከሆነ ከሶማሊያ መንግሥት ጋር 
እንደሚደራደሩ ቃል ገብተዋል። ባለፉት 11 ዓመታት 
በታችኛው ምክር ቤት አፈ ጉባኤ ሆነው ያገለገሉት 
አብዱራህማን ከሶማሊያ ጋር ለመደራደር ተሞክረው 
የከሸፉ ድርድሮችን ዳግም አስጀምራለሁ ነው ያሉት፡፡

ከፍትህ እና እድገት ፓርቲ ሶስተኛው እጩ ዋራቤ 
በበኩላቸው በሶማሊላንድ ብሔራዊ አንድነቱ የተጠበቀ 
መንግሥት በመመሥረት የሀገርነት እውቅናን አስገኛለሁ 
ብለዋል፡፡

የዚያድ ባሬ መንግሥት በ1991 መውደቅን ተከትሎ 
ከሰሜን ምዕራብ ሶማሊያ ክፍል የተገነጠለችው 
ሶማሊላንድ ዘንድሮ የምታደርገው ምርጫ ለአራተኛ 
ጊዜ የሚካሄድ ነው፡፡

የምርጫ ኮሚሽኑ ይፋ ባደረገው መረጃ አንድ 
ሚሊዮን የሚጠጉ ዜጎች ለሚቀጥሉት አምስት ዓመታት 
የሚያስተዳድሯቸውን መሪዎች ለመምረጥ ወደ ምርጫ 
ጣቢያዎች ያቀናሉ፡፡

ራስ ገዟ ሶማሊላንድ በዛሬው ዕለት ፕሬዚዳንታዊ 
ምርጫ ታካሂዳለች

በጋዜጣው ሪፖርተር

በጉባዔው ላይ ከ198 ሀገራት የተውጣጡ የሀገራት 
መሪዎችን ጨምሮ በሺዎች የሚቆጠሩ ሰዎች እየተሳተፉ ይገኛሉ 
የኮፕ29 አጀንዳ ክርክሮች ከተደረጉ በኋላ ፋይናንስ እንዲሆን 
ስምምነት ላይ ተደረሰ።

የተባበሩት መንግሥታት ድርጅት (ተመድ) የአየር ንብረት 
ጉባዔ ወይም ኮፕ29 የአየር ንብረት ለውጥ ቀውስን ለማስወገድ 
መላው ዓለም የተውጣጡ በሽዎች የሚቆጠሩ ተሳታፊዎች 
በተገኙበት በደቡብ ካውኳሷ ሀገር ባኩ በመካሄድ ላይ ይገኛል።

የዚህ ጉባዔ ቁልፍ አጀንዳ ክርክሮች ከተካሄዱ በኋላ 
የፋይናንስ ጉዳይ እንዲሆን ተወስኗል።

“የፋይናስ ኮፕ” የሚል ስያሜ የተሰጠው ጉባዔው የበካይ 
ጋዝ ልቀትን ለመቀነስ ለታዳጊ ሀገራት የሚሰጠውን ርዳታ 
መጨመር በሚቻልበት ሁኔታ ይመክራል።

ታዳጊ ሀገራት በአየር ንብረት ለውጥ ከፍተኛ ተጎጂ 
በመሆናቸው ድጎማ ሊደረግላቸው ይገባል የሚለው ጥያቄ ከአየር 
ንብረት ጋር በተያያዘ በተደረጉ ጉባዔዎች ሁሉ ሲነሳ ቆይቷል።

የኮፕ28 ጉባዔ ፕሬዚዳንት ዶክተር ሱልጣን አል 
ጃቢር የአረብ ኢምሬትስን ፕሬዚዳንትነት ለአዘርባጃን በይፋ 
ባለስተላለፉበት ከትናንት በስተያ እንዳሉት የፓሪሱን የአየር 
ንብረት ለውጥ ግቦችን ለማሳካት ፋይናንስ ወሳኝ ነው።

በአየር ንብረት ለውጥ ዙሪያ መሻሻሎችን ለማምጣት 
ፋይናንስ ወሳኝ መሆኑን የተናገሩት ዶክተር ጃቢር ሁሉም 

የኮፕ29 አጀንዳ ክርክሮች ከተደረጉ በኋላ ፋይናንስ 
እንዲሆን ስምምነት ላይ ተደረሰ

የመንግሥት እና የግል የፋይንስ ምንጮች እንዲለግሱ ማበረታት 
ይገባል ብለዋል።

ዶክተር ጃቢር ዓለም የአየር ንብረት ለውጥን ለመዋጋት 
አንድ የጋራ ግብ እንዲያስቀምጥ እና የዓለም የሙቀት መጠን ከ1 
1/2 በታች ዝቅ እንዲል እንደሚፈልጉም ገልጸዋል።

በዱባይ በተካሄደው የኮፕ28 ጉባዔ ሀገራት ታዳሽ ያልሆኑ 
የኃይል ምንጮች ለመቀነስ እና ታዳሽ ኃይሎች ለማብዛት ታሪካዊ 
የተባለውን “የኢምሬትስ ስምምነት” መድረሳቸው ይታወሳል።

ተመድ እንዳስጠናው ጥናት ከሆነ በ2030 የሙቀት 
መጨመርን ማስቀረት የሚቻለው በፍጥነት እያደጉ ያሉ ሀገራት 
ቻይናን ሳይጨምር ከ2 ትሪሊዮን ዶላር በላይ በየዓመቱ ኢንቨስት 
ማድረግ ሲችሉ ነው።

በ2009 ሀብታም ሀገራት በማደግ ላሉ ሀገራት የአየር 
ንብረት ፋይናንስ 100 ቢሊዮን ለመስጠት ቃል ገብተው የነበረ 
ቢሆንም ማሳካት የቻሉት ሁለት ዓመት ዘግይተው ነበር። ደሃ 
ሀገራት በየዓመቱ ለአየር ንብረት ለውጥ ቅነሳ ፕሮጀክት የሚውል 
አንድ ትሪሊዮን ዶላር እንዲሰጣቸው ጥሪ እያደረጉ ነው።

በዓለም ቁጥር አንድ በካይ ጋዝ የምትለቀው ቻይና እና 
ከፍተኛ የነዳጅ አምራች የሆነችው አረብ ኢምሬትስ እስካሁን 
በማደረግ ላይ ያሉ ሀገራት ተብለው ቢመደቡም ለአየር ንብረት 
ለውጥ ፋይናንስ የሚያዋጡ ናቸው።

ከ198 ሀገራት የተውጣጡ የሀገራት መሪዎችን ጨምሮ ከ32 
ሺህ በላይ እየተሳተፉበት የሚገኘው ከትናንት በስተያ የተጀመረው 
የባኩ የአየር ንብረት ጉባዔ በቀጣይ ሳምንት ይጠናቀቃል።

ነፃ ሃሳብ
 አዲስ ዘመን   ረቡዕ ኅዳር 4 ቀን 2017 ዓ.ም

ኑሯችንን ያስወደደው የፖለቲካ ባሕላችን ውርስ 

ነፃ ሃሳብ
ፖለቲካ እና ወቅታዊይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው። በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም። 

ይበል ካሳ

በሀገሪቱ ውስጥ በሁሉም አካባቢዎች በተለይም 
በከተሞች አካባቢ ከጊዜ ወደ ጊዜ የኑሮ ውድነቱ 
እየተባባሰ መጥቷል። የኑሮ ውድነቱ ከአቅሙ በላይ 
እየሆነበት መምጣቱንም ሕዝቡ በተለያየ ጊዜያት 
ምሬቱን እየገለጸ ቆይቷል፣ አሁንም እየገለጸ ይገኛል። 
በተለይም በዋና ከተማዋ አዲስ አበባ ደግሞ የኑሮ 
ውድነቱ አሳሳቢ ደረጃ ላይ መድረሱን ነዋሪዎች 
ይናገራሉ።     

ከምጣኔ ሀብት ሳይንስ በተቃራኒ የሚጓዘው 
የሀገራችን የሸቀጦች ዋጋ

ለዚህ የኑሮ ውድነት ዋነኛ ምክንያቱ ደግሞ ሁሌም 
የማያቋርጥ፣ ከመጨመር ውጪ መቀነስ የማያውቅ 
የዋጋ ጭማሪ መሆኑ ይታወቃል። በምጣኔ ሀብት 
ሳይንሱ ሕግ በመሰረታዊነት የዋጋ ንረት የሚፈጠረው 
በህብረተሰቡ የፍጆታ ፍላጎትና በአምራቹ የምርት 
አቅርቦት መካከል አለመመጣጠን ሲኖር ነው። አሁን 
ላይ በእኛ ሀገር እየተከሰተ ያለው የዋጋ ንረትና ይህንን 
ተከትሎ የተፈጠረው ከፍተኛ የኑሮ ውድነት ግን 
ከዚህም መሰረታዊ ሕግ ጋር ይጣረሳል። አቅርቦት 
ቢኖርም ባይኖርም ምርትና አገልግሎቶች የሚሸጡት 
በውድ ዋጋ ነው። 

አቅርቦቱ ቢኖርም ዋጋው በየጊዜው ይጨምራል፤ 
የዕቃዎችና አገልግሎቶች ዋጋ ከቀን ወደ ቀን፣ ከወር 
ወደ ወር፣ ከዓመት ወደ ዓመት ሁልጊዜ ያለማቋረጥ 
ይጨምራል። ሁሌም የዋጋ ንረት አለ፤ ሁሌም የኑሮ 
ውድነት አለ። በመሆኑም ኢኮኖሚያዊ ምክንያቱ 
እንዳለ ሆኖ አሁን ላይ ኢትዮጵያ ውስጥ ለተፈጠረው 
አሳሳቢ የኑሮ ውድነት ችግር ዋነኛው መንስኤ ይኸው 
ሁሌም የማያቋርጠው፤ ከምጣኔ ሀብት ሳይንስ 
በተቃራኒ የሚጓዘው የዋጋ ጭማሪ ነው። 

በዚህ የተነሳም በሀገሪቱ ውስጥ አምራች፣ ነጋዴ 
ወይም ሻጭ ሁልጊዜ ተጠቃሚ፤ ሸማችና ገዥ ደግሞ 
ሁልጊዜ ተጎጂ የሚሆኑበት አሳዛኝ ሁኔታ ተፈጥሯል። 
ምክንያቱም መተሳሰብ፣ መተዛዘን፣ አብሮ ማደግ 
የሚባል ነገር ስለሌለ ሻጩ የሚያስበው መጠቀሙንና 
በውድ እየሸጠ እርሱ ብቻ በቶሎ ማደጉን እንጂ 
ሕብረተሰቡ ውስጥ የሚፈጠረውን ስቃይና ችግር 
አይደለም፡፡

የተጠበቀውን ያህል መፍትሔ ያላመጡት 
የመንግሥት ጥረቶች

ይህን ለመሰለው የሸቀጦች መረን የለቀቀ  የዋጋ 
ንረትና በህብረተሰቡ ላይ ለተፈጠረው የኑሮ ውድነት 
በርካታ ምክንያቶች የሚጠቀሱ ቢሆንም ዋነኛው 
ምክንያት ግን የአቅርቦትና ፍላጎት አለመመጣጠን 
መሆኑን መንግሥት ይገልጻል። ችግሩን ለመፍታትና 
በዋጋ ንረት ምክንያት የተፈጠረውን ከፍተኛ 
የሆነ የኑሮ ውድነት ለማረጋጋት መንግሥት የዋጋ 
ንረቱን ለመቆጣጠር መሰረታዊ የምግብ ሸቀጦችን 
እንደሚያስገባና ጥብቅ የፊስካል ፖሊሲ በመከተል 
ችግሩን በዘላቂነት ለመቅረፍ እየሰራ መሆኑን ሲገልጽ 
ቆይቷል። 

ከዚህ በተጨማሪም በንግድ ሰንሰለቱ ውስጥ 
በርካታ ሕገ ወጥ ደላሎች መኖራቸውና ምክንያት 
አልባ የዋጋ ጭማሪ የሚያደርጉ ስግብግብ ነጋዴዎች 
መበራከታቸውም የኑሮ ውድነቱ እንዲባባስ ዓይነተኛ 
ምክንያት በመሆናቸው መንግሥት ጉዳዩን በቅርበት 
እየተከታተለ የእርምት እርምጃ እየወሰደ መሆኑን 
ሲገልጽ ይሰማል። 

ለአብነትም ከሌሎች የሀገሪቱ ክፍሎች የባሰ የኑሮ 
ውድነቱ እየከፋ በመጣበት በአዲስ አበባ ከተማ 
የንግድ እና ኢንዱስትሪ ቢሮ ችግሩን አባብሰዋል 
ያላቸውን ህገ ወጥ ነጋዴዎችን ወደ ህጋዊ መስመር 
ለማምጣት፣ ፈቃደኛ ያልሆኑት ላይ ደግሞ ይህንን 
የሚከታተል ግብረ ኃይል በማቋቋም በየጊዜው 
እርምጃ ይወስዳል። ሆኖም የተጠበቀውን  ያህል 
መፍትሄ አላመጡም። 

በእርግጥም የምጣኔ ሀብት ሳይንሱን የተከተሉ፤ 
በመንግሥት እየተወሰዱ ያሉ እንዲህ ዓይነቶቹ 
የመፍትሔ እርምጃዎች መፍትሔ ካላመጡ ችግሩ 
ያለው የት ላይ ይሆን? በእርግጥ ለማያቋርጠው የዋጋ 
ጭማሪ መንስኤው የአቅርቦትና ፍላጎት አለመጣጣም 

ብቻ ይሆን? በዚህ የተነሳ በየጊዜው እየተባባሰ 
ለመጣው የኑሮ ውድነት መንግሥትን ብቻ መውቀስስ 
ተገቢነት ያለው ይሆን? በእኔ ዕይታ እነዚህን ጥያቄዎች 
መርምሮ መመለስ የችግሩን መንስኤ በትክክል 
ለመለየትና ተገቢውን መፍትሔ ለመስጠት ያስችላልና 
ወደዚያው እንለፍ፡፡

በማሕበራዊነታችን ውስጥ የገነገነው ግለ 
ኝነት

ኢትዮጵያውያን ካሉን ወርቃማ ዕሴቶች መካከል 
ማህበራዊ ኑሮን የሚመለከተው ዋነኛው ነው። 
ሀገሪቱ ከሌሎች ሀገራት በተለይም ከምዕራቡ ዓለም 
ከምትለይባቸው በርካታ የራሷ ባህላዊ ዕሴቶች 
መካከልም ይኸው ማህበራዊነት በቀዳሚነት 
ይጠቀሳል። በኢኮኖሚና በቴክኖሎጂ ዕድገታቸው 
ዘመናዊውን ዓለም ከፊት ሆነው የሚመሩት አውሮፓና 
አሜሪካ ግለኝነት ያበዛሉ በሚል በሌላው ዓለም ስሞታ 
የሚቀርብባቸው ሲሆን፤ በአንጻሩ ኢትዮጵያውያን 
ደግሞ ብዙው የሕይወታቸው ክፍል በማህበራዊ ኑሮ 
ላይ የተመሰረተ ስለመሆኑ ብዙዎች ይስማሙበታል። 

በየዕለቱ ከሚፈላው ቡና ጀምሮ አብረን 
እንበላለን፣ አብረን እንጠጣለን። ማህበር፣ በዓላት፣ 
ዝክር፣ ድግስና ግብዣ፣ ሰርግ፣ ለቅሶ፣ ዕድር…
ነዋሪዎችን የሚያገናኙና ለዘመናት ህብረተሰቡን 
አስተሳስረው የኖሩና ያሉ፤ ማህበራዊነት ህያው ሆኖ 
እንዲኖር ያስቻሉ የእኛ የኢትዮጵያውን የአኗኗር ዘይቤ 
ልዩ መገለጫዎች ናቸው።  ሰው በደስታ ጊዜ በጋራ 
ይደሰታል፣ በሃዘን ጊዜም አብሮ ያዝናል፣ በችግር ጊዜ 
ይተባበራል፣ ሃዘንና ደስታውን ይጋራል። 

ታዲያ በዚህ ሁሉ ማህበራዊነት ውስጥ አብሮ 
የሚነሳው የህብረተሰቡ የእርስ በእርስ የመተባበርና 
የመደጋገፍ ባህል ነው። ይህ በእርግጥም ልንጠብቀው 
የሚገባን ወርቃማ ባህላችንና መልካም ዕሴታችን 
ነው።  ምክንያም እርስ በእርስ መደጋገፍ፣ መተባበር 
አንድ ላይ ለማደግ ያስችላልና። በጋራ ማደግ መቻል፤ 
ሁሉንም ያማከለ ዕድገት ደግሞ ለአንዲት ሀገር 
ሁለንተናዊ ዕድገት ከሚያስፈልጉ ነገሮች መካከል 
ትልቁና መሰረታዊው ጉዳይ ነው፡፡

የተወሰኑ ወገኖችን ብቻ ተጠቃሚ ያደረገ የተናጠል 
ዕድገት በዜጎች መካከል ከፍተኛ የሆነ ኢኮኖሚያዊና 
ሰብዓዊ የሀብት ልዩነት እንዲፈጠርና በሕዝብና 
ሕዝብ እንዲሁም በሕዝብና በመንግሥት መካከል 
መተማመን እንዳይኖር በማድረግ ኢፍትሐዊነት፣ 
ጥርጣሬና ስጋት እንዲሰፍን ከማድረግ በቀር ሀገርን 
የሚጠቅም አንዳች ፋይዳ የለውም።  በተቻለ 
መጠን ሁሉንም የህብረተሰብ ክፍሎች በፍትሐዊነት 
በማሳተፍ ያልተገኘ፤ በፉክክር እንጂ በትብብር ላይ 
ያልተመሰረተ የተንሻፈፈ የአንድ ወገን የብቻ ዕድገት 
ከመጀመሪያውም ዕድገት ሊሆን አይችልም። 

በዚህ ረገድ ከላይ እንደተገለጸው ሀገራችን 
ኢትዮጵያ ማህበራዊ ኑሮ ላይ የተመሰረተ የአኗኗር 
ዘይቤ ባላቸው ሕዝቦቿ የምትታወቅ ሀገር ናት። 
በማህበራዊ ኑሮ ውስጥ ያለው ትልቁ ፋይዳ አንዱ 
ከአንዱ ጋር ተደጋግፎ፣ በጋራ ተረዳድቶ መኖር 
መቻል፣ ትብብር ነው። ትብብር ደግሞ የዕድገት 
መሰረት ነው፡፡

በዚህ የአመክንዮ መነጽር ውስጥ ሆነን 
ስንመለከተው የረጅም ጊዜ የዳበረ የማህበራዊ ኑሮና 
የትብብር ባህል ያላት ሀገራችን ኢትዮጵያ ከሌላው 
ዓለም የተሻለ ፍትሐዊ ዕድገት ሊኖራት ይገባ ነበር። 
ሆኖም  ይህ ሊሆን አልቻለም። እንዴያውም ከዚህ 
በተቃራኒው ግለኝነት ይበዛባቸዋል ከሚባሉት ሀገራት 
በላይ በማህበራዊነት የአኗኗር ዘይቤ በምትታወቀው 
በእኛዋ ኢትዮጵያ ግለኝነት ነግሷል። 

አሁን ላይ ኢትዮጵያ ውስጥ ለተፈጠረው 
አሳሳቢ የኑሮ ውድነት ችግር ዋነኛው መንስኤም 
በማህበራዊነታችን ውስጥ የነገሰው ይኸው ቅጥ ያጣ 
ግለኝነት ነው ብዬ አስባለሁ። ለመሆኑ ግለኝነታችን 
ከየት መጣ? ዕይታዬን እንደሚከተለው ላካፍል። 

የፖለቲካ ባሕላችን ውርስ
በእኔ ዕይታ እንዲህ ዓይነቱ ቅጥ ያጣ ግለኝነት 

የመጣው ባለፉት ግማሽ ክፍለ ዘመን የሚጠጉ ዓመታት 
በሀገሪቱ ውስጥ የሰፈነውንና እየገነገነ የመጣውን 
“የእኔ ብቻ ልጠቀም እና የልበለጥ ልብለጥ” የፉክክር 

ፖለቲካ ባህላችን ነው። በዚህ የተነሳም ትብብርን 
መሰረት ያደረገውና ለፍትሐዊ ዕድገት ድልድይ ሆኖ 
የሚያገለግለው የኢትዮጵያውያን የማህበራዊነት 
ባህልም በአደገኛ ግለኝነት እየተተካ መጥቷል። 

በማህበራዊ አኗኗር በምትታወቀው ሀገር ውስጥ 
በመተባበርና ተደጋግፎ በመኖር በምትታወቀው ሀገር 
ውስጥ፤ የራሱን ጥቅም ብቻ የሚያስቀድም፣ ስለሌላው 
መጎዳትና መውደቅ ደንታ የሌለው፣ መተሳሰብና 
መተዛዘን የሚባል ነገር የማያውቅ እጅግ አደገኛ የሆነ 
ቅጥ ያጣ ግለኝነት በሕዝቡ ውስጥ ነግሷል።  በዚህም  
ዕድገት የለም፣ ቢኖርም የዕለት ዳቦ ካረረበት የመቶ ሺ 
ብሮች ውስኪ ለቅምሻ ብቻ ተከፍቶ እስከሚደፋበት፣ 
ቤት የእግዚአብሔር ነው የሚል ሕዝብ ባለባት ሀገር 
“ቤት አለኝ በሰማይ” ሆኖበት አንገቱን የሚያስገባበት 
ጎጆ አጥቶ በየጎዳናው አንገቱን ደፍቶ ከሚኖር የኔ 
ቢጤ፣ አዲስ አበባ እና ዱባይ ቤት የሚያከራይ 
ልማታዊ ከበርቴ…የሰማይና የመሬት ያህል የሚራራቁ 
ዜጎች የሚኖሩበት በእጅጉ ኢፍትሐዊ የሆነ “ዕድገት” 
ነው የተፈጠረው። 

ይህ ከራሱ ጥቅም ውጪ ሌላ የማያውቅ 
አደገኛ የግለኝነት ባህል የሰው ልጆች በህይወት 
መኖር ይችሉ ዘንድ እንደ ምግብ፣ ልብስና መጠለያ 
የመሳሰሉ መሰረታዊ ፍላጎታቸውን ማሟላት ይችሉ 
ዘንድ ምርታቸውን የሚለዋወጡበትና የሚፈልጉትን 
የሚያገኙበት ተፈጥሯዊ የልውውጥና የገበያ ሥርዓት 
ውስጥ ዘልቆ መግባቱ  የችግሩ መሰረታዊ መንስኤ። 

በእኔ እምነት ከጊዜ ወደ ጊዜ እየተባባሰ ለመጣው 
የኑሮ ውድነት ዋነኛው መንስኤ በግብይትና 
በልውውጥ ሥርዓቱ ውስጥ ሰርጾ የገነገነው “የራስን 
ጥቅምና ዕድገት ብቻ” መሰረት ደረገው፤ ከፖለቲካ 
ባህላችን የወረስነው ኢሞራላዊ የግለኝነት ባህል ነው። 
በሕዝብ ውስጥ ከሕዝብ ጋር በጋራ እየኖረ የራስ ብቻ 
ጥቅም የሚያሳስበው አደገኛው የግለኝነት የዓይን ሞራ 
ሌላው ቢቀር መሸጥ የሚችለው ገዥ ሲኖር መሆኑን 
እንኳን እንዳያውቅ የህሊናውን ዓይን አውሮታልና 
በሂደት ጥፋቱ ለእርሱም እንደሚተርፍ አያውቅም። 

እንደመፍትሔ 
ችግሩን ለመፍታት መንግሥት መስራት ያለበትን 

ከማክሮና ማይክሮ ኢኮኖሚያዊ ጉዳዮች ጋር የተያያዙ 
የመፍትሔ እርምጃዎች እንዳሉ ሆነው አሁን ላይ 
ከአቅም በላይ እየሆነ የመጣውን አስከፊውን የኑሮ 
ውድነት ችግር ለመፍታት በዚህኛው መንስኤ ላይ 
ትኩረት ያደረጉ መፍትሔዎችንም መጠቀም ይገባል። 

ለዚህም አቅርቦት ቢኖርም ባይኖርም በየጊዜው 
ተገቢ ያልሆነ ዋጋ በመጨመር በሕዝቡ ላይ 
ከፍተኛ የኑሮ ውድነት እንዲፈጠር ምክንያት በሆኑ 
ስግብግብና ራስ ወዳድ የንግዱ ዘርፍ ተዋናዮች 
ላይ እንደ ከዚህ ቀደሙ ተቀጥተው በድርጊታቸው 
እንዲቀጥሉ የሚያደርግ ሳይሆን በትክክል ከገቡበት 
የጥፋት ባህል ወጥተው ህጋዊውንና ተገቢውን 
መንገድ ተከትለው እንዲሰሩ የሚያደርግ እርምጃን 
መተግበርን ያስፈልጋል፡፡

ምክንያቱም ተፈጥሮ ለሰው ልጆች የቸረቻቸው 
ህሊናም፣ ሞራልም በሌሉበት ያለማንም አስገዳጅነት 
በተገቢው መንገድ ተጉዞ ሌላውን ሳይጎዳ ለራሱ 
መጠቀም የማይችል ጭፍን ግለኛ ስግብግብ 
የግብይትና የልውውጥ ባህል በሰፈነበት የመተሳሰብ፣ 
የመተባበርና የእኩል ተጠቃሚነት መሰረት የሆኑትን 
ህሊና እና ሞራል መፍጠር የሚቻለው በህግና 
በሥርዓት ነውና!

የህብረተሰቡ አባል ሆኖ ከሰዎች ጋር በጋራ 
እየኖረ፤ የሚገዛው ሰው ከሌለ ነግዶ የሚያተርፍበትና 
የሚጠቀምበት ንግድም እንደሌለ እያወቀ ነገር 
ግን እርሱ ብቻ ከተጠቀመ የሌላው ጉዳት ምንም 
የማይመስለው ጭፍን ራስ ወዳድ ወደ ተገቢው 
መንገድ መምጣት የሚችለው በህግ አስገዳጅነት ነው።

ራሳቸውን ብቻ ወዳዶች የሰው ልጆች በተፈጥሮ 
የተሰጣቸውን ክፉና ደጉን፣ እውነትና ሐሰቱን፣ 
ትክክልና ስህተቱን የመለየት ዕውቀት ጥቅም ላይ 
የሚያውሉት በህሊናቸው ሳይሆን በህግ አስገዳጅነት 
ነው፤ ህሊናቸውንማ “ራስ ብቻ” በሚባል አደገኛ 
በሽታ ወደው ገድለውታልና! አመሰግናለሁ!  

ኢትዮጵያውያን ካሉን 
ወርቃማ ዕሴቶች 

መካከል ማህበራዊ 
ኑሮን የሚመለከተው 
ዋነኛው ነው። ሀገሪቱ 

ከሌሎች ሀገራት 
በተለይም ከምዕራቡ 

ዓለም ከምትለይባቸው 
በርካታ የራሷ ባሕላዊ 

ዕሴቶች መካከልም 
ይኸው ማህበራዊነት 

በቀዳሚነት ይጠቀሳል



አዲስ ዘመን   ረቡዕ ኅዳር 4 ቀን 2017 ዓ.ምገጽ 30
ማህበራዊ 

ባለውለታዎቻችን
ተወዳጁ ጋዜጠኛ

ክብረአብ በላቸው

ጋዜጠኝነት ከባድ ኃላፊነትን የተሸከመ ባለአራት 
ዓይና ሙያተኛ ይፈልጋል። እንደ ጋዜጠኛ ወይም 
ዘጋቢ ያገኘውን መረጃ እውነትነቱንና ፍትሃዊነቱን 
ደግሞ ደጋግሞ ማጣራትና መመርመር ይገባል። 
የሰማውን፣ ያየውንና ያነበበውን ሁሉ እንደትክክለኛ 
መረጃ ከወሰደው በመጨረሻ የከፋ ስህተት ሊፈጥር 
ይችላል። ጋዜጠኝነት በሥነ ምግባር የሚገዛና ኃላፊነትን 
የሚጠይቅ ጠበቅ ያለ ብርቱ ሥራ ነው።  

ውድ አንባቢያን ዛሬ ጋዜጠኝነትን ማንሳታችን 
ያለ ምክንያት አይደለም። በተሰማሩበት ሙያ 
ወይም ኃላፊነት ያለመታከት ለሀገርና ሕዝብ የሠሩ 
ባለውለታዎች ታሪካቸው ቀርቦ በሚመሰገኑበት 
በዚህ የባለውለታዎቻችን አምድ ሥራዎቹን አንስተን 
የምናመሰግነው አንጋፋውን የሬዲዮ ጋዜጠኛና ደራሲ 
ዜናነህ መኮንንን በመሆኑ ነው። 

ዜናነህ ወደዚህች ምድር የመጣው በ1945 ዓ.ም 
ጎንደር አዘዞ በምትባል ከተማ ውስጥ መስከረም ወር 
ላይ አደይ አበባና አዲስ ዓመቱን ተከትሎ ነበር። 
ውልደቱ አዘዞ ይሁን እንጂ በቤተሰቦቹ የሥራ ፀባይ 
ምክንያት ወደ አዲስ አበባ የመጣው በልጅነቱ ነበር። 
በመቀጠልም ወደ ጂማ ሄዶ “ቆጪ” ሰፈር ይኖሩና ፃዲቁ 
ዮሐንስ ይማር ነበር። 

ጂማ እስከ 3ተኛ ክፍል ድረስ ከተማረ በኋላ ወደ 
ጎንደር በመሄድ የመጀመሪያ ደረጃ ትምህርቱን ጨርሶ 
የሁለተኛውንም አጋምሷል። ከዚያም ወደ ድሬዳዋ 
በመጨረሻም ወደ አዲስ አበባ ተመልሶ የሙዚቃ ፍቅር 
ስለነበረው በ60ዎቹ ገደማ ያሬድ ት/ቤት ሙዚቃን 
ለመማር ገብቶም ነበር። የ2ኛ ደረጃ ትምህርቱንም 
የጨረሰው እየሠራ በመማር ነበር።

የጋዜጠኝነት ሕይወት
ዜናነህ ለመጀመሪያ ጊዜ ፖለቲካን የተለማመደው 

በጄኔራል ዊንጌት የ2ተኛው ዙር የፖለቲካ ተማሪ ሳለ 
ነበር። በዚሁ አጋጣሚ በጣም ተከራካሪ እና ላመነበት 
ሟች መሆኑን ያዩ ወዳጆቹ ማስታወቂያ ሚኒስቴር 
እንዲቀጠር ይገፋፉት ነበር። ከዚያ 1968 ገደማ በሬዲዮ 
ሪፖርተርነት ተቀጠረ።

የመጀመሪያው ንባቡ ‹‹የአብዮት መድረክ›› የሚባል 
የኢህአፓ እና የሜኤሶን የግጭት ሁኔታ የሚገልፅ  
በርካታ አድማጮች የነበሩት መሰናዶ ነበር። እነ 
አሳምነው ገብረወልድ፣ እነዘውዱ ታደሰ፣ እነመሐመድ 
እንድሪስ፣ እነንጉሴ ተፈራ እና እነአብዱ ሙዘይን 
በኢትዮጵያ ሚዲያ ላይ ትልቅ አበርክቶ ያደረጉና የእኔም 
ሞዴል የምላቸው ናቸው ሲል በተለያዩ ሚዲያዎች 
ቃለ-መጠይቅ ሲያደርግ ተደምጧል።

በዋነኛነት ግን ወደ ጋዜጠኝነት ሞያ እንዲገባ አርአያ 
የሆነው አሳምነው ገብረወልድ እንደሆነ ይናገራል። 
ሌላው ደግሞ ጎንደር ትምህርት ላይ እያለ ሰኞ ሰኞ  
የጀርመን ሬዲዮ ድምፅን አዘውትሮ ያደምጥ ስለነበር ያን 
ይዞ ሰልፍ ላይ ሰንደቅ ዓላማ ሲሰቀል ለመላ ተማሪዎቹ 
ያነብ ነበር። ይህም በኋላ ለነገሰበት የጋዜጠኝነት ሙያ 
ትልቅ አስተዋጽኦ እንደነበረው ይናገራል።

ለመጀመሪያ ጊዜ የዛሬይቱ ኢትዮጵያ ጋዜጣ 
አዘጋጅ የነበሩት አቶ ማዕረጉ በዛብህ ግጥሞቹን በጋዜጣ 
ላይ ያወጡለት አጋጣሚ ጥሩ መነቃቃትና የእችላለሁ 
መንፈስ እንዲያድርበትም ያደረገው እንደነበር ገልጿል። 

አንዳንዴም ስምን መልዓክ ያወጣዋል እንዲሉ 
ዜናነህ ዜናን ሲያነብ አድማጮቹን የሚያከብር፤ 
ለማህበረሰቡ ቅርብ የሆኑ ጉዳዮችን አድኖ የሚዘግብ 
ጎበዝ ጋዜጠኛ ነበር። መንግሥትን የሚቃወሙና 
በመንግሥት ያኮረፉ ሰዎች የዜናነህን ዜና አድማጮች 
ነበሩ። የዜና አቀራረቡ፣ አከፋፈትና አዘጋጉ ላይ 
የሚያሳየው ትህትና ዜናነህን አይረሴ አድርገውታል። 

የማስታወቂያ ሚኒስቴር ውስጥ ሲቀጠር ዘመኑ ቀይ 
ሽብርና ነጭ ሽብር ይካሄድ የነበረበት ወቅት ነበር። 
በዚህ ጊዜ ከሬዲዮ ወደ ቴሌቪዥን ገብቶ ዜናን እና 
ከየአቅጣጫው የሚባል ፕሮግራም ተሰጠው። ይህ 
ወቅት ጥሩ መለማመጃ ሆኖለትም አለፈ። በኢትዮጵያ 
ቴሌቪዥን ታሪክ ለሰባት ዓመታት ያህል እንቁጣጣሽን 
አንባቢ የነበረውም ይሄው ዜናነህ ነበር።  

በጊዜው በነበረው ትእዛዝ መሠረት የቲቪ 
ወይም የሬዲዮ አንከሮች እንኳን አደረሳችሁ ማለት 

አይፈቀድላቸውም ነበር። ይልቁንም እንኳን አደረሳችሁ 
ብቻ እንዲሉ ይገደዱ ስለነበር ነው። ምክንያቱም ያኔ 
የነበረው የሶሻሊዝም አስተሳሰብ በእግዚአብሔር መኖር 
ወይም ሃይማኖት ላይ ጥብቅ ተቃውሞ ስለነበረው 
ነው። ዜናነህ ግን አልፎ አልፎ አውቆ እንኳን አደረሳችሁ 
በማለት ተመልካችን ሰላም የሚልበት ጊዜ ነበር። 

አንድ ወቅት ጄኔራልን ኮሎኔል ብሎ ዘግቦ በመሪዎች 
ዘንድ በእኩይ ዓይን ታይቶ እንደነበር ይታወሳል። 
ዜናነህ ዜና ማንበብ ሲጀምር “ይህ የኢትዮጵያ 
ድምፅ ነው” ብሎ መጀመሩን ሳይቀር እንዲያቆም 
የተከለከለበት አጋጣሚም ነበር። ዜናነህ በኃላፊው 
ተፈርሞ ያልተሰጠውንና እርሱ ያላመነበትን ጉዳይ 
የማይዘግብ፤ የራሱን ስሜት፣ አመለካከትና አተያይ 
በፍፁም በሚያነበው ዜና ውስጥ ጨምሮ አድማጭን 
የማያደናግር ሰው ነበር፡፡

በ1967 ዓ.ም በማስታወቂያ መምሪያ ጋዜጠኝነትን 
“ሀ” ብሎ የጀመረው ባለ ነጎድጓዳማው ድምፁ አንጋፋው 
ጋዜጠኛ ዜናነህ ሃሳቡን ያለ ይሉኝታና ፍርሃት በነፃነት 
መግለጽ መቻል ባህሪው ነው። ይህንንም የማይወዱለት 
ታዲያ ብዙ ዋጋን አስከፍለውታል።

የኢህአፓ አባል ነህ በሚል የክስ ጭብጥ አስረውት 
ይህ አላስኬድ ሲላቸው ደግሞ የልዑል መኮንን ልጅ ነው 
በሚሉ አሉባልታዎች ከከፍተኛ አንድ ማዕከላዊ እስከ 
ዓለም በቃኝ ድረስ እሥር ቤቶቹን አፈራርቋል። ከእስሩ 
ሲፈታ ሶስት ዓመት ያህል ያለ ኪራይ ከመምሪያው 
ኃላፊ ጎን ብስራተ ወንጌል ውስጥ ቤት ተሰጥቶት በነፃ 
እንዲኖር በማድረግ የሞራል ካሣም ተከፍሎት ነበር፡፡

ዜናነህ በሙያው በትላልቆቹ ዘንድ ትልቅ ከበሬታ 
ያገኘ ሰው ነው። አብዬ መንግሥቱ ለማ በአዲስ 
አበባ ዩኒቨርሲቲ ሲያስተምሩ “ዜና ዜናነህ አነበበ 
ሲባል ዘመዳዊ ተሳቢ ነው” እያሉ ስሙን ይጠሩትና 
ያደንቁትም ነበር።  ዜናነህ “ነፃነት” የተሰኘ በ5 ዓመቱ 
የጣሊያን ጦርነት የኢትዮጵያ ጀግኖች የከፈሉትን 
መስዋዕትነት የሚዘክር ታሪካዊ ልቦለድና በአዲስ 
አበባ ሕይወት ላይ የሚያጠነጥን  የማህበረሰቡን 
አኗኗር ቁልጭ አድርጎ የሚያሳይ በእውነተኛ ታሪክ ላይ 
ተመስርቶ የተጻፈ “ከጣሪያው ስር” የተሰኘ ልቦለድን 
ለአንባቢያን እንካችሁ ብሏል።

እ.ኤ.አ 1999ዎቹ አሜሪካን ሀገር ያሳተመውና 
ወደ 30 የግጥም ስብስብን የያዘ “በረከተ መርገም”ን 
የሚሞግት “በረከተ ራዕይ” በሚል ርዕስ የግጥም ሲዲ 
አውጥቷል። “የመንገድ ላይ ወግ” ኢትዮጵያን ወደኋላ 
ከሚጎትቷት ባህርያት መካከል ቅናት ላይ የተሰራ 
ትያትርም ፅፏል። ዜናነህ በድርሰቶቹ ሃይማኖታዊ 
ፖለቲካዊ እና የፍትህ ጥያቄዎችን ይጠይቃል፡፡

በ1975 ላይ ቤተሰብ ለመጠየቅ ከአዲስ አበባ 
ወደ ጎንደር ተጉዞ ነበርና የተወለደባት አዘዞ መብራት 
ስላልነበራት በወቅቱ ከነበሩ ሻለቃ መላኩ ተፈራ 
ጋር ተነጋግሮ መብራትም አስበርቶ ዜናነህ መብራት 
አስበራልን ተብሎ ይነገር ነበር። ዓለም በቃኝ በእስር 
ላይ እያለም ስፖርቱ ላይ ጥሩ እንቅስቃሴዎች ያደርግ 
ነበር።

ሕይወት ከሀገር ውጭ
አንተ ከሀገርህ ልትወጣ ትችላለህ ፤ ሀገር ግን ካንተ 

ውስጥ አትወጣም ! ... እናም ኢትዮጵያ ፤ ሀገሬ ሳልገባ 
አምላክ አይግደለኝ! ሲል ይደመጣል። ዜናነህ መኮንን 
ከሀገሩ ወጥቶ ወደ እስራኤል ሀገር የተጓዘው በ1984 
ዓ.ም አጋማሽ ነበር። 

ወደ እስራኤል ሀገር ከሄደ በኋላ ትምህርታዊ 
ፊልሞችን ዳይሬክት በማድረግ ሠርቷል። ለመጀመሪያ 
ጊዜ የ24 ሰዓት የግል ሬዲዮ ጣቢያ መስርቶ ይሠራ 
ነበር። በርካታ ሬዲዮ ጣቢያዎችን በማቋቋምና 
ወጣቶችን በማሰልጠን ዛሬ ትልቅ ደረጃ ላይ የደረሱ 
ወጣቶችንም ማፍራት ችሏል።

በኋላም በ1991 ዓ.ም አካባቢ ወደ አሜሪካም 
አቅንቶ ነበር። አሜሪካንም እንዳሰበውና እንደጠበቀው 
ስላላገኘው  ዘጠኝ ወር አካባቢ እንደተቀመጠ ወደ 
ኖርዌይ ሄዶ በሊደር ሺፕ ተምሮ ተመርቋል። ከዚያ 
ወደ ልጆቹ ወደ እስራኤል ሀገር ተመልሷል። እስራኤል 
ሀገርም በርካታ ኮርሶችን ወስዷል።  

እስራኤል ሀገር መኖሬ ምርጫ ሳይሆን የፈጣሪ 
ፍቃድ ነው ብሎ ያምናል። እስራኤል የዓለም ማዕከል 
ነችና በየጊዜው ሕይወት አለ ፤ ዜና አለ፤ የፈጣሪን 

መኖር እንዳረጋግጥ አድርጎኛልና እስራኤል ለእኔ 
መማሪያ ትምህርት ቤቴ ነች ይላል።

እስራኤል ሀገር ከገባ በኋላ ከ10 ሺህ በላይ የሚሆኑ 
አካዳሚክ የሆኑና የፍልስፍ እና መጻሕፍትን ማንበቡን 
የሚያስታውሰው ዜናነህ በሳምንት አንድ ቀን ቅዳሜን 
ጠብቆ ከልጆቹ ጋር የሚወያይበትና መጽሐፍ ቅዱስን 
የሚያነብላቸው ቀን እንዳለው ይናገራል። ዜናነህ 
በዚህ በ30 ዓመት ጉዞ ውስጥ በሀገር ውስጥም ሆነ 
ከሀገር ውጭ በርካታ የሬዲዮና የቴሌቪዥን አስተማሪ 
ፕሮግራሞችን መሥራት የቻለ ጠንካራና ተወዳጅ 
ጋዜጠኛ ነው። “ጋዜጠኛ ጡረታ አይወጣም” በሚል 
ንግግሩ የሚታወቀው ዜናነህ በጀርመን ሬዲዮ ጣቢያ 
(ዶቼዌሌ) የመካከለኛው ምሥራቅ ዘጋቢ በመሆን 
ሲያገለግል ነበር ። 

የቤተሰብ ሕይወት
ዜናነህ ትዳር የመሠረተው ከእስር ቤት ከወጣ በኋላ 

ነው። ከወይዘሮ አልማዝ ጥላሁን ጋር ትዳር መሰረተ። 
ገና ሚስት ሳያገባ ልጆች ብወልድ ስማቸውንም “ቢታንያ 
(ከሞት መዳን) እና ነፃነት (የመጽሐፌን ስያሜ) ለልጆቼ 
እሰጣቸዋለሁ ብሎ ያልም የነበረውን ለልጆቹ ስያሜ 
አድርጓል። 

ከትዳር አጋሩ ጋር ለ5 ዓመት ያህል አብረው 
ከቆዩ በኋላ፤ በወቅቱ በነበረው የፖለቲካ ትኩሳት ወደ 
አሜሪካ ሄዳ እንድትኖር አደረገ። ከባለቤቱ ጋርም ርቀት 
ለያያቸው። በአንድ ሰው ደመወዝ የልጆችን ፍላጎት 
አሟልቶ ማስተማሩ እየከበደው ሲመጣ፤ ከሀገር 
መውጣት ግዴታ ሆነበት። ደርግ ወድቆ ኢህአዴግ 
ቦታውን ሲቆጣጠረው ወደ እስራኤል ሀገር ሄደ። 
እናታቸው ጥላቸው የሄደችው ልጆቹ ገና የ2 እና 
የ3 ዓመት ሕፃን ሳሉ ነበር። እነርሱ ዛሬ የደረሱበት 
እንዲደርሱ ትልቅ ሥራ ነበረበት።  

ጋዜጠኛ ዜናነህ አሜሪካን ሀገር፣ ጀርመን ከዚያም 
ወደ ስዊድን፣ ኖርዌይ ተዘዋውሯል። ኖርዌይ በነበረበት 

ጊዜም ሊደርሺፕን ተምሯል። ልጆቹንም በእነዚህ 
ሀገራት ልኮ ማስተማር ይችል ነበር። ስብዕናቸው ላይ 
መሥራት እና በእንክብካቤው ስር እንዲያድጉ በመፈለጉ 
በእስራኤል እንዲያድጉ ወደደ። 

ዜናነህ ትምህርት ቤቱን ብቻ አምኖ የሚተው አባት 
ሳይሆን የልጆቹን የቀን ተቀን ሕይወት የሚከታተልና 
ስለ ልጆቹም አብዝቶ የሚጨነቅ አባት ነበር። በጣም 
አስቸጋሪ የፈተና ጊዜንም አሳልፏል። ልጆችን ያለ 
እናት ብቻውን የማሳደጉ ኃላፊነትም በጫንቃው ላይ 
አርፏል። ሌላ ማግባት ሳያምረው ልጆቹን በኢትዮጵያዊ 
ሥነ ምግባር አንጾ ያሳደገና የልጅ ልጅ ለማየትም የበቃ 
ጠንካራ ኢትዮጵያዊ አባትም ነው።

ጋዜጠኛ ዜናነህ አንጋፋዎቹ መገናኛ ብዙሃን 
የኢትዮጵያ ሬዲዮና ቴሌቪዥን በ70ዎቹ እና 80ዎቹ 
ሲታወሱ ዛሬም ድረስ ስሙ በጉልህ ይነሳል። የታሪክ 
ተመራማሪ፣ የመካከለኛው ምስራቅ የፖለቲካ ተንታኝ 
የጀርመን ድምፅ ሬዲዮ ልዩ እና ተወዳጅ ዘጋቢ ነበር፡፡

ዜናነህ መኮንን ከጋዜጠኛነቱ በተጨማሪ ደራሲ፣ 
ገጣሚና ሃያሲም ነው። ከግርማ ሞገሱ ጋር ግርማ 
ሞገስን የሚያላብስ ልብስ ለብሶ በኢትዮጵያ ሰዓት 
አቆጣጠር ከምሸቱ ሁለት ላይ “ጤና ይስጥልኝ 
እንደምን አመሻችሁ ከሰዓቱ ዜና ጋር ዜናነህ መኮንን 
ነኝ” በማለት እጅ ሲነሳ የብዙዎች ትዝታ ሆኖ አልፏል።

በበርካታ የቲቪ እና የሬዲዮ ተከታታዮች 
ዘንድም የሚወደድ ነው። የጀርመን ድምጽ (ዶቼ 
ዌሌ ሬዲዮ) የጣቢያው መክፈቻና መዝጊያ ድምፅ 
የዚሁ አንጋፋ ጋዜጠኛ ነው። ባለወርቃማ ድምጹ ዜና 
አንባቢና ደራሲ ዜናነህ መኮንን በተወለደ በ72 ዓመቱ 
ባሳለፍነው ሳምንት ከዚህ ዓለም በድካም አርፏል። 
እኛም ይህንን አንጋፋ የሚዲያ ባለሙያ ነፋስ ይማር 
እያልን ለወዳጅ ዘመዶቹ መፅናናትን እንመኛለን! ለዚህ 
ጽሑፍ በምንጭነት የተወዳጅ ሚዲያ ድህረገጽን 
ተጠቅመናል።  

ጋዜጠኛና ደራሲ ዜናነህ መኮንን

ስፖርት
ዋጋ እያስከፈለ የሚገኘው የአበረታች ንጥረ-ነገሮች ተጠቃሚነት ጉዳይ

ቦጋለ አበበ

በዓለም አቀፍ ደረጃ አበረታች ንጥረ ነገሮችን 
(ዶፒንግ) የሚጠቀሙ አትሌቶች ጉዳይ ከጊዜ ወደ 
ጊዜ እየተባባሰ መሄዱን ተከትሎ የሚሰጠው ትኩረትና 
የክትትል ደረጃውም እየጠነከረ መጥቷል። በአትሌቲክስ 
ውጤታማ የሆኑ እንደ ኢትዮጵያ ያሉ ሀገራትም በዓለም 
አቀፉ ፀረ አበረታች ንጥረ ነገሮች ተቋም (ዋዳ) ትኩረት 
ያደረገባቸው ናቸው። ኢትዮጵያ እየተስተዋለ ካለው 
ችግር አንፃር ጥንቃቄ እንድታደርግ ማስጠንቀቂያ 
እንደተሰጣትም ይታወቃል።

የኢትዮጵያ ፀረ-አበረታች ቅመሞች ባለሥልጣን 
ለጉዳዩ ከፍተኛ ትኩረት ሰጥቶ በመላ ሀገሪቱ ሰፊ የግንዛቤ 
ማስጨበጫና ሌሎች በርካታ ሥራዎችን እየሠራ ይገኛል። 
ለዚህም ዓለም አቀፉ ተቋም የኢትዮጵያን ተሞክሮ 
ለሌሎች እስከ ማጋራት እንደደረሰ ይታወቃል። ይሁን 
እንጂ የዘርፉ ተዋናዮች በርካታ ከመሆናቸውና ቁጥጥሩም 
አስቸጋሪ ከመሆኑ ጋር ተያይዞ ሊቀረፍ አልቻለም። 

በኢትዮጵያ ከዚህ ቀደም ከነበረው በከፍተኛ ሁኔታ 
እየተስፋፋና ታዋቂ አትሌቶችንም ጭምር እየጎዳ ይገኛል። 
ይህንን ተከትሎም የኢትዮጵያ አትሌቲክስ ፌዴሬሽን 
ጉዳዩ ከአቅሙ በላይ መሆኑንና ስፖርቱን በበላይነት 
እየመራ ባለው ተቋም ድጋፍ እንዲደረግለት ከወራት በፊት 
በይፋ መጠየቁ አይዘነጋም። ያም ሆኖ የችግሩ አሳሳቢነት 
ቀጥሏል። ለዚህም የኢትዮጵያ ፀረ-አበረታች ቅመሞች 
ባለሥልጣን በዶፒንግ የሕግ ጥሰት በፈፀሙ አትሌቶች 
ላይ  የቅጣት ውሳኔ  መተላለፉን ከትናንት በስቲያ ይፋ 
ያደረገው መረጃ ማሳያ ነው።

ተቋሙ ቅጣት እንደተላለፈባቸው ይፋ ካደረገው 
አትሌቶች መካከል ታዋቂዋ አትሌት ፀሀይ ገመቹ ከበድ 

ያለውን ቅጣት አስተናግዳለች። በቶኪዮ ኦሊምፒክ 
በ10ሺ ሜትር እንዲሁም በ2023ቱ የቡዳፔስት ዓለም 
ቻምፒዮና በማራቶን ኢትዮጵያን የወከለችው አትሌት 
ቅጣት የተላለፈባት ከአበረታች ቅመሞች ጋር በተያያዘ 
ምርመራዎችን የማድረግና ርምጃዎችን የመውሰድ 
ሥልጣን ያለው “Athletics Integrity Unit (AIU) 
ባደረገላት የባይሎጂካል ፓስፖርት ምርመራ ጉዳዩዋን 
ሲከታተል ቆይቶ ጥፋተኛ ሆና በመገኘቷ ነው። 

በዚህም መሠረት እኤአ ከህዳር 30/2024 አንስቶ 
ለቀጣዮቹ አራት ዓመታት በየትኛውም የአትሌቲክስ 
ውድድሮች ላይ እንዳትሳተፍ እገዳ ተጥሎባታል። 
በተጨማሪም እኤአ ከመጋቢት 22/2020 እስከ ህዳር 
30/2023 ድረስ ያስመዘገበቻቸው ውጤቶች በሙሉ 
እንዲሰረዙ ተወስኖባታል። ከእነዚህም መካከል በ2023 
የቶኪዮ ማራቶን ሁለተኛ ሆና ያጠናቀቀችበት ውጤቷ 
ተጠቃሽ ነው። የ25 ዓመቷ አትሌት ፀሀይ ገመቹ በማራቶን 
ምርጥ ሰዓቷ 2:16.56 ሲሆን ይህም በሴቶች ማራቶን 
ታሪክ ርቀቱን ከ2:17 በታች የገባች የዓለማችን 8ኛዋ ፈጣን 
አትሌት ያደርጋታል። አትሌቷ ከዚህ በተጨማሪ በ5ሺ 
ሜትር 14:29.60፤ በ10ሺ ሜትር 30:19.29 እንዲሁም 
በግማሽ ማራቶን 1:05.01 የግል ምርጥ ሰዓቶቿ ናቸው።

ሌላኛዋ እገዳ የተጣለባት አትሌት ህብስት ጥላሁን 
አስረስ ናት። የ24 ዓመቷ አትሌት እኤአ ጥቅምት 3/2023 
በቻይና ናኒንግ ባደረገችው ውድድር በተደረገላት የሽንት 
ምርመራ “triamcinolone acetonide” የተባለውን 
የተከለከለ አበረታች ንጥረ ነገር መውሰዷ ተረጋግጧል። 
ካለባት የአስም ህመም ለማገገም በተወጋችው መርፌ 
ውስጥ ንጥረ ነገሩ ሳይኖር እንዳልቀረ ብትናገርም 
ጉዳዩን የሚያጣራው ዓለም አቀፍ ተቋም አትሌቷ 
“መርፌውን ተወግቻለሁ” ባለችውና በምርመራ 

የተረጋገጠው መድሃኒቱን ወሰዳበታለች የሚለው 
የምርመራ ጊዜ ሊገጣጠሙ ባለመቻላቸው ከቅጣት 
ልታመልጥ አልቻለችም። ስለዚህ እኤአ ከሰኔ 3/2024 
አንስቶ የሚታሰብ የሁለት ዓመታት የእገዳ ቅጣት 
ተጥሎባታል። በተጨማሪም ለመጀመሪያ ጊዜ የሽንት 
ምርመራ ካደረገችበት እኤአ ጥቅምት 3/2023 አንስቶ 
በተወዳደረችባቸው መድረኮች በሙሉ ያገኘቻቸውን 
ሜዳሊያዎች፣ ሽልማቶች፣ የአሸናፊነትና የመግቢያ 
ክፍያዎች እንድትነጠቅ ተወሰኖባታል።

እነዚህ በዓለም አቀፉ ተቋም ቅጣት የተጣለባቸው 
ሲሆን የኢትዮጵያ ፀረ-አበረታች ቅመሞች ባለሥልጣን 
በበኩሉ በአትሌት ሳሙኤል አባተ ዘለቀ ላይ የእገዳ ርምጃ 
መውሰዱን አስታውቋል። እንደ ባለሥልጣኑ መግለጫ 
ከሆነ አትሌቱ እኤአ ከየካቲት 29/2023 ከውድድር ውጪ 
በተወሰደለት የሽንት ናሙና EPO (Erythropoietin) 
የተባለው የተከለከለ ንጥረ ነገር  በሰውነቱ ተገኝቷል። 
በመሆኑም የኢትዮጵያ ፀረ አበረታች ቅመሞች ባለሥልጣን 
በመጀመሪያ ደረጃ ዳኝነት ሰሚ ጉዳዩ ሲታይ ቆይቶ እኤአ 

ጥቅምት 11/2024 በተላለፈው ውሳኔ መሠረት ከእኤአ 
ከሚያዝያ 17/2024 ጀምሮ ለ2 ዓመት በማንኛውም 
ስፖርታዊ ውድድር እንዳይሳተፍ እገዳ ተጥሎበታል፡፡

አትሌቲክስ በብዙ ትግልና በተለያዩ አካላት ፍላጎት 
የተጠመደ መሆኑ ችግሩን የተወሳሰበ አድርጎታል። ዘርፉ 
በርካታ ተዋናዮች የሚሳተፉበት በመሆኑ አትሌቲክሱ 
በተፅዕኖ ስር እንደወደቀም ለስፖርቱ ቅርብ የሆኑ ሰዎች 
በተደጋጋሚ ተናግረዋል። በአትሌቲክስ የሚወሰዱና 
የሚከለከሉ ንጥረ ነገሮች ቢኖሩም መቼ፣ ማንና እንዴት 
የሚለው ጉዳይ አሳሳቢና ትኩረት ሊሰጠው የሚገባ 
መሆኑንም ገልጸዋል። ጉዳዩ እየሞቀና እየበረደ ስር 
ወደ መስደድ እየተጓዘ በመሆኑም ትኩረት ሊለየው 
እንደማይገባ የስፖርት ቤተሰቡ እምነት ነው፡፡

የአበረታች መድኃኒቶች ተጠቃሚነት እንዲባባስ 
የሚያደርጉ ብዙ ተዋናዮች ቢኖሩም አሁንም ጥብቅ 
ቁጥጥር እየተደረገባቸው አይገኝም። ችግሩን ለመቆጣጠር 
የወንጀለኛ መቅጫ ሕግ ቢወጣም በአግባቡ ሥራ ላይ ውሎ 
ችግሩን መቅረፍ አልተቻለም። ችግሩን ከሚያባብሱ አካላት 
ይልቅ የቅጣት ርምጃው አትሌቶች ላይ ብቻ የሚበረታ 
በመሆኑ ችግሩ አሳሳቢ ሆኖ እንዲቀጥል አስገድዷል። 
በዚህም ውስጥ ለአትሌቶች ድጋፍ በመስጠት ሽፋን 
የአትሌቶች ተወካዮች፣ ከውጪ የሚመጡ አሠልጣኞች፣ 
ደላሎች ነገሩን እያባባሱና ከቁጥጥር ውጪ እንዲሆን 
እያደረጉ መሆኑ ቀደም ሲልም ተጠቁሟል። 

ይህ ሕገ ወጥ ሆነው የተገኙትን አትሌቶች ብቻ 
ሳይሆን በንፁህ ልፋታቸው ላባቸውን አፍሰው ውጤታማ 
የሆኑ በርካታ ከዋክብት አትሌቶች ያሉባትን ሀገር ስምና 
ዝና የሚያጎድፍ በመሆኑም የሚመለከታቸው ባለድርሻ 
አካላት ለጉዳዩ ትኩረት ሰጥተው ዘወትር በጋራ ከመሥራት 
ሊዘናጉ እንደማይገባም የስፖርት ቤተሰቡ እምነት ነው፡፡

ማረሚያ
በፍ/ባለመብት ወ/ሮ ዮዲት ፍሬሰብሀት እና በፍ/ባለዕዳ እነ አቶ ነጃ ሙስማ መካከል ስላለው 
የፍ/አፈጻጸም ክርክር ጉዳይ የቤት ቁጥር 130/6 ተብሎ የወጣው በስህተት ስለሆነ  የቤት ቁጥር 

130/16 ተብሎ የሐራጅ ማስታወቂያው የታረመ መሆኑን እንገልጻለን፡፡

በፌዴራል  ፍ/ቤቶች የፍርድ አፈጻጸም ዳይሬክቶሬት 

የንግድ ምልክት ምዝገባ ተቃውሞ ጥሪ ማስታወቂያ
1  የአመልካች ስም፡- አርቲስቲክ ማተሚያ ድርጅት 

የአመልካች አድራሻ፡- ወረዳ 09 የቤት ቁጥር 355/53, ልደታ, አዲስ አበባ/ኢትዮጵያ

2  የማመልከቻ ቁጥር፡-LTM/17272/2016
ማመልከቻው ገቢ የሆነበት ቀን፡- 30/11/2016 E.C

3 ምልክት፡- 4  የምልክቱ መግለጫ፡- የቃልና ምስል

5  የቀለም ዓይነት፡- ጥቁርና ነጭ

6  የብቸኛነት መብት አለመጠየቅ መግለጫ፡- የሕትመት 
ማሠልጠኛ ተቋም (Printing Technology Training 
Institute )

7 ዓለም አቀፍ ምድብ ፡- 41

8  ማመልከቻው የሚሸፍናቸው ምርቶች ወይም አገልግሎቶች

የቴክኒክ ኮሌጅና የቴክኒካል ተቋማት አገልግሎት (ምድብ 41)

አዲስ አበባ  አስተዳደር

ንብረትነቱ አቶ ታማን ሙሁመድ  ሀረሲ ስም የተመዘገበ ተሽከርካሪ የሠሌዳ ቁጥር ኮድ 01-00466 
ሱማ ዓይነቱ፡- አውቶቡስ የሻንሲ ቁጥር፡- LH61V0051573 የሞተር ቁጥር 22-1174144 የሊብሬ ቁጥር 
15181 የተጠቀሰ የፊት ሠሌዳ ጠፋብኝ ብለው በ15/1/2017 ዓ.ም አመልክተዋል። የፊት ሠሌዳ ወድቆ 
ያገኘ ወይም በሌላ ምክንያት ይዤዋለሁ የሚል ካለ ይህ ማስታወቂያ ከወጣበት  ቀን ጀምሮ በ15 
ቀን ውስጥ የፍ/ቤት ማስረጃ ትዕዛዝ እንዲያቀርቡ  እያሳወቅን በተባለው ጊዜ ገደብ ውስጥ ካልቀረቡ 
ተለዋጭ ሠሌዳ የምንሰጥ መሆኑን እንገልጻለን፡፡

የሶማሌ ክልል መንግስት የንግድና ትራንስፖርት ቢሮ

የባለንብረት  ስም በኃይሉ ጌታቸው ዘፈረ የሠሌዳ ቁጥር አአ 02-01-C53614 የተሽከርካሪው ዓይነት 
አውቶሞቢል የሻንሲ ቁጥር LDCH430B6L3010427  ሞዴል JAN450  የሞተር ቁጥር EL.EC 
የሊብሬ ቁጥር 611955 ከላይ የተጠቀሰው የተሽከርካሪ ባለንብረት የባለቤትነት ማረጋገጫ ደብተር /
ሊብሬ ጠፋብኝ ብለው በ2/3/2017 ዓ.ም አመልክተዋል፡፡ የባለቤትነት መታወቂያ ደብተሩን ወድቆ 
ያገኘ ወይንም በሌላ ምክንያት ይዤዋለሁ የሚል ይህ ማስታወቂያ ከወጣበት ቀን ጀምሮ በ15 ቀን 
ውስጥ የፍ/ቤት ማሳገጃ ትዕዛዝ እንዲያቀርቡ እያስታወቅን፣ በተባለው ጊዜ ገደብ ውስጥ ካልቀረቡ 
ለአመልካች ተለዋጭ ሊብሬ ወይንም መታወቂያ ደብተር የምንሰጥ መሆኑን እናስታውቃለን፡፡

በአዲስ አበባ ከተማ አስተዳደር የአሽከርካሪና ተሽከርካሪ ፍቃድና ቁጥጥር ባለሥልጣን 
ንፋስ ስልክ ላፍቶ ቅ/ጽ/ቤት

 ማስታወቂያ
 አቤል ኃይሉ ከኦሮሚያ ክልላዊ መንግስት ጤና ቢሮ በ9/5/2014 ዓ.ም  በመዝገብ ቁጥር SMS (P)= 
86847 RPL=774 (Senior Medical Specialist (Pediatric and Child Health) የወሰዱት የሙያና 
የሥራ ፍቃድ ማረጋገጫ ምስክር ወረቀት የጠፋባቸው መሆኑን አሳውቆናል፡፡ ስለዚህ የባለሙያውን 
የሙያ እና የሥራ ፍቃድ ማረጋገጫ ምስክር  ወረቀት አግኝቼዋለሁ፤ በዕዳ ይዤዋለሁ  የሚል ተቃዋሚ 
ካለ እስከ 15 ቀን ድረስ ይዞ ይቅረብ ፣ ባይቀርብ በምትኩ ተለዋጭ የምስክር ወረቀት የምንሰጣቸው 
መሆኑን እናሳውቃለን፡፡

የኦሮሚያ ጤና ቢሮ 

አመልካች ከላይ የተመለከተውን የንግድ ምልክት ለማስመዝገብ ጥያቄ አቅርበዋል፡፡ ስለሆነም ተቃዋሚ ካለ 
የጋዜጣ ማስታወቂያው በወጣ በ60 ቀናት ውስጥ የተጠቀሰው የንግድ ምልክት በመዝገብ እንዳይገባ የሚያስችል 
ማስረጃ ለኢትዮጵያ አዕምሯዊ ንብረት ባለሥልጣን መ/ቤት ካልቀረበ ምልክቱን የምንመዘግብ መሆኑን 
እናስታውቃለን፡፡  ስለሆነም ማንኛውም  ሰው ካለባለቤቱ ፍቃድ በዚህ ምልከት ከተጠቀመ በኢትዮጵያ ሕግ 
ይጠየቃል፡፡

የኢትዮጵያ አዕምሯዊ ንብረት ባለሥልጣን 
ADDIS ZEMEN VOl-LXXXIV No-064-4/3/2017 (13/11/2024)

ሶማሌ ክልል

አመልካች/ከሳሽ አቶ ንጉሴ አውጉቸው እና ተጠሪ/ተከሳሽ እነ ኤቢሳ ደረጀ መካከል ስላለው የፍ/ብሔር 
ክርክር ጉዳይ ተጠሪ/ተከሳሽ 1.  ኤቢሳ ደረጀ አረባስ 2. እዮብ አሰፋ ዶላ 3.ብሩክ ለማ ተሰማ  4. 
ሜሮን ፀደቀ ኢቲቻ 5. ሶፎንያስ ታድዮስ ወልደገብሬል 6.  ሃብታሙ ሀይሌ ገብሬ  7.ሃምዛ ሚካኤል 
መሃመድ  8. ቢኒያም ማጆር ማሞ 9.  ፈንታሁን ተክሌ ከበደ ከ1ኛ እስከ 9ኛ ተከሳሶች መልሳቸውን 
ለ16/03/2017ዓ.ም በ3፡30 ሰዓት ላይ በሬጅስትራር መልስ በፅሑፍ እንዲያቀርቡ እንዲሁም 
ለ20/03/2017ዓ.ም በ3፡30  ሰዓት በችሎት ለክስ መስማት እንዲያቀርቡ በፌ/መ/ደ/ፍ/ቤት አዲስ 
ከተማ ምድብ 1ኛ ፍ/ብሔር ችሎት አዟል፡፡ የከሳሽ/አመልካች ክስ ከሬጅስትራር ፅ/ቤት ከቀጠሮ ቀን 
በፊት ቀርበው እንዲወስዱ እናሳስባለን፡፡ 

የፌዴራል የመጀመሪያ ደረጃ ፍርድ ቤት

የባለንብረቱ ስም ብርሃን ናስራ በርሀ የሠሌዳ ቁጥር 03-02957 ትግ የተሽከርካሪው ዓይነት ድርብ 
ተግባር የሻንሲ ቁጥር JAMTFR52-HNE7109156 ሞዴል JAMTER52HNE  የሞተር ቁጥር  
JSUZU-993116 ከላይ የተጠቀሰው የተሽከርካሪ ባለንብረት የኋላ ሠሌዳ ጠፋብን ብለው በ12/2/2017 
ዓ.ም  አመልክተዋል። ይህንን ሠሌዳ ወድቆ ያገኘ ወይም በሌላ ምክንያት ይዤዋለሁ የሚል ይህ 
ማስታወቂያ ከወጣበት ቀን ጀምሮ በ15 ቀን ውስጥ ለጽ/ቤቱ ሪፖርት እንዲያደርጉ እያስታወቅን 
በተባለው ጊዜ ገደብ ውስጥ ካላቀረቡ ለአመልካች ተለዋጭ ሠሌዳ የምንሰጥ መሆኑን እንገልጻለን፡፡

በትግራይ ብሔራዊ ክልላዊ መንግስት የመቐለ ከተማ ትራንስፖርት ጽ/ቤት

ትግራይ ክልል

